
Na físeáin 
is fearr ó 
Oireachtas 2012!

Pól Ó Ceannabháin, An Aird Thoir, Carna, Co. na Gaillimhe  buaiteoir Chorn Uí Riada, an Príomhchomórtas Amhránaíochta ar an
Sean-Nós ag Oireachtas na Samhna 2012 i Litir Ceanainn ag an deireadhseachtaine. An chéad duais: Corn Cuimhneacháin Sheáin
Uí Riada, bonn óir agus €1,500, urraithe ag Gaelscéal. Sa phictiúr tá Máirín Nic Dhonnchadha ón Oireachtas, an buaiteoir Pól Ó
Ceanabháin agus Caroline Ní Chualáin ó Ghaelscéal. GRIANGHRAF: CLIVE WASSON

Cur chuige ar leith
ag Oireachtas TV
TÁ Oireachtas na Samhna thart
go ceann bliana eile ach is féidir
amharc siar ar an méid a tharla
le linn na féile trí Oireachtas TV,
an cainéal teilifíse ar líne
Otv.gaelsceal.ie.  

Seo an dara bliain a ndearna
Otv, i gcomhpháirtíocht le
Gaelscéal, tuairisciú ar an
Oireachtas trí na meáin fhíse.
Díríonn na físeáin, atá thart ar
thrí nóiméad ar fhad, ar achan
gné den fhéile trí na rannóga
éagsúla; ceol agus rince,
imeachtaí, lucht freastail, Scéilp
na hÓige. 

“Ceann de na rudaí is sun-
tasaí faoi Otv ná gur féidir linn
scéalta a aimsiú de réir mar a
thiteann siad amach mar gheall
go bhfuil ceamaradóirí ar fud na
háite,” arsa Justin Mac Cartaigh,
stiúrthóir Otv. 

“Tá muid ag iarraidh cur leis
an tseirbhís i gcónaí.  Rinne
muid dul chun cinn mór i
mbliana agus d’éirigh linn taifid
a dhéanamh le daoine roimh an
Oireachtas agus chonaic muid
cuid den ullmhúcháin a théann
isteach sa mhór-ócáid seo,” a
dúirt sé. 

Iriseoirí
TG4 le
tuairisciú
as Béarla
Ciarán Dunbar

TUIGTEAR do Ghaelscéal go
mbeidh sé éiginnteacht
d'fhoireann Nuachta TG4 a
bheith ag feidhmiú go
dátheangach le Béarla faoi
mholtaí atá déanta ag RTÉ.

Tuigtear freisin go bhfuil
imní i measc na foirne i
mBaile na hAbhann faoin
“dátheangachas” atá
beartaithe don seomra
nuachta.

Má chuirtear an moladh i
bhfeidhm, bheadh ar iriseoirí
TG4 míreanna nuachta a chur
ar  fáil  i mBéarla do RTÉ
News. I measc na n-ábhar
buairimh atá i mBaile na hAb-
hann ná  go gcuirfeadh an
bhreis oibre isteach ar an
méid ama a bhíonn acu chun
daoine le Gaeilge a aimsiú do
thuairiscí TG4.

Gné eile den ath-eagar atá
ar bun ar sheirbhísí nuachta
Gaeilge RTÉ atá sa mholadh. 

Tá sé ina raic idir foirne
agus bainistíocht RTÉ,
Nuacht TG4 agus Raidió na
Gaeltachta maidir leis an
moladh go gcuirfeadh Nuacht
TG4 nuacht náisiúnta agus
idirnáisiúnta ar  fáil do RnaG.

Ag seimineár poiblí ar thod-

hchaí na meán Gaeilge ag
Oireachtas na Gaeilge, rinne
leascheannaire RTÉ Raidió na
Gaeltachta cosaint láidir ar an
gcónascadh atá beartaithe
idir fhoireann nuachta TG4
agus foireann nuachta an
Raidió. 

Dúirt Rónán Mac Con
Iomaire nach mbainfidh an
dátheangachas seo leis an
bhfhoireann a bheas bunaithe
i gCasla agus gur i nGaeilge
amháin a bheadh siad ag fei-
dhmiú i gcónaí.

Dúirt sé nach mbeadh aon
athrú ann maidir leis an ábhar
a théann amach ar an aer, “Níl
rud ar bith de sin ag athrú ná
le n-athrú. Gheobhaidh RnaG
na feasacháin chéanna
nuachta náisiúnta agus
idirnáisiúnta a bhí againn go
dtí seo,”a dúirt sé. 

“Tá a fhios agam go bhfuil
míshástacht i measc na foirne
in RnaG maidir le hath-eagar
nuachta...ach cuidíonn sé
linn todhchaí ár gcuid seirb-
híse a chinntiú.” 

“Níl aon duine ag cailleadh
poist ... Tugann sé an deis
dúinn níos mo seirbhísí a
chur ar fáil in ainneoin níos lú
daoine agus níos lú acmhain-
ní a bheith againn.”  

Faoiseamh maidir le
cúnteoir Gaelscoile 
Méabh Ní Thuathaláin

BOGADH cuntóir ranga
Gaelscoile amach as an aonad
dianchúraim ag tús na seach-
taine seo i ndiaidh di seachtain
a chaitheamh ann de bharr
taisme i mBéal Feirste inár thit
sí ón mbus scoile. 

Scoilteadh cloigeann
Caoimhe Prigent nuair a thit sí
ón mbus scoile ag timpeall
8.30rn ar an mbealach chuig
Scoil an Droichid ar Bhóthar
Ormeau, áit ina raibh sí ag
obair mar chúntoir ranga. Bhí

inchinn Chaoimhe ata agus
rinneadh obráid uirthi le linn
na seachtaine le dul i ngleic leis
sin.

“Tá cuma dearfach ar rudaí
le dhá lá anuas agus dea-tho-
radh ar an obráid. Tá
faoiseamh orainn go bhfuil sí
múscailte,” arsa Liam Prigent,
athair na mná óige. 

“Níl a fhios againn féin cén
dóigh ar tharla an taisme;
beidh níos mó eolais faoi nuair
a thiocfaidh Caoimhe ar ais
chuici féin. 

Ar lean ar leathanach 4

Oifig an 
Spidéil: 

00353-91-897766

Ciarán Dunbar 
Eagarthóir

ciaran.dunbar@gaelsceal.ie

Colm Ó Broin
Iriseoir

colm.obroin@gaelsceal.ie

Méabh Ní Thuathaláin
Iriseoir

meabh.nithuathalain@gaelsceal.ie

Caroline Ní Chualáin
Oideachais

scoil@gaelsceal.ie

Gráinne McElwain
Spóirt

grainne.mcelwain@gaelsceal.ie

Baineann Gaelscéal úsáid  as Gaelspell
agus Ceart, bogearraí a chabhraíonn
le litriú agus gramadach na Gaeilge,

www.cruinneog.com

Cuntóir riachtanas
speisialta ag teastáil

láithreach i Scoil
Chuimsitheach Chiaráin,
An Cheathrú Rua. Foirm

iarratais le fáil ón
bPríomhoide; 

fón 595215.

Tuarthéacs
Gaeilge ar
fáil ar
Android
Scott De Buitléir

TÁ tuarthéacsáil (predictive
texting) Ghaeilge ar fáil ar
ghutháin Android anois,  a
bhuíochas d'fheidhmchlár
nua. Tá Adaptxt, a ligeann
duit tuarthéacsáil a bheith
agat ar do ghutháin, ar fáil do
Ghaeilge na hÉireann, na hAl-
ban agus Oileán Mhanainn, de
bharr na hoibre atá déanta ag
Michael Bauer as Albain agus
an Gael-Mheiriceánach, an
tOllamh Kevin Scannell.

“I ndiaidh bliana d'obair
chrua,” arsa Michael Bauer ó
fhoilsitheoirí Akerbeltz na
hAlban, “tá modh tuarthéac-
sála den chéadscoth seolta
againn anois don nGaeilge,
don Ghàidhlig agus do
Ghaeilge Mhanainn i gcóir
guthán a oibríonn ar an gcóras
Android. Tá súil againn go
mbeidh fáil air do ghutháin
Windows go luath.”

“Ar shlí aisteach,” a mhínigh
Bauer, “is rud é seo a tharla
mar gheall ar mo thuras
taighde go hÉireann in 2009
chun staidéar a dhéanamh ar

theicneolaíocht cainte agus
teanga, ionas go gcuireann a
mhacasamhail le chéile ar son
na Gàidhlig. Bhuail mé leis an
Ollamh Kevin Scannell mar
gheall air sin, rud a mheall mé
chuig domhan an bhogearra.”

Is féidir Adaptxt a íoslódáil
ón Play Store.

Is éard atá ann i gcás
Android ná córas bogearra atá
úsáideann gutháin phóca.
Más fón cliste (smartphone)
atá agat ó chomhlachtaí ar nós
Samsung (a bhfuil rogha
Gaeilge acu), HTC, Motorola,
nó Sony, oibríonn siad ar
Android. Oibríonn an iPhone
agus gutháin Blackberry ar
chórais dhifriúla.

Tá ag éirí go maith le
húsáideoirí Android in Albain
cheana féin leis an mbogearra,
agus daoine á mholadh ar an
suíomh idirlín, Fòram na
Gàidhlig. Níl sé luaite go fóill
má tá sé i gceist acu an uirlis a
chur ar fáil don iPhone, ach
baineann sé sin leis an gcomh-
lacht Adaptxt, agus beidh air
Bauer agus Scannell fanacht
ar an gcinneadh uathu sin.

Comhghairdeas!

Deireadh
le siúlóid
in éadan
‘fraiceála’
Anton Mac Cába

CHAITH bean as Contae
Liatroma an tseachtain seo
caite ag siúl ón gCluainín
go dtí an Dáil, mar agóid in
éadán scoilteadh hio-
drálach nó fraiceáil. Sin é
an próiséas conspóideach
le gás nádúrtha a fháil as
an talamh. Tá iarratais
pleanála istigh le tabhairt
faoi obair den chineál sin i
Liatroim agus i bhFear
Manach.

Thóg an siúlóid naoi lá
san iomlán uirthi.

“Bhí mé ag déanamh
cúig mhíle dhéag sa lá,”
arsa Cecily le Gaelscéal.
“Bhí mé ar an sean-
bhóthar go Baile Átha
Cliath - ní ar an mótarb-
healach – ag dul tríd an
Longfort, an Muileann
Cearr, Maigh Nuad agus
mar sin. Shiúil mé isteach
go Baile Átha Cliath ar
bhruach na Life.”

Thóg sí achainí léi ar an
mbealach, agus é sínithe
ag tréan daoine. Thug
daoine atá in éadan na
fraiceála lóistín di ar an
mbealach. Thagadh
daoine amach as a gcuid
tithe, go dtugadh isteach í
le braon tae a ól agus greim
a ithe. 

“Fuair mé a lán ‘bípean-
na’ ó daoine sna carranna
agus sna leoraithe,” ar sise.

Rinne sí agallaimh le
nuachtáin áitiúla ar an
bhealach. Bhí scaifte maith
ag fanacht uirthi Dé Domh-
naigh, nuair a shroich sí
Teach Laighean. Tá súil
aici buaileadh leis an
Taoiseach Enda Kenny nó
leis an Tánaiste Pat Rab-
bitte, le linn na seachtaine.

Spillane ag stocaireacht ar son na tuaithe
Conchubhar Ó Liatháin

“Táim ag iarraidh casadh leis
na gníomhaithe ar an talamh i
gceantracha tuaithe na hÉire-
ann chun a dtuairimí a
chloisint conas is féidir saol na
tuaithe a chosaint.”

B’shin a bhí le rá ag Pat
Spillane, tráchtaire CLG agus
cathaoirleach nua an
Choimisiúin um Fhorbairt
Eacnamaíochta i gCeantair
Thuaithe, tar éis gur fógraíodh
a cheapachán ag tús na seach-
taine.

Ag labhairt do le Gaelscéal
dúirt Spillane nach aon ‘siopa

cainte’ nó ‘cuangó’ a bhí sa
Choimisiún nua ach foras
gníomhach a bheadh ag iar-
raidh bealach chun tosaigh a
chinnteodh todhchaí eacna-
maíochta na tuaithe. 

“Níl aon táillí á fháil againn
as seo,” dúirt an tUasal
Spillane, a thug le fios ná raibh
aon suim aige i bpolaitíocht
pháirtí ná in aon phost
polaitiúil eile. 

“Táim tar éis a bheith ag lab-
hairt ag go leor cruinnithe faoi
ghnéithe éagsúla de shaol na
tuaithe - go minic is mar tho-
radh ar chailliúint staisiún
Gardaí nó Oifig Phoist nó

múinteoir sa scoil náisiúnta a
bhíonn na cruinnithe sin
glaoite. Bíonn na cruinnithe
ró-mhall - ba mhaith liomsa
teacht roimh na fadhbanna
agus bealach chun tosaigh a
aimsiú.”

Ainmneofar baill eile an
Choimisiúin an tseachtain seo
agus iad ag obair i bpáirt le
Teagasc agus Coimisiún For-
bartha an Iarthair go príomha.
Tá sraith cruinnithe ar fuaid
na tíre á n-eagrú san Athbhli-
ain agus beidh ar an
gCoimisiún tuarascáil a fhoil-
siú i mí Dheireadh Fómhair
2013. 

Seo leanas buaiteoirí na gcomórtas a bhí in eagrán na 
seachtaine seo caite : 
Dhá oíche lóistín ag an Fota Island Resort 
Annette Ní Chearbhaill, Co. Dhún na nGall
Buaiteoir Geansaithe agus t-léinte OTV Aislínn Ní Chiaráin,
Béal Feirste. Méabh Ní Chualáin, Gaillimh.
Buaiteoir Cnuasach leabhar Áine Ní Fhearghusa,  
Co. Chiarraí. 

Síle Ní Bhraonáin agus Lucan Kersey ar lá a bpósta i Nerja na Spáinne le gairid. Oibríonn Síle le
TG4 agus scríobhann sí colún rialta do Ghaelscéal. Tá Lucan i bhfeighil an Hotel Carabeo agus an
Restaurant 34 ar an Calle Carabeo i Nerja féin.

An Coimisiún
Reifrinn

Do Bhunreacht. Do chinneadh.  
Cuir do thuairim in iúl an Satharn seo 
chugainn agus caith do vóta.

Referendum2012.ie
Dé Sathairn 10 Samhain

An Reifreann 
Leanaí

Beidh an Reifreann Leanaí ar siúl an Satharn seo chugainn, an 10 Samhain. Is cinneadh iontach 

amach faoin reifreann agus do vóta a chaitheamh. Chun eolas a fháil atá cothrom agus cóir léigh an 
treoir neamhspleách a seoladh chuig do theach nó tabhair cuairt ar www.referendum2012.ie/gaeilge. 

Tadhg Mac Dhonnagáin agus a iníon Róise ag caint le Rónán Mac Aodha Bhuí  ar an gclár Rónán
Beo@3 ar RTÉ Raidió na Gaeltachta beo ó Oireachtas na Samhna Dé hAoine 2 Samhain.

Mairéad Ní Mhaonaigh agus Neans Nic Dhonncha ag an
Oireachtas i Leitir Ceanainn. GRIANGRAF: CLIVE WASSON

Áine Ní Bhreisleáin agus Suzanne Ní Ghallchóir ó  Ghaoth Dóbhair, Co. Dhún na nGall a bhuaigh
an comórtas Lúibíní ag féile an Oireachtais i Leitir Ceanainn. GRIANGRAF:CLIVE WASSON

Ray Mac Mánais agus Joe Ó Dónaill a bhuaigh an chomórtas Amhrán Saothair ag féile an Oireach-
tais i Leitir Ceanainn.GRIANGRAF: CLIVE WASSON

Irial Ó Ceallaigh ón Rinn,  Co. Phort Láirge a
bhuaigh an comórtas amhránaíocht ar an
sean-nós d'fhir faoi bhun 35 bliana d'aois ag
féile an Oireachtais i Leitir Ceanainn. Tá an
tOireachtas ar an bhfód le 115 bliain i mbliana.
GRAINGRAF:CLIVE WASSON

Gearóid Ó Droighneáin ó Leitir Móir, Co. na
Gaillimhe a bhuaigh an comórtas Steip faoi 12
ag féile an Oireachtais i Leitir Ceanainn i
mbliana.GRIANGHRAF: CLIVE WASSON

Rian Ó Biastaigh ó Choill Rúscaí i Ros
Comáin a bhuaigh an comórtas Steip
12-15 bliana ag féile an Oireachtais i
Leitir Ceanainn i mbliana. 

LAINSEÁIL AR SCÉIM NUA LYIT FAOI ACHT  
NA DTEANGACHA OIFIGIÚLA, 2003

www.lyit.ie

Tá sé beartaithe ag Institiúid Teicneolaíochta Leitir 
Ceanainn a scéim teanga nua, faoi Alt 15 d’Acht na 
dTeangacha Oifigiúla, 2003, scéim ar glacadh léi ar na 
mallaibh, a lainseáil go hoifigiúil. Is í seo an dara scéim 
teanga don Ghaeilge a d’ullmhaigh LYIT. Beidh an lainseáil 
ar siúl i seomra 1166 ag  an Institiúid ar an Déardaoin,  
15 Samhain 2012 ag 12.30 in. Cuirfear sóláistí éadroma  
ar fáil. Tá fáilte roimh gach uile dhuine.

Is féidir cóip den scéim nua a fheiceáil ar  

http://www.lyit.ie/ie/eolasfuinn/gaeilgesanlyit/achtnadteangachaoifigiula/  

Port Road, Letterkenny, County Donegal, Ireland

Bóthar an Chalaidh, Leitir Ceanainn, Contae Dhún na nGall, Éire

Coláiste Feirste ag feitheamh ar bhus go fóill
Anton Mac Cába

NÍL socrú go fóill maidir le
córas saorthaistil agus busanna
faoi leith do dhaltaí Choláiste
Feirste. Sin ainneoin gur
rialaigh Ard-Chúirt an Tuaiscirt
in athbhreithniú breithiúnach
bliain ó shin gur ceart go
mbeadh. Níl fiú iomrá ar dháta
lena leithéidí a chur i bhfei-
dhm.

An tseachtain seo caite, agus
iad ag tabhairt freagra ar cheist

ó Ghaelscéal, dúirt an Roinn
Oideachais nár socraíodh cúr-
saí maidir le córas taistil don
scoil go fóill. Dar leis an
urlabhraí go raibh an breithiú-
nas suntasach agus táb-
hachtach “which requires care-
ful and detailed consideration.” 

Bhí athscrúdú déanta ag stát-
sheirbhísigh ar an gceist. Tá
torthaí an athscrúdaithe anois
faoi bhráid an Aire, John
O’Dowd ó Shinn Féin. Ní raibh
an t-urlabhraí in ann a rá má

bhí amscála ann.
An 27ú Eanáir anuraidh,

chuir an Comhalta den Tionól
Reachtach Dáithí McKay ceist
ar O’Dowd maidir le ceist an
taistil. D’fhreagair O’Dowd go
raibh dianscrúdú cúramach de
dhíth sula mbeadh sé ábalta
freagra a thabhairt. Bhí a chuid
stáitseirbhíseach le moltaí a
thabhairt dó “in the near
future.”

Tá an breithiúnas a thug an
Bhreithimh Treacy soiléar: “In

my view the provision of trans-
port facilities to schools in any
sector is critical to the develop-
ment of that sector and the pro-
vision of genuine parental
choice...the respondent must
now to the extent required by
this judgement reconsider the
matter.”

Baineann an cás ach go
háirithe le dhá grúpa dálta. Is
iad an chéad dream ná daltaí i
dtuaisceart Bhéil Feirste, i
gceantracha Lag an Aoil, Ard

Eoin agus an Seanpháirc. De
réir rialacha na Roinne, ní tug-
tar cuidiú le taisteal do dhaltaí
meánscoile má tá siad fá trí
mhíle den scoil. Tá na ceantra-
cha seo faoin raon sin – ach go
mbeadh ar na daltaí siúil trí
ceantar dílseach na Seanchille.
De réir na rialacha, tá cead ag an
Bhord Oideachais agus Leab-
harlainne a fhiosrú “whether
there are circumstances suffi-
ciently exceptional to set aside
normal circumstances…”

Is iad an dara dream ná daltaí
as Dún Pádraig, 23 míle ón scoil.
Bhí an Cllr. Cadogan Enright ón
mbaile ar dhuine den mhuintir
a chur tús leis an athbhreithniú
breithiúnach. Bhí iníon s’aige ar
an scoil nuair a cuireadh tús
leis, sa tríú bliain ar an ollscoil
nuair a éistíodh é. Dúirt sé go
raibh idir fearg agus díomá air. 

“Thug an breithiúnas cead
don Aire polasaí Shinn Féin san
earnáil seo a chuir i bhfeidhm,”
ar seisean.

Fáilte roimh bhille faoi bhailte fearainn
Anton Mac Cába

BHÍ aischur dearfach ar an
phróiseas comhairliúcháin do
bhille an Chomhalta den Tionól
Reachtach, Phil Flanagan (SF),
le hainmneacha bailte fearann
ó thuaidh a chaomhnú mar
sheoltaí poist.

Is ‘A Bill on the Numbering of
Individual Properties Within

Townlands’ atá air. Níl an baile
fearann mar sheoladh poist sa
Tuaisceart le beagnach 40 bli-
ain, díomaite d’Fhear Manach.
Mar sin, tá na hainmneacha á
ligint i ndearmad. Tugann an
Bille atá ag Flanagan cead do
chomhairlí a chinneadh go
mbeadh an baile fearann mar
chuid den seoladh.

Dúirt Flanagan go bhfuair sé

thar 40 freagra faoin scéal. 
“Bhí díomá orm, gur chuir an

DUP ina éadán an lá deirean-
nach,” ar seisean. “Dealraíonn
sé gurb é atá de dhíth orthu ná
go mbeadh achan rud mar an
gcéanna ar fud an Tuaiscirt.
Leis, dar leo go gcaithfidh sé go
mbeadh córas ann mar a
mbeadh uimhreacha líneacha,
ag leanúint bóithre.”

Bhí an chuid eile den aischur
dearfach “ach amháin daoine
ag rá nár cheart dúinn a bheith
ag iarraidh ar chomhairlí (an
córas a chur i bhfeidhm), ba
cheart dúinn a bheith ag cur
iachall orthu.”  Fuair sé achainí
ó Fear Manach a raibh 7,000
síniúchán leis. Ní fios cathain a
thiocfaidh an bille os comhair
an Tionóil.

Aaron Ó Doraigh ó Bhaile an Tóchair i gCo. Shligigh a tháinig sa
dara háit sa chomórtas Steip faoi 12 ag féile an Oireachtais i
Leitir Ceanainn i mbliana. GRIANGHRAF: CLIVE WASSON

Scéim teanga le
seoladh ag LYIT
BEIDH Institiúid Teicneo-
laíochta Leitir Ceanainn
(LYIT) ag seoladh a dara scéim
Gaeilge seachtain ó amárach.

Tá an scéim ag gníomhú de
réir moltaí a tháinig chun cinn
“ar mhaithe le tuilleadh
feabhsuithe a dhéanamh ar
sholáthar seirbhísí trí mheán
na Gaeilge ar an gcampas sna
trí bliana amach romhainn, de
réir Acht na dTeangacha
Oifigiúla, 2003.”

Tá foilseachán ina bhfuil
sonraí na moltaí seo ar fáil ar
an suíomh www.lyit.ie agus
beidh sé ar fáil go luath i
bhfoirm cóip chrua.  Beidh
tionchar nach beag ag na
forálacha atá leagtha síos sa
scéim nua ar idirb-
heartaíochtaí na hInstitiúide
lena gcustaiméirí  inmheá-

nacha agus seachtracha, dar le
Rachel Akkoc, comhor-
daitheoir na scéime san Insti-
tiúid.

Dúirt Uachtarán na hInsti-
tiúide, Paul Hannigan: “Tá
ceann de na Gaeltachtaí is mó
in Éirinn i nDún na nGall.  Tá
ról le n-imirt ag an Institiúid
ina cion roinnt chultúrtha don
cheantar agus tá an Scéim nua
seo mar chuid de sin.  

Tá sé iontach tábhachtach
go gcuirfeadh an Institiúid
úsáid na Gaeilge chun tosaigh
ar fud an champais agus go
dtabharfaí spreagadh do
bhaill foirne/mhic léinn ar
mian leo Gaeilge a labhairt
mar a gcéad theanga. Tá an
tiomantas seo mar chuid lár-
nach de Phlean Straitéiseach
na hInstitiúide.” 

Faoiseamh
maidir le
múinteoir
Gaelscoile
Ar lean ó leathanach a haon

Tá muid dearfach go bhfuil
feabhas ag teacht uirthi de
réir a chéile,” ar seisean. 

Rinne Bord bainistíochta
Scoil an Droichid cinneadh
gan labhairt leis na meáin
ach dheimhnigh siad go
raibh foireann na scoile ag
coinneáil i dteagmháil le
muintir Chaoimhe agus ag
iarraidh na daltaí a chur ar an
eolas fúithi. Bhí cuid mhór
ráflaí faoi cad é ar tharla agus
faoin tionchar a bheadh ar a
leithéid de thaisme ar
pháistí, ach mhaígh
Príomhoide na scoile, Fion-
nuala Mc Cotter, nach bhfaca
na daltaí an taisme. 

Tá Caoimhe faoi chúram
san Royal Victoria Hospital i
mBéal Feirste go fóill. 

Caoimhe Prigent.

CLUAS SA CHEANNÁRAS
Le Eoin Ó Murchú

Teachtaí an Lucht Oibre ag crith faoin gcáinaisnéis
TÁ Teachtaí Dála de chuid an rialtais
ag iarraidh iad féin a neartú don chái-
naisnéis a thabharfar isteach i gceann
míosa, de réir mar atá eitleoga
éagsúla á gcur in airde le míshástacht
an phobail a mheas.

Agus cé go bhfuil cúlbhinseoirí de
chuid Pháirtí an Lucht Oibre ag caint
faoi ardaithe cánach, go háirithe
maidir leis an táille uilíoch sóisialta,
is iad an dream céanna is mó atá faoi
bhuairt.

Agus níor chuir scéal san Irish
Independent Dé Luain ar a só iad,

nuair a tuairiscíodh go mbeadh cártaí
leighis, íocaíochtaí do phinsinéirí
agus mar sin faoi ionsaí ag Michael
Noonan an mhí seo chugainn, mar
aon le ciorruithe breise ar oideachas,
sláinte agus leas sóisialta nuair a
léiríonn an figiúirí nach bhfuil fás san
eacnamaíocht mar a tuaradh go
mbeadh.

Chun an fhírinne a rá, bhí sé
beagáinín truamhéileach éisteacht le
daoine fásta ag iarraidh an chaint faoi
athruithe sa gcóras saorthaistil a
mhíniú i dtéarmaí calaoise: cé mhéad

duine sna 20í atá in ann iad féin a
chur trasna mar phinsinéirí!

Tuigeann na cúlbhinseoirí gurb é
an rialtas féin – nó na daoine atá fos-
taithe acu le scéalta a sceitheadh – atá
taobh thiar de na tuairiscí seo sna
meáin. Ach ní cosúil go bhfuil aon
mholadh ar leith ag cur as don
phobal, ach an pacáiste ina iomlán,
agus is ábhar mor buartha é sin don
Lucht Oibre.

Tá Fine Gael i bhfad níos sásta. Tá
an tOchtar Freasúra (mar a thugtar ar
Eoghan Murphy agus a chomrá-

daithe) curtha ina mbosca, agus tá an
páirtí aontaithe.

Tá líne soiléir acu (nach bhfuil aon
dul as ach na cinntí diana seo a ghla-
cadh), agus is féidir le hAirí de chuid
Fhine Gael leas a bhaint as an
gclamhsán faoi Chomhaontú Pháirc
an Chrócaigh nuair a iarrann an
Lucht Oibre aon ghéilleadh do
leochaileacht a lucht tacaíochta féin.

Níl ach fadhb amháin anseo, agus
is é sin nach féidir leis an Aire (dar leis
féin) iachall a chur ar na bainc gan
tuarastail agus pinsin arda a thab-

hairt amach do na daoine is sinsearaí
atá acu.

Ní nach íonadh mar sin go bhfuil
díormaí beaga de Theachtaí ón Lucht
Oibre le feiceáil ag cogarnach le
chéile anseo is ansiúd.  Ní dánacht,
ámh, ach faitíos atá i gceist anseo.

Tá cinniúnachas gan mórán
dóchais ag na Teachtaí seo go n-
éireoidh leis na polasaithe déine sa
bhfadtéarma, in am don olltoghchán.
San idirlinn, níl mórán fonn orthu
labhairt go poiblí, cé go bhfuil sé ina
luaidreáin acu go príobháideach.

Fáilte roimh fhaoiseamh
an Reifrinn Leanaí
MÁ tá díomá ar Theachtaí an rialtais
maidir leis an gcáinaisnéis, is faoiseamh
mór dóibh an reifreann faoi chearta
leanaí.

Más fíor do na tuairiscí, beidh bua éasca
ag an rialtas (agus is bua an rialtais atá i
gceist cé go bhfuil páirtithe an fhreasúra
ag tacú leis an leasú Bunreachta freisin).

Níl an oiread sin de mholadh le fáil ag
Teachtaí an rialtais na laethanta seo, agus
tá macántacht Frances Fitzgerald faoin
ábhar ag teacht trasna go soiléir.  Tá idir
Lucht Oibre agus Fine Gael sásta go maith
léi.

Tá scáth ann, ámh.  Is féidir magadh a
dhéanamh faoi bhunúsaithe Caitliceacha,
ar nós Dana, Kathy Sinnot agus fiú John
Waters, ach scéal difriúil is ea cáineadh
Hugh O’Flaherty agus Miriam Hederman
O’Brien.

Tá beagáinín imní le tabhairt faoi ndear
mar gheall air seo, ach cé gur chaill an
lucht ‘Tá’ an díospóireacht, tá siad
dóchasach i gcónaí go mbeidh an bua acu
Dé Sathairn.

SF ar buile faoi Phádraic Wilson
AN fhaid is atá aird na bpáirtithe ar fad
dírithe ar ceisteanna móra an stáit – an chái-
naisnéis agus an reifreann – tá scéal eile ann
ón Tuaisceart nach spéis le héinne é ach le
Sinn Féin agus sin é gabhail Phádraic Wil-
son.

Dar le Sinn Féin, is sárú briathair ag rialtas
na Breataine agus ag an tseirbhís
phóilíneachta ó Thuaidh gur gabhadh Wil-
son. Bhí áit lárnach thábhachtach aige sa
bpróiseas síochána, go háirithe maidir le
hóglaigh an IRA a thabhairt taobh thiar den
iarracht.

Is cosúil go ndeachaigh sé chun cainte le
muintir Robert McCartney nuair a maraíodh
é ag iarraidh réiteach a fháil ar an scéal,
chomh fada agus a bhí réiteach in ann tar éis
bhás an fhir.

Anois deirtear go mbeidh deirfiúracha
McCartney ag tabhairt fianaise in aghaidh
Wilson i gcás cúirte go raibh sé ina bhall den
IRA ag an am, cé nach bhfuil duine ar bith ag
cur ina leith go raibh aon bhaint aige le marú
McCartney.

Dar le Sinn Féin, is iad na fórsaí slándála
atá naimhdeach don phróiseas síochána atá
taobh thiar den chúisiú seo.

Ach níl éinne sa Dáil ag cur spéis ar bith sa
scéal ach iad féin.  Tá Sinn Féin ag rá go
gcruthaíonn sé seo nach spéis leis na páir-
tithe eile an próiseas síochána ar chor ar bith
agus gur fearr leo buille suarach a bhualadh
in aghaidh na bPoblachtánach ná an
próiseas a chosaint. 

Ach céard is féidir le SF a dhéanamh faoi?
Go háirithe ó dheas?

Aire na Leanaí, Frances Fitzgerald



6 • NUACHT GAELSCÉAL 
Dé Céadaoin, 7 Samhain, 2012

Ealaín na Gaeltachta Teo
Iarratais á lorg don scéim seo a leanas

Scéim Sparánachta na nEalaíon: Scéim atá dírithe ar thacaíocht a chur ar fáil
d’Ealaíontóirí i bhforbairt a gcleachtas. 

Spriocdháta: Dé hAoine 23 Samhain 2012 

Tuilleadh eolais maidir le foirm iarratais, critéar srl. ar fáil ó na hÁisitheoirí Ealaíon
ag na seoltaí thíos: 

Na Forbacha, Co. na Gaillimhe (091) 503 100  
m.nidhroighneain@udaras.ie

An Daingean, Co. Chiarraí (066) 9150100 / (026) 45366 
e.depaor@udaras.ie 

Doirí Beaga, Co. Dhún na nGall (074)9560100 m.macaoidh@udaras.ie  

Peadar de Blúit

CEILIÚRADH, comhrá,
díospóireacht agus damhsa;
bhí gach ceann acu i réim ag
Oireachtas na Samhna i Leitir
Ceanainn ag an deireadh
seachtaine. In ainneoin roinnt
gearán faoi lucht an óstán, bhí –
mar a bhíonn gach bliain – féile
iontach ag tromlach mór den
slua. 

Is iontach a fheiscint go
bhfuil an fhéile seo ag dul ó
neart go neart, agus is iontach
an borradh atá tagtha fúithi a
fheiscint. Cuid faoi leith den
Oireachtas a bhfuil borradh
tagtha faoi ná tinreamh lucht
an tríú leibhéil. Níl aon dabht
ach go raibh daoine óga riamh
ag freastal ar an Oireachtas de
dheasca na gcomórtas agus
araile. Le roinnt blianta anuas,
áfach, tá slua i bhfad níos mó ag
freastal ar an Oireachtas in
éindí lena gcoláistí. 

Tagann siad mar chuid de
thurais éagsúla a bhíonn
eagraithe sna coláistí féin. Níl
aon dabht ach an oiread ach go

gcuireann siad go mór leis an
atmaisféar. Tá fás chomh maith
ag teacht ar na hócáidí a
eagraítear dóibh agus don dara
bhliain as a chéile i mbliana
reáchtáladh Díospóireacht
Gael-Linn don tríú leibhéal.
D’éirigh le Coláiste na
hOllscoile, BÁC, an lá a thógáil
leo arís i mbliana. 

An pointe atá níos tábhachtaí
ná an ócáid féin is ea an freast-
al. Ag tús na seachtaine bhí sé
beartaithe an díospóireacht a
chur ar siúl in LYIT. Nuair a
tháinig sé chun solais, áfach,
nach raibh ach 150 suíochán sa
seomra is mó, deineadh cin-
neadh é a bhogadh. Is maith an
rud é leis mar nuair a tháinig lá
na díospóireachta, le níos mó
ná 250 síochán sa seomra – ní
raibh ach spás seasamh ar fáil.
Caithfear an cheist a chur,
áfach, más rud é go raibh an
spás i gcónaí ar fáil sa
phríomhionad, cén fáth gur
chuireadh an díospóireacht
amach go LYIT?

Le soiléiriú, nílim ag fáil aon
locht ar mhuintir eagraithe an
Oireachtais – tá an-chabhair
tugtha acu do na mic léinn le
roinnt blianta anuas. Sílim go
bhfuil sé go hiontach go bhfuil
deis ag na mic léinn meascadh
le muintir na Gaeltachta agus
lucht labhartha na Gaeilge i

gcoitinne. An cheist atáim a
chur ná cén fáth go bhfuil an
meon ann gur gá na mic léinn a
dhíbirt ó phríomhshlua an
Oireachtais? Is deis é an
tOireachtas lena thaispeáint
gur pobal mór amháin sinn atá
bródúil as ár gcultúr agus as ár
dteanga. 

Bhí riamh, agus beidh i gcó-
naí, ár dteanga faoi ionsaí ag
daoine áirithe sa tír seo. Tá sé
tábhachtach mar sin go bhfuil-
imid in ann seasamh lena
chéile ar mhaithe na Gaeilge,
agus gan a bheith ag scoilteadh
agus ag cliseadh óna chéile
laistigh dár dteach féin.  

Ar an slí abhaile dheineas
cuardach ar #OnaS12 ar Twitter
le feiscint cad a bhí á rá ag
daoine faoin ócáid. Bhí gach
rud chomh dearfach agus
chomh spreagúil, agus chonaic
mé go bhfuil #OnaS13 in úsáid
cheana! Táim féin ag súil go
mór le Cill Áirne le slua níos mó
fós de mhic léinn a bheith ann,
agus go n-aithneofar gur chuid
lárnach de shlua an Oireachtais
anois iad, cosúil le Seimineár
Chonradh na Gaeilge, nó Corn
Uí Riada.  Bhí feidhmchlár de
na gutháin chliste againn i
mbliana; táimid ag bogadh
chun tosaigh agus ag forbairt
ina lán slite – déanaimis le
chéile é.

An tOireachtas: An chuid is fearr de shaol na Gaeilge

Concubhar Ó Liatháin

IS é an chuid is fearr de shaol na Gaeilge
An tOireachtas - agus b’fhéidir an chuid
is measa le cois, tinneas póite na féile. I
mbliana, thaistil mé le mo chlann ó
cheann ceann na tíre chun a bheith i
láthair ag mórócáid na Gaeilge i Leitir
Ceanainn, turas 600 míle ann agus
abhaile, agus dhéanfaimis arís é.

Bhí mo pháistí ag glacadh páirte ina
gcéad chomórtas Oireachtais le hagal-
lamh beirte a scríobh mé dóibh.  Gach
seans gurb í Danú, 6, an t-iomaitheoir is
óige agus cé nár bhuaigh siad duais,
bhíos chomh bródúil as an mbeirt as
tabhairt faoin dúshlán gur cuma liom
dá mbeadh sé buaite acu.  Mar a thar-
laíonn sé, beidh seans eile acu ar bhonn
Oireachtais an tseachtain seo chugainn
mar beidh, a bhuíochas de Sheán Ó
Muimheacháin, Ionad Cultúrtha Bhaile
Bhuirne agus an tOireachtas, feile lae
d’agallaimh beirte, de luibíní agus de
sceitseanna do pháistí i gCúige
Mumhan nár éirigh leo taisteal ó
thuaidh ar an Aoine, 16 Samhain.   

Ach ní ar son boinn agus duaiseanna
amháin a thaistealaím chuig an

mórfhéile seo. Is é an tOireachtas an t-
aon fhíor-Ghaeltacht atá fágtha sa tír.
Ceithre lá fhada de Ghaeilge ó dhubh go
dubh,  agus leann dubh, gan amhras.

Oireachtas ana éagsúil an tOireachtas
a dtéann tú ann leat féin, mar fhear óg
gan cúram, seachas an fhéile ar a bhf-
reastalaíonn tú le bean agus páistí. Ní
féidir leat an t-am ba mhaith leat a
chaitheamh sa bheár, mar shampla, mar
tá cúram ort. Ag an am céanna, chaith-
eas go leor ama i mbeáranna ag an
Oireachtas.

Oíche Dé hAoine bhíos in Óstán an
Clanree, ina bhfuaireamar seomra
teaghlaigh ar shladmhargadh Lidl (nod

don bhliain seo chugainn, lorg lóistín i
gCill Airne ar Lidl.ie!) agus cé gur óstán
‘oifigiúil’ de chuid an Oireachtais a bhí
ann agus an fhoireann ann fíorfháiltiúil,
sa bheár ag déanamh ceoil bhí banna ag
seinnt ‘Country & Irish’ i mBéarla blasta. 

Bhíos páirteach in dhá chomórtas mé
féin - an Dreas Cainte agus an tAmhrán
Nuachumtha - agus cé nár éirigh liom
buachaint i gceachtar ceann, bhaineas
ana shásamh as a bheith ag glacadh
páirte.  Bhí athrú formáide ar an dreas
cainte i mbliana, gan ach cúig nóiméad
ag gach iomaitheoir chun ullmhú le
haghaidh dreas de cúig nóiméad ar a
laghad. Is athrú chun feabhais é seo - cé

go gcreidim féin gurbh fhearr téamaí
teibí agus leathan seachas rúin
dhíospóireachta atá róchosúil le rúin
dhíospóireachta meánscoile nó
ollscoile. 

I gcás an amhráin nuachumtha,
comórtas a bhfuil Corn Sheáin Eoin Uí
Shúilleabháin ó Chúil Aodha mar
dhuais air, trófaí a thug m’athair abhaile
go Cúil Aodha faoi dhó, ceartaíodh an
éagóir a rinneadh ar Sheosamh Mac
Donncha ón gCeathrú Rua anuraidh
nuair nár bhuaigh sé duais le hiarracht
ghleoite mar gur air a bronnadh an corn
an uair seo. Má dheirim féin é, bhí
iomaíocht fhíorghéar sa chomórtas,
d’fhéadfadh an Corn a bheith bronnta ar
iomaitheoirí eile de bhrí go raibh an
caighdeán chomh hard san. Bhí leagan
nua de “Na Connerys” ag Aodh Ó
Domhnaill, á chanadh le glór breá
Déiseach ag Aodán Ó Ceallaigh, agus
fuair sin an dara háit.  N’fheadar cár
chríochnaigh mo leagan féin de An Poc
Ar Buille, is é sin Mo Bhanc Ar Buile, ach
seans go gcanfar é uair nó dhó eile
amach anseo.

Tabhair faoi ndeara nach bhfuilim ag
cáineadh na moltóirí i mbliana - táim ag
staonadh ón duáilce sin agus ón deoch
don chuid eile den mhí tréanais seo!

Más tinneas póite do thrioblóid, bhí
leigheas le fáil ach an tuairisciú bheo ar
Twitter a léamh ag Seimineár an
Oireachtais maidin Dé Satharn.  Dar le
hAodhán Ó Dheá, is é ‘club lemon’ an

leigheas is fearr.  Ní fheadar - ach chaith
mé féin m’am ag éisteacht agus ag twit-
teráil.   Ní mé, áfach, a bhaist ‘cluasán-
gate’ ar an eachtra le linn an tSeimineáir
nuair a d’iarr Aire Cultúir an Tuaiscirt,
Carál Uí Chuilinn, ar cheisteoir labhairt
i mBéarla mar ná raibh sí sásta na clu-
asáin a chaitheamh chun éisteacht leis
an aistriúchán comhuaineach agus í ag
iarraidh an teanga a fhoghlaim.  

Chas mé leis an Aire Dinny McGinley
cúpla uair le linn na féile - bhí sé ar
fuaid an bhaill.  Sheas an fear uasal
Conallach deoch dom oíche amháin
agus bhí plé gairid againn ar na rudaí
‘suimiúla’ a bhí scríte agam sa
nuachtán seo faoi Bhord an Údaráis
agus faoin bpróiseas ceapachán. Dar
leis, bheadh ionadaí ann ó Mhúscraí
agus ó na Déise - ach ní de cheart, ach
ag brath ar phléisiúr an Aire.   Dúirt sé
freisin, agus tá orm aontú leis is eagal
liom faoi seo, nach dtabharfaidh muin-
tir an Údaráis na sráideanna orthu féin
ar mhaithe leis an Údarás. 

San uair an chloig dheireannach a
chaith mé ag an bhféile, shuíos chun
boird do chluiche Scrabble sa chomórtas
- agus cé gur mé an ball ba laige ar an
mbord leis an marc ab ísle, bhuamar.
Faoi dheireadh thiar tá bonn Oireachtais
agam, bonn gleoite cré umha - ach le
dealramh órga - ag crochadh ó ribín
gorm agus bán.  Táim chomh sásta leis
sin agus dá mbeadh bua agam i gCorn Uí
Riada!

Sean-Nós, ná bris é

Buaiteoirí Chomórtas Scrabble an Oireachtais - eagraithe ag Gaeilge Loch
Riach agus Glór na nGael. Eimear Ní Mhathúna agus a hiníon, Muireann,
Concubhar Ó Liatháin agus a mhac, Art.

AIGHNEACHTAÍ Á LORG
ACHT NA dTEANGACHA OIFIGIÚLA 2003

-AN DARA SCÉIM Á hULLMHÚ AG COLÁISTE NA TRÍONÓIDE, 
BAILE ÁTHA CLIATH

Tá sé i gceist ag Coláiste na Tríonóide, Baile Átha Cliath an dara scéim a dhréachtadh de
réir Alt 11 d’Acht na dTeangacha Oifigiúla 2003. Is é bun-chuspóir an Achta ná a chinntiú
go mbeidh fáil níos mó ar sheirbhísí poiblí trí Ghaeilge agus go mbeidh siad ar
chaighdeán níos airde. Tá an Scéim reatha (2010-2012) ar fáil ag
http://www.tcd.ie/gaeloifig/acht-na-dteangacha-oifigiula/sceim/ 

Tá aighneachtaí maidir le hullmhú na dara scéime á lorg ag Coláiste na Tríonóide, Baile
Átha Cliath anois ó aon pháirtí leasmhar. Is fearr aighneachtaí, a chuirfear ar fáil go poiblí
ar shuíomh gréasáin Oifig na Gaeilge, Coláiste na Tríonóide, a sheoladh go leictreonach
chuig gaeloifig@tcd.ie

Ina ionad sin, is féidir iad a sheoladh leis an bpost chuig Aighneachtaí Scéim 2, Oifig na
Gaeilge, Coláiste na Tríonóide, Baile Átha Cliath 2.

Tá eolas maidir le mandáid agus ról Choláiste na Tríonóide  agus na seirbhísí a chuireann
sé ar fáil don phobal ar fáil ag www.tcd.ie 

Ní ghlacfar le haighneachtaí i ndiaidh 
5.00in, 31 Nollaig 2012.

Tá tuilleadh eolais faoin Acht ar fáil ar shuíomh gréasáin na Roinne Ealaíon, Oidhreachta
agus Gaeltachta www.ahg.gov.ie nó ar iarratas ríomhphoist chuig
diarmaid.omordha@ahg.gov.ie

Bob buailte ar na meáin
Pictiúr drámatúil a bhí

ann: triúr saighdiúirí
ag seasamh ar aire in
aghaidh gaoithe agus
báistí, gan cromadh

agus gan cor astú. Beag beann
ar an spéirling ‘Sandy’, bhíodar
ag coinneáil leis an dualgas
síorraí ómóis ag uaigh an
tsaighdiúra anaithnid i reilig
Náisiúnta Arlington i Washing-
ton. Bhí sé ar cheann de na pic-
tiúir inspioráideacha ar bhealaí
teilifíse na Stáit Aontaithe Dé
Luain seo caite...ach pictiúr
bréagach a bhí ann. 

Tarraingíodh an pictiúr
scaitheamh maith ó shin.
Drochlá a bhí ann, ach níorbh é
lá na spéirlinge ‘Sandy’ é.

Duine éicint a sheol na pic-
tiúir isteach ar na ‘meáin
shóisialta’ chuig an teilifís. Bhí
na stáisiúin theilifíse sa tóir ar
na pictiúir. Bhí cuireadh á chuir
amach chuig éinne sa lucht
féachana a mbeadh pictiúir acu
do dhamáiste agus d’eachtraí a
bhain leis an ngála mór iad a
sheoladh isteach ar an
ríomhaire nó ar na teileafóin.
Cuireadh isteach iad freisin,
cuid acu cruinn agus roinnt acu
bréagach. Bhí pictiúir an ghar-
da onóra faoin léigear gaoithe
agus báistí ar cheann de na pic-
tiúir bhréagacha; bhí tuilleadh
acu ann freisin. B’éigean do na
stáisiúin cúpla soiléiriú agus
leithscéal a chuir amach. Mar
shampla, tháinig cúpla scéal
isteach faoi fhuarlaigh in
áiteacha nach raibh siad.

Chuir an úsáid agus an mhí-
úsáid a baineadh ar na ‘meáin
shóisialta’ le linn na spéirlinge i
gcuimhne dom comhrá
bricfeasta a bhí agam cúpla
maidin le gairid le beirt
chomhairleoirí –‘consultants’ –
i ngnó na bpáipéar nuachta.
Cuireann Jack Ryan agus Rhon-
da A. Ahmed as Jack Ryan
Associates comhairle ar lucht
nuachtáin ar fud na Státaí -
agus thar lear, scaití. Nuachtáin
a bhíonn faoi bhrú airgeadais a
chuireann fios orthu. Dúirt Jack
go bhfuil na ‘meáin shóisialta’
ar cheann de na dúshláin
mhóra atá sa mullach ar
nuachtáin anois. 

“Bhíodar ró-mhall ag dul i
ngleic leis,” a dúirt sé.  “Ba
díchéillí an mhaise do lucht
nuachtáin a bheith ag scaradh
lena gcuid nuachta in aisce.” 

Creideann Ryan go bhfuil
cineál nua léitheoireachta á
mhúnla go láidir ag na “meáin
shóisialta” agus go bhfuil go
leor daoine ag fáil a gcuid
nuachta bunaithe ar
shuíomhanna ríomhairí agus
ceannlínte ar an scáileán. 

Ach an dtiocfadh sé sa

déanamh, de réir a chéile, go
ndéanfadh daoine
neamhshuim do mhórán
chuile rud a bheadh sna ‘meáin
shóisialta’ mar nach féidir
braith orthu? 

Ní chuirfeadh Jack Ryan agus
Rhonda A. Ahmed é sin as an
áireamh, ach ní inniu ná
amárach a thárlódh sin, a
dúradar; tá glúin nua daoine
gaite i gcleachtadh ar bhealaí
eile cumarsáide.

San am céanna, níor
chuidigh na scéalta bréige a
cuireadh chuig stáisiúin teil-
ifíse Dé Máirt seo caite le
seasamh na ‘meán shóisialta’ i
gcúrsaí nuachta. B’fhéidir gur
cheart an fógra a thabhairt mar
a thugtar nuair a bhíonn ábhar
ag teacht as áiteacha ar nós an
Mheáin Oirthir: “ní féidir a dhul
i mbannaí go neamhspleách
gur thárla sé seo”.

D’fhéadfaí dul i mbannaí go
mba iad Jimmy Mac an Ríogh
as an Aird Thiar i gCarna agus
Tomás Ó Conaire as Ros Cíde i
Ros Muc an bheirt a bhí ag dul ó
dhoras go doras i South Boston
agus i mBrighton i mBostún an
deireadh seachtaine seo caite
agus iad sa tóir ar vótaí do Eliz-
abeth Warren. Ba í Warren iar-
rthóir na nDaonlathach sa
toghchán Seanaid i Massachu-
setts. Baill do cheardchumann
na n-oibrithe tógála i mBostún
iad an bheirt agus bhí lucht na
gceardchumann ag tacú go
láidir leis na Daonlathaigh; sin
polasaí ceardchumainn anseo
sna Státaí. 

Is é an manna is deireanaigh
is cosúil ná nár cheart a bheith
ag braith ar na ‘téacsanna’ ná ar
mheáin shóisialta eile le sois-
céal na bpáirtithe a chraobh-
scaoileadh.

“Creideann go leor anseo
anois nach féidir an
chanbhasáil ar an tsráid agus ar
an táirseach a bhualadh,” arsa

Tomás Ó Conaire. “Tá an
polasaí céanna ag an dá pháirtí
mhóra anseo sa toghchán seo.
Siúráilte, bainfear leas as na
téacsanna agus as na ríomhairí
ach is deacair an comhrá ar leic
an dorais a bhualadh;
faigheann tú féin léargas níos
fearr freisin ar intinn agus ar
cheisteanna an lucht vótála ar
an gcaoi sin.”

An Feisire
Walsh ag
fiach ar
Mhéaracht
Bhostúin

Dheimhnigh an
tIonadaí Stáit,
Martin Walsh,
dúinn an tseach-
tain seo go bhfuil

suim aige a bheith san
iomaíocht do phost Mhéara
Bhostúin an chéad bhliain eile –
sin má bhíonn Thomas Menino
ag éirí as. 

Beidh scór blianta déanta ag
Menino in 2013; beidh an
toghchán ann i mí na Samhna.
Ceaptar go dtabharfaidh Meni-
no fógra i dtús an Earraigh. 

“Cá bhfios,” a deir Martin
Walsh i dteach a mhuintire i
Dorchester an tseachtain seo,
“d’fhéadfadh cois a bheith ag
an gcéad Mhéara eile ar
Bhostúin i Ros Cíde agus i gCal-
adh Mhuínse.” 

As Ros Cíde in Ros Muc í
Máire Bhreathnach (Ní Mháille)
agus b’as Caladh Mhuínse i
gCarna a athair, Seán Breath-
nach – John Mháirtín Tom –
nach maireann.

Bíonn go leor stádais agus
cumhachta ag Méaraí i

gcathracha móra i Meiriceá.
Toghtar iad i measc an phobail
agus bíonn téarma ceithre
bliana acu. Bhí cáil náisiúnta
agus idirnáisiúnta ar Mhéaraí
Bhostúin in imeacht na
mblianta – leithéidí James
Michael Curley, Kevin White,
Ray Flynn agus tuilleadh acu.
Ba de bhunadh na hÉireann go
leor díobh siúd a bhí sa bpost;
bhris Thomas Menino (Daon-
lathach) an chumhacht sin 20
bliain ó shin. Is é Menino an
chéad pholaiteoir de bhunadh
na hIodáile a toghadh ina
Mhéara ar an gcathair.

Dhá thoghchán a bhíonn le
troid i bhfeachtas Mhéara
Bhostúin. Beidh an
réamhthoghchán ann i mí
Mhéan Fómhair agus rachaidh
an bheirt is airde a gheobhaidh
vótaí ar aghaidh go dtí an
toghchán deireannach i mí na
Samhna. 

Míníonn an Feisire Walsh go

bhfuil athruithe móra sa daon-
ra i gcathair Bhostún le
scaitheamh de bhlianta; 51%%
de chine gheal atá ann anois
agus 49% de mhionlaigh
éagsúla idir an cine ghorm,
muintir na hÁise, daoine de
mhianach Spáinneach agus
mionlaigh eile. Creideann Mar-
tin Walsh go mbeadh sé in ann
tacaíocht mionlaigh a fháil
anonn agus anall sa gcathair. 

Bheadh an ceangal atá aige
leis na ceardchumainn ar an

gcrann taca is láidre a bheadh
ag Martin Walsh; sé atá ina
eagraí lánaimseartha ar na
ceardchumainn éagsúla i
dtionscail na tógála sa Stát
chomh maith le bheith ina
fheisire parlaiminte. Tá clú ar
an gcóras eagrúcháin agus
canbhasála atá ag na ceardchu-
mainn i gcúrsaí toghchá-
naíochta. Bheadh air freisin
carnán mór airgid a chur le
chéile. 

“Theastódh $1.3 milliún
uilig,” a dúirt Martin Walsh an
tseachtain seo. “Tá trí ócáid
bhailiúcháin airgid eagraithe
agam as seo go ceann cúpla mí
– sin mar thús“.

D’fhéadfadh sé go mbeadh
feachtas stairiúil, ó thaobh
Chonamara de, le troid ag lei-
théidí Thomáis Uí Chonaire,
Jimmy Mhic an Rí, agus a
gcomhluadar i bhFómhar na
bliana 2013.

Anonn agus Anall i Meiriceá, Máirtín Ó Catháin ag tuairisciú as Bostún

Chreid go leor de na meáin in SAM gur tógadh an grianghraf seo
le linn Ollspeirling Sandy, ach ní hamhlaidh a bhí.

Polaiteoir de bhunadh Chona-
mara, Martin Walsh.

Conall Ó Móráin

Ní fhéadfadh go raibh mé
ar an aer ocht nóiméid ar
chlár ‘Cormac ag a Cúig’
ar Raidió na Gaeltachta
nuair a tháinig an chéad

téacs isteach agus blas na bagartha air.
Bhí an láithreoir, Cormac Ó

hEadhra, tar éis cuireadh a thabhairt
dom labhairt leis faoin méid a bhí tar
éis tarlú leis an bhfear gnó Seán Quinn
agus é curtha go príosúin Mhuin Seo
ag deireadh na seachtaine seo caite. 

Caithfidh mé a bheith cothrom
nuair a deir mé go raibh ‘blas na
bagartha’ ar an téacs mar níor
cuireadh ach ceist orm, tríd an téacs,
ar cé mhéad post a bhí cruthaithe
agam. 

Ba é pointe an téacs ná nach raibh
sé de cheart agamsa mo chuid
smaointe ar Sheán Quinn a nochtadh
mar nach raibh ach cúpla post
cruthaithe agam i gcomparáid leis an
8,000 post a chruthaigh an tUasal
Quinn. 

Nach ait an meon é sin nó ar a
laghad ceapaimse gurb ea? An
mbeadh sé ceart go leor dom mo
thuairimí a chraoladh dá mbeadh 50
nó 500 post curtha ar fáil agam ach de

bharr nach bhfuil ach lán doirn curtha
ar fáil agam ní cóir go mbeadh cead
cainte agam? Nuair a bhíonn tráchtairí
le speisialtóireacht eile ag ‘tabhairt
fianaise’ ar an aer faoi, abair, an córas
sláinte an gcuirtear ceist orthu cé
mhéad obráid atá déanta acu nó cé
mhéad duine atá leigheasta acu? 

Nuair a bhíonn Marty Morrissey ag
gearán faoi chluiche peile an gcuirtear
an cheist air cé mhéad bonn peile atá
buaite aige? Ní dhéantar. Ach nuair a
luaitear ainm Sheán Quinn caithfidh
tú a bheith cúramach.

Tá mé tar éis scríobh go minic faoin
daonlathas sa tír seo agus an eagla atá
orm go bhfuil muid ag druidim an treo
mícheart an t-am ar fad maidir le
saoirse cainte. Tá cúpla fear gnó sa tír
anois go bhfuil sé ‘níos éasca’ gan aon
rud a lua fúthu mar go bhfuil boladh
na bagartha thart orthu. Tá Seán
Quinn ina measc siúd. Ní hé go bhfuil
Seán féin ag piocadh suas an
teileafóin ach tá dream mór ‘dílseoirí’
thart air agus is cosúil nach dtuigeann
siad ceachtar cúrsaí gnó ná dlí. Is é an
mana atá acu ná gur chuir Seán Quinn
5,000 poist ar fáil thart ar chontaetha
an Chabháin agus Fhear Manach (an
3,000 eile thar sáile) agus dá bharr sin
gur ‘cás speisialta’ é. Ach ní mar sin a
oibríonn cúrsaí dlí.

Tá clann Quinn tar éis a admháil go
bhfuil siad tar éis iarrachtaí luach
€500 milliún de shócmhainní a chur
as an mbealach ionas nach féidir le
banc IBRC (an seanbhanc Angla Éire-
annach) a gcuid lámha a leagan air.

Admhaíonn siad freisin go bhfuil an t-
airgead sin dlite don IBRC mar gur
tugadh geallúintí ina choinne nuair a
ghlac na Quinns iasachtaí ó Bhanc
Angla Éireannach. Sin a deir siad féin.
Sin a deir an breitheamh. Sin a deir
aon ghnáthdhuine a bheadh ag suí ar
ghiúiré. Ach áit éigin i smaoin-
teoireacht na Quinns agus a gcairde ní
mar sin a fheiceann siad siúd an saol.
Is amhlaidh nach mbíonn ar fhir gnó
cloí leis an dlí má chuireann siad poist
ar fáil. 

Seo figiúr simplí is féidir linn ar fad
a thuiscint. Go garbh, tá na Quinns tar
éis €500 milliún a bhogadh thar lear.
Aontaíonn gach duine, na Quinns ina
measc, nach leo an t-airgead. Is le
IBRC an t-airgead. Is linne IBRC. Dá
bhrí sin is as ár bpócaí atá an t-airgead
tógtha. Sin mise agus tusa agus na
léirseoirí a bhíonn ag máirseáil thart
ag tacú leis na Quinns. Ach seo an
casadh. Táthar chun dul ar aghaidh
leis an ospidéal nua do pháistí, faoi
dheireadh. Cosnóidh sé thart ar €500
milliún, má bhíonn an t-airgead ann.
Sin díreach an mhéid chéanna atá faoi
cheilt ag na Quinns. D’fhéadfadh
páistí na tíre, sin gach páiste, páistí na

Quinns ina measc, a bheith in ann
buntáiste a bhaint as an ospidéal ach
an t-airgead a bheith ann chun é a
thógáil. 

Tá an t-airgead ann ach tá sé sa Rúis
agus anois tá orainne (IBRC) suas le
leath an airgid a dhíol le cuideachta
Rúiseach le stair ghnó ‘spéisiúil’ chun
iarracht a dhéanamh roinnt den
airgead d’fháil ar ais. Ní ansin ach
leath den luach, leath ospidéal leanaí,
de bharr an chluiche chaim atá á imirt
ag na Quinns.

Is soiscéalaí ar chúrsaí gnó mise. Is é
sin le rá go bhfuil fonn orm go mbeadh
an oiread daoine agus is féidir ag obair
ar a son féin – mar, chomh maith leis an
bpian a fhulaingíonn siad – tá saoirse
de shórt ag baint le bheith ag obair duit
féin. Ach caithfidh lucht gnó cloí le
dlíthe na tíre. Tá rialacha dochta
daingne i gcónaí ag teastáil i ngnó, mar
gan iad ní féidir a bheith ag brath ar
chonarthaí agus gan conarthaí ní féidir
gnó a dhéanamh. Féin spéis atá ann
agus rud bunúsach atá ag baint le gnó –
gur féidir linn brath ar a chéile. Ní féidir
go mbeadh eisceachtaí ann – is cuma
cé mhéad post a chuireann siad ar fáil.

I gcás go gceapfadh aon duine go

dtugann sé aon phléisiúr dom go
bhfuil fear atá seasca sé bhliain d’aois
istigh i bpríosún – ní thugann. Ach is
féidir le Quinn siúl amach as an
bpríosúin aon lá is mian leis má
leanann sé treoir na cúirte agus cabhrú
le IBRC a gcuid airgid a fháil ar ais. Ní
hionann agus an trí mhíle duine eile
atá inár bpríosún, is féidir le Seán
Quinn an doras a oscailt agus dul
abhaile chuig a chlann. 

Tá a fhios ag gach iriseoir gnó go
bhfuil foireann ag obair leis na Quinns
ag cur casadh ar an scéal gach lá agus
gach cleas cumarsáide poiblí á úsáid
acu – seo an dream is dóigh ar sheol an
téacs chuig RnaG. An chaibidil is
deireannaí dá scéal ná gur sórt éigin
mairtíreach é Quinn i gcogadh (an
focal a d’úsáid a iníon) i gcoinne IBRC. 

Scríobhfaidh mé uair amháin eile é.
Is linne IBRC, go bhfóire Dia sinn. Is
féidir linn tuiscint uaidh sin go bhfuil
na Quinns ag cogaíocht linne agus
€500 milliún dár n-airgead mar
dhuais acu má bhuann siad. Mar a
dúirt mé ar chlár Chormaic, bheadh
mé fhéin, fiú, sásta naoi seachtainí a
chaitheamh i gcillín i gcóir an tsórt sin
airgid!

Níl tú saor
ón dlí má
chruthaíonn
tú poist

Seán Quinn lena mhac Seán Óg lasmuigh den Ardchúirt. GRIANGHRAF: PHOTOCALL IRELAND.

Eoghan Ó Néill

Cad chuige nach dtugann
an rialtas cead vótála do
na hÉireannaigh i gcéin?
Cad chuige nach dtugann
siad faoi chlár de thionsc-

naimh a thabharfadh seans do na

Gaeil thar lear ról a bheith acu i saol
na tíre seo 365 lá sa bhliain?

Dá ndéanfadh Enda agus Eamon
amhlaidh bheadh cuma éigin orthu
agus iad ag iarraidh a lámh a chur
isteach i bpóca na nGael thar lear le
‘Tóstal 2013.’ Nó ‘Filleadh Éireann
2013.’ Nó ‘Comhchruinniú 2013.’ Nó
cibé ainm oifigiúil Gaeilge atá ar ‘The
Gathering.’

Ach, ar ndóigh, ní dhéanfadh Enda
ná an comhrialtas vóta a thabhairt do
na hÉireannaigh i gcéin agus ní
dhearna Fianna Fáil riamh roimhe é
nuair a bhí seans acusan. Mar

tuigeann páirtithe na bunaíochta
nach vótálfadh bunús na n-imirceach
sin don chóras a thug orthu an bád
bán a thógáil. An córas dá pháirtí (trí
pháirtí in amanna) a d’fhág aislingí
mhuintir 1916 ina smidiríní. 

An vótálfadh an 50,000 duine atá
ag imeacht ón stát gach uile bliain ar
son Michael Ó Nuanáin a shíleann gur
‘rogha stíl mhaireachtála’ é an bád
bán? 

Tuigeann Fine Gael, Fianna Fáil
agus Páirtí an Lucht Oibre go bhfuil
saolradharc eile ag na hÉireannaigh
sin a chuaigh ar imirce thar lear nó iad

siúd de shliocht na hÉireann a bhfuil
cónaí orthu san Astráil, i gCeanada,
sna Stáit Aontaithe, ar mhór-roinn na
hEorpa ná go fiú sa Bhreatain. 

Níl díbhinn pholaitiúil d’Enda
ligean do na daoine sin ról a imirt i
gcóras polaitiúil na hÉireann.

Ach tá díbhinn airgid ann as iad a
thabhairt ar ais lena n-airgead a
chaitheamh agus tá an comhrialtas
máite ar ghreim a fháil ar chuid den
airgead sin. 

Feiceann Enda dollair seachas
daoine. 

Rinneadh iarracht teastais

oidhreachta a dhíol leis na Gaeil thar
lear ar €40 an ceann. As an 60 milliún
duine a mhaíonn gur de shliocht na
hÉireann iad níor cheannaigh ach
1,042 duine acu teastas. Tá siad rud
beag níos cliste ná mar a shíleann an
rialtas seo!

Agus ar ndóigh tá an rialtas i rith an
ama ag brú ‘Tóstal 2013.’ Dar liom go
bhfuil an ceart ar fad ag Gabriel
Byrne, a deir gur scéim neamhscru-
pallach é ‘Tóstal 2013.’ Camscéim más
mian leat, cé nach rachainn féin
chomh fada sin. 

Gimic é a bheartaigh lucht mar-

Tóstal 2013 - Feiceann Enda dollair    

Litir oscailte don Aire Stáit Mac
Fhionnlaoich

Páidí Ó Lionaird

A Aire Mhic Fhionnlaoich, a chara, 

Táim ag scríobh chugat d’fhonn treoir
a chur ort agus tú a stiúradh ar ais ar
bhóthar do leasa óir is léir dúinn,
lucht labhartha na Gaeilge go bhfuil
teip éigin ar do chompás maidir le’d
chúram Aireachta i gceannas na
Gaeilge agus gach a bhaineann linne,
lucht a labhartha.  

I ndiaidh dom deireadh seachtaine
spraoiúil a chaitheamh i measc na n-
iliomad cairde agus daoine ar aon
intinn liom féin ag Oireachtas na
Samhna, tháinig mé abhaile go trom-
chroíoch agus buartha faoi nithe uilig
bainteach leis an nGaeilge.

Chuala mé scéalta uafáis faoi
éagsúlacht gnéithe bainteach leis an
dteanga seo lena bhfuilimid ar fad an-
tógtha agus an-ghafa. Faraor, a Aire,
go mbaineann go leor de na scéalta
seo leat féin, le’d roinn agus le foirne
chuid de na heagrais i gceannas ar
chur chun cinn na Gaeilge.

Chuir siad buairt orm agus i ndi-
aidh dom iad a scagadh i’m cheann
féin, bheartaíos gurb fhearr dom
peann a chur le pár agus aer úr a
shéideadh tríotha. Mar sin, maith
dom é mura bhfaigheann tú an
mhéid seo taitneamhach ach glac leis
go bhfuil sé fírinneach, macánta agus
ag teacht chugat ón gcroí istigh.

Bhí cor-dhualgas orm mar is gnáth
ag mórshlógadh na nGael. 

Chuir Sinn Féin ceist orm roinnt
seachtainí ó shin Cathaoirleacht a
dhéanamh ar sheimineár faoi thod-
hchaí na Gaeilge. Bhíos lán tsásta ach
nuair a chríochnaigh an seisiún tráth-
nóna Dé hAoine agus chuaigh daoine

ar aghaidh chuig an gcéad ócáid eile –
thosaíos ag smaoineamh faoina raibh
díreach tarlaithe. 

Agus faraor a Aire, ní raibh sé iom-
lán maith nó sláintiúil.

I measc na mórbhuartha a bhí á
bplé i gcaitheamh an deireadh seach-
taine, bhí An Stráitéis 20 Bliain don
Ghaeilge. Cuireadh go leor stór i
bhfoilsiú Achta na Gaeltachta i
gcomhthéacs na moille a bhí le fei-
dhmiú na Stráitéise. Anois agus an
tAcht brostaithe tríd an Dáil roimh an
samhraidh, cén fáth an mhoill?

Tá go leor lochtanna tugtha faoi
ndeara leis an Acht céanna. Acht
Gaeltachta agus cur chun cinn na
Gaeilge nach ndeineann oiread is
tagairt amháin féin do chúrsaí
oideachais nó aon nasc leis an Roinn
sin, an Roinn ar a mbeadh freagracht
seachadadh na Gaeilge ar an nglúin
óg. 

An léir go bhfuil sean-mhian an
Taoisigh Gaeilge éigeantach a bhaint
ó chlár na hArdteiste fós ar na bacáin?

Bhí easpa maoinithe luaite - anois
ní haon amadáin sinn agus sinn ag plé
chomh bocht is atá an tír. Táimíd go
léir ag tabhairt na gciorruithe faoi
ndeara gach mí. É sin ráite, agus do
leathanach idirlín ar “Fheidhmiú na
Straitéise” ó 2011 léite agam,
chaithfinn an chiall agus an mhacán-
tacht ann a cheistiú.

Nach bhfuil daoine fostaithe le dul
i mbun na stráitéise a fheidhmiú?
Daoine atá íoctha le tuarastail ón
sparán pobail? Nach ionann an
tuarastal sin agus maoiniú? Cad atá á
dhéanamh acu? Cad a dhéanann siad
ó lá go lá, Luan go hAoine? Ar cheist
chomh tábhachtach le seo, tá freagra
tuillte againn!

Má tá siad íoctha le freastal ar an
ndualgas, cén fáth nach bhfuil
monatóireacht nó tuairisciú táir-
giúlachta ar bun? 

Cím go bhfuil “Grúpaí Oibre
Ardleibhéil” idir ranna éagsúla rialtais
luaite ach cé hiad agus cad atá ar bun

acu san? 
Luaitear “Aonad Stráitéise” a bhei-

th údaraithe freisin. Cé hiad agus cén
fheidhm atá curtha leis an Stráitéis go
dtí seo acu? 

Is léir, a Aire, go bhfuil an Stráitéis
gan stiúir agat. Agus má tá, táthar den
tuairim go bhfuil an tÚdarás fágtha
gan stiúir agat freisin. Nuair nach
raibh cruinniú Boird Údaráis ag an
Oireachtas, ba léir do chách go bhfuil
liathróid pholaitiúil ciceáilte agat as
an Údarás. 

An é go bhfuil an Taoiseach agus an
Tánaiste ag troid faoi cé a ainmneofar
mar Chathaoirleach? Nó an bhfuil an
t-achrann sin idir tú féin agus d’Aire
sinsearach Deenihan? Cuma cé
agaibh is cúis leis an moilleadóireacht
seo, is bocht an scéal uait é agus
brúnn an ding níos doimhne idir
mhuintir na Gaeltachta agus an
státchóras agus idir an tÚdarás agus

an Daonlathas. 
A Aire, tá saol fada agus rathúil

caite agat i gculaith an pholaiteora
agus slí bheatha fhíormhaith bainte
amach agat as an tréimhse sin. Ní gá
dom an pinsean fíorluachmhar a lua
ag an bpointe seo. 

Níor mhaith le héinne a shamhlú
nach mbeadh saol fada agat le tait-
neamh a bhaint as do phinsean nuair
a bheartaíonn tú ar eirí as an bpo-
laitíocht. Ach más fíor do Enoch Pow-
ell, go gcríochnaíonn gach gairm pho-
laitíochta le teip, bheinn buartha fút,
a Aire.  

Feictear dom gur duine paiseanta,
Gaelach tú a bhfuil do dhícheall déan-
ta agat do mhuintir do Dháilcheantair
i dTír Chonaill agus bheadh a mbuío-
chas agat ó sciar mór dóibh. Má
leanann an sceanairt agus an t-easpa
maoirseachta uaitse ar do dhualgas
agus do fhreagracht Aireachta ar son

na Gaeilge, ídeoidh an bhuíochas sin
gan rómhoill. 

Ní áirím anseo an leatrom atá
bagartha ar oifig an Choimisinéara
Teangan, scoradh an Choimisiúin
Logainmneacha ná diúltú athnu-
achana na bhfordheontas eitiltí seirb-
híse poiblí d’oileánaigh Árann agus go
leor nithe eile nach iad.

Múscail an paisean sin a bhí ionat,
tosaigh ag obair linn, tabhair treoir,
troid ár gcúinne dúinn ag bord na
comhaireachta agus cinnteoimid
nach mar seo a bheidh agus go léifidh
na leabhair staire go dearfach fút i
bhfianaise do shaothar!

Ná lig do d’oidhreacht críochnú le
bheith chomh folamh agus briste le’d
alma mater i mBaile Bhuirne – cás
brónach eile gan mhaith faoi’d stiúir.

Níl sé ródhéanach ach ní fada go
mbeidh. 

Is mise, le meas…

An tAire Stáit Ghaeltachta, Donnchadh Mac Fhionnlaoich. 

gaíochta agus iad ag iarraidh leagan
éigin de Arthur’s Day a bheith acu do
365 lá sa bhliain. Seo scéim chun
airgead a thógáil ó phócaí cuairteoirí
a bhfuil gaol acu leis an tír seo nach
gaol airgid ar chor ar bith é. 

Daoine a bhfuil deathoil agus dío-
grais agus tírghrá, agus taithí agus tal-
lann acu ba mhaith leo a roinnt linn.
Agus dhéanfadh na rudaí seo tairbhe
i bhfad níos mó don tír ná an cúpla
milliún euro a ba mhaith leis an rial-
tas a thógáil amach as a bpóca. 

Tá an smaoineamh atá ar chúl
‘Tóstal 2013’ fiúntach.

Go mba cheart do gach paróiste
agus institiúid agus cumann gaol a
chruthú le sliocht na hÉireann thar
lear. Ach bíodh sin mar chuid de fíori-
arracht chun gaol ceart a chothú leis
an diaspóra seachas díreach á
gcreachadh ar son airgid. 

Cad é a choscann orainn a aithint
go raibh gné pholaitiúil ag baint le
dúnmharú David Black? Ní hionann
sin agus cosaint a dhéanamh ar an
marú. 

Ach tá cuspóir polaitiúil ag bunús
acu sin atá ceangailte le grúpaí
easaontacha Poblachtacha sa Tuais-

ceart agus tá siad ag leanúint do chur
chuige fadbhunaithe a chleachtaigh
roinnt de na laochra is mó sa tír seo
lena seal. 

Chaitheamar blianta fada frustra-
chais ag argóint faoi cé acu an raibh
aidhm pholaitiúil ag daoine a bhí
páirteach sna Trioblóidí.

Glac leis go bhfuil aidhm pholaitiúil
ag bunús acu sin atá ag marú leo
inniu. Glac leis go bhfuil sé mar chuid
de straitéis s’acu chun aird a thar-
raingt ar chás cimí s’acu agus dá réir.
Ach ní dhéanann sin ceart é agus ní
chiallaíonn sé go bhfuil éifeacht ná

fiúntas sna rudaí atá ar bun acu. Níl. 
Is mioneagrais iad na grúpaí seo, atá

mí-éifeachtach (den mhórchuid), atá
scartha ón ghnáthshaol a bhíonn ag
bunús daoine (go fiú i gceantair
Phoblachtacha) agus atá scoilte ó
bhun go barr. Níl aon tacaíocht pho-
laitiúil acu ná fonn orthu a leithéid a
lorg.

Níl plean fiúntach acu chun tab-
hairt ar Shasana imeacht as na Sé
Chontae gan trácht ar phleananna
réadúla chun an dá stát agus pobail an
dá stáit a aontú.

Níl de chuspóir acu ach an lóchrann

a thabhairt ar aghaidh chuig an gcéad
ghlúin eile agus más gá an ghlúin seo
a scrios, bhuel, is cuma leo.

Tá trí rud de dhíth chun an tír seo a
athaontú. Caithfimid cuid den phobal
Aontachtach a mhealladh chun
glacadh le hathaontú na hÉireann.
Caithfimid cur i gcoinne mheon na
críochdheighilte. Agus caithfimid an
Ghaeilge a thabhairt i réim arís sa
Ghaeltacht agus sa Ghalltacht.

Ní bheidh de thoradh ar fheachtas
na ngrúpaí easaontach ach meon sin
na críochdheighilte a threisiú agus na
cuspóirí eile sin a chur siar.

   seachas daoine

An tOireachtas i mBaile Átha Cliath

Donncha Ó hÉallaithe

Dhá scór bliain ó shin bhí an cheist
dúisithe ar cheart Oireachtas na
Gaeilge a bhogadh amach as Baile
Átha Cliath? I mBaile Átha Cliath a
bhíodh sé á reáchtáil chuile bhliain ó
athbhunaíodh é sa bhliain 1939. Ach
ag tús na 1970í bhí Gluaiseacht
Chearta Síbhialta na Gaeltachta ag
brú na tuairime go mba cheart an
tOireachtas a reáchtáil sa
Ghaeltacht.  Bhíodh lucht na Glu-
aiseachta cáinteach faoi ghalán-
tacht na hoíche oscailte nó ‘Fáiltiú
an Oireachtais’ mar a thugtaí air.

‘Ní mba áit é le haghaidh fear na
mbróga táirní,’ mar a dúradh in
eagarfhocal TUAIRISC, iris a bhíodh
á fhoilsiú ag Cearta Síbhialta i dtús
na seachtóidí.  

Chun brú a chur ar an Oireachtas
bogadh amach as an
bpríomhchathair, cuireadh Oireach-
tas na nGael ar bun i Ros Muc in
1970, i dTír an Fhia in 1971, i gCorca
Dhuibhne in 1972 agus i gCill
Chiaráin in 1973. D’éirigh leis an
bhfeachtas agus reáchtáladh
Oireachtas na Gaeilge 1974 i gCois
Fharraige. 

Ach ní mó ná sásta a bhí Bre-
andán Ó hEithir leis an gcaint seo
faoin Oireachtas a bhogadh amach
as Baile Átha Cliath, mar a léirigh sé
ina cholún seachtainiúil san Irish
Times, ‘An Chaint sa tSráidbhaile’,
dhá scór bliain ó shin. 

Donncha Ó hÉallaithe 

The Irish Times, 2 Samhain, 1972

An Chaint sa 
tSráidbhaile
Scoil Éigse Bharr Aille
Breandán Ó hEithir

‘Tá an tOireachtas caite go maith anois
ach mar a tharlaíonn gach uile bhliain
tá daoine ag fógairt  gur ceart é “thab-
hairt amach as Baile Átha Cliath.” Tá sé
le tuiscint gurb ionann an ócáid a
thabhairt amach as Baile Átha Cliath
agus é a thabhairt ar ais i measc na
ndaoine. An dream is glóraí a bhíonn
ar an téad seo is i mBaile Átha Cliath
atá cónaí orthu agus is minic a chea-
paim gur tochas taistil a bhíonn orthu
agus aslonnú an Oireachtais mar leith-
scéal. ...

An rud is mó i dtaobh an Oireachtais

a chuir iontas ormsa ná an chaoi a
mbíodh daoine nach bhfaca a chéile le
ceithre huaire a chloig roimh an
bhFáiltiu ag craitheadh lámh amhail is
dá mba é an bád bán a bhi i ndán dóibh
roimh mhaidin. An amhlaidh nach n-
insíodh siad dá chéile roimh-réidh go
rabhadar ag dul ann? Nó an amhlaidh
go mbíodh ríméad orthu araon a fháil
amach go rabhadar chomh
dhílis…focal é sin a bhíodh go mór i
mbéal Gaeilgeoirí san am, é sin agus
‘dáiríre’. Ach i gcomparáid leis an
Oireachtas mar atá sé anois ní bhíodh
ann an uair sin ach slua an-bheag agus
bhíodh aithne ag an uile dhuine ar an
uile dhuine eile.

Ní hé go bhfuil locht ar bith agamsa
ar dhaoine atá ag iarraidh rudaí
d’athrú. Cuiridís frith-Oireachtas  ar
bun más breá leo ach bíodh sé sin
chun sástachta an dream a théann
ann. Sé donas an scéil nach mbionn. …

Tá dearcadh eile ann os ag caint ar
chúrsaí Oireachtais é, a bhaineann
gáire asam freisin. Tá daoine ann a
cheapann gur i mBaile Átha Cliath atá
síol gach oilc. Daoine iad seo a d’fhág
Baile Átha Cliath agus a dteastaíonn
uathu Baile Átha Cliath dá gcuid féin a
chruthú áit éicint eile. ... Tá a shliocht
orthu. Nuair a thagann siad go Baile
Átha Cliath ní thagann druid orthu ach
ag cáineadh na cathrach agus droch-
thionchur na cathrach ar an gcuid eile
den tír….

Níl an dearcadh seo le fáil i measc
daoine atá suite dáiríre ina ndúthaigh
féin agus a thagann go Baile Átha
Cliath ag déanamh aeir anois is arís.
Cuid den intinn seo is bonn le daoine a
bheith ag iarraidh ócáidí ar nós an
Oireachtais a chur ar bun sna háitean-
na is míoiriúnaí ar fad. Intinn dhiúl-
tach agus ní intinn dhearfach is bonn
leis agus ní ceart géilleadh dó.’ 

Ní mór seasamh le muintir McCartney

GHLACAS páirt sa chomórtas dreas
cainte ag an Oireachtas agus ba é
ceann de na rúin a tugadh do na
hiomaitheoirí gur fearr racht gáirí
ná racht feirge don tsláinte. Is fear
mór rachtanna mé féin, gan amhras,
ach n’fheadar cé acu is fearr liom.

Níl a fhios agam ar cheart dom a
bheith feargach nó sna trithí mar
gheall ar theachtaireacht a fuair mé
ar ‘Facebook’ tar éis gur cháineas
Gerry Adams mar gheall ar a
cháineadh leibideach ar mharthóirí
David Black. Táim chun an teach-
taireacht a fuaireas a fhoilsiú anseo
- gan ainm an údair a lua - agus frea-
gra a thabhairt air.

Seo é;  
“Ní raibh mé féin bainteach riamh

le feachtas na Sealadach, ach an uair
úd ní raibh aon aitheantas don
phobal náisiúnaíoch ó thuaidh is
thréig an deisceart iad. Anois níl
gach rud i gceart, ach ní féidir an
pobal náisiúnaíoch a ligean i ndear-
mad. Tá bealach neamhfhoireigean-
ta ar aghaidh cruthaithe ag Gerry
Adams agus ag Sinn Féin. Ach
léiríonn gabháil Phádraic Wilson go
bhfuil naimhde na síochána láidir i
gcónaí. Nach ait an chomhghuail-
líocht iad: fórsaí rúnda na Breataine,

na deirfiúracha McCartney - agus
Concubhar Ó Liatháin????”

Tá sé le rá ag an údar agus ag
Gerry Adams araon nach raibh lámh
acu i bhfeachtas na Sealadach - crei-
dim an té a scrígh an ráiteas thuas!
Tagraítear ann do ghabháil Phádra-
ic Wilson agus tá lucht Shinn Féin ag
togáil raice faoi chúisiú agus
phríosúnú Wilson, a bhí tráth ina
cheannaire ar chimí an IRA sa Cheis
Fhada.  Is iad na cúiseanna i gcoinne
Wilson go raibh sé ina bhall den IRA
agus ag feidhmiú ar son an eagrais
sin tar éis dhúnmharú Robert
McCartney, fear óg, athair agus
páirtí, a doirteadh fuil a bheatha ar
shráid i lár Bhéal Feirste tar éis
argóint le fear sinsearach san IRA i
dtigh tabhairne cóngarach don
Halla Chois Cuain. 

Cáineadh an tIRA go géar mar
gheall ar an eachtra sin de bharr gur
dhein baill den eagras imeaglú ar
fhinnéithe sa tabhairne gan fianaise
a thabhairt agus, lena chois sin,
rinne siad aon fhianaise dhlí-
eolaíoch a ghlanadh.  Mar thoradh
ar ghníomhartha an IRA, ní raibh
rath ar aon chúis dlí i gcoinne éinne
mar gheall ar mharú Robert McCart-
ney. 

Ag an am, bhíos ag obair le Lá i
mBéal Feirste agus is cuimhin liom
tuairisciú a dhéanamh ar scéal go
raibh an tIRA tar éis a bheith i
dteangabháil leis an gclann chun cur
chun báis mharfóir Robert McCart-
ney a thairiscint dóibh.  Níor glacadh
leis an tairiscint.

Anois tá lucht SF agus an té a
scrígh an ráiteas thuas ag maíomh go
bhfuil éagóir á dhéanamh ar Phádra-
ic Wilson ag ‘fórsaí rúnda na
Breataine’. 

Gach seans go bhfuil éagóir á
dhéanamh ar Wilson, ach is lú i bhfad
an éagóir sin, tamall a chaitheamh i
gcarcair, ná an t-éagóir a rinne an
tIRA ar Robert McCartney agus a
mhuintir.  Cinnte tá ‘naimhde don
phróiseas síochána’ i measc fhórsaí
rúnda na Breataine, ach is mó an
dochar a rinne baill an IRA le dún-
mharú Robert McCartney agus cur
faoi chois na fírinne faoin dúnmharú
sin ná rud ar bith a d’fhéadfadh
‘James Bond’ agus a chairde a
dhéanamh. 

Cuireann údar an ráitis thuas i mo
leith go bhfuilim i mo bhall de
chomhghuaillíocht ait - fórsaí rúnda
na Breataine, na deirfiúracha
McCartney agus Concubhar Ó
Liatháin. Ar ndóigh níl aon pháirt
agam i gcomhghuaillíocht le fórsaí
rúnda na Breataine cé go dtaitníonn
scannáin Bond liom.  Is cinnte go
raibh - agus, cá bhfios, go bhfuil fós -
níos mó comhghuaillithe ag an
bhfórsa sin i measc lucht Shinn Féin
agus an IRA.   

Maidir leis na deirfiúracha McCart-

ney, sheasfainn leo lá ar bith den
tseachtain.  Is uafásach an t-ualach a
tugadh orthu a iompar, feachtas fada
uaigneach chun ceart agus cóir a fháil
dá ndearthár dúnmharaithe, agus ba
mhór an phribhléid dom seasamh i
gcomhghuaillíocht leo chun cuidiú
leo an t-ualach sin a iompar. 

Is den phobal céanna sinn ach fiú
mura raibh an cheangal sin ann, is
daonnaí sin agus is é an rud daonna
le déanamh ná seasamh le chéile in
aghaidh na mídhaonnachta. 

Focail le 
Gaoth
Le 
Concubhar 
Ó Liatháin

Bridgeen Hagans (finacé Robert McCartney) lena dheirfiúracha Clare, Paula agus Catherine ag glacadh le duais 'Peo-
ple of the Year' in 2005. GRIANGHRAF: PHOTOCALL IRELAND.

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Ranganna
Gaeilge 
sa Ghaeltacht
A eagarthóir, a chara,

Tagraím don eagarfhocal dar dáta
24/10/2012 ina dtugann tú le
tuiscint nach féidir do eachtran-
naigh teacht ar chúrsaí Gaeilge i
nGaeltacht Chonamara. Ba mhaith
liom a thabhairt le fios don saol go
mbíonn cúrsaí Gaeilge ag gach leib-
héal ar siúl in Ionad Mhuintearais i
dTír an Fhia go rialta agus bíonn
daoine ó chuile chineál cúlra ag
freastal orthu. Tá sé i gceist againn
rang nua a thosnú go gairid agus tá
fáilte roimh aon duine ar mhian
léi/leis Gaeilge a fhoghlaim dul i
dteagmháil linn ag 091-551145.

Mar dhuine a tháinig don
Ghaeltacht mé féin fadó ariamh
chun Gaeilge a fhoghlaim, ní fhéad-
fainn aontú ar chor ar bith le do
líomhain go bhfuil Pobal na
Gaeltachta ag teip ar dhuine a
mbíonn ag lorg deiseanna foghla-
ma.  Níor casadh aon dream orm
ariamh a bhí níos   flaithiúla lena
gcuid ama, eolais agus cairdis ná
muintir Chonamara.   

Thiocfainn leat, áfach, nuair a
deir tú go mbíonn sé beagáinín dea-
cair eolas a aimsiú faoi ranganna
srl. Ach tabharfaidh mé an méid seo
duit mar lón machnaimh, a
eagarthóir, ó tharla gur dóigh leat
go gcaithfidh an pobal ranganna a
chur ar fáil saor in aisce: Níl sé i
bhfad ó shin gur iarr muid ar
Ghaelscéal cé mhéad a bhainfeadh

sibh dínn ar fhógra do ranganna. Is
é an freagra a fuair muid ná €350 sa
tseachtain. Bí ag caint ar dhualgas
phobal Chonamara a bheith ag
déanamh a gcion in aisce ar son na
cúise móire Gaelaí!

Le meas,
Andreas Vogel
Leas-Phríomhoifigeach
Muintearas
Tír an Fhia, Leitir Móir
Co na Gaillimhe

Athbheochan 
agus slánú na
Gaeltachta
Thosaigh an tseachtain seo chaite
go maith leis an ghrian ag soilsiú;
bhí Enda ina ghasúr beag maith,
sona sásta leis fhéin agus cúpla
bon bons a fuair sé ón Fhrainc ag
gobadh amach as a bhéal; bhí ar
gcomharsan bhéal dorais ag éirigh
amach as an cúla eacnamaíochta
uimhir a dó fiú amháin. Ansin shuí
mé síos le cupán tae agus páipéar
Ghaelscéal a léamh. Dhá
leathanaigh ar “Cad a dhéanfadh
muid feasta gan Gaeltacht?”, agus
tháinig an scamall  anuas agus
cumtha níos tromchúiseach ar
rudaí. 

Luaigh na saineolaí uilig faoi an
meath atá le feiceáil le déanaí sna
Ghaeltachtaí. Ach a bheith ionraic
nach raibh an fíric seo le sonrú ag
an duine a thug cuairt ar
Ghaeltacht le tríocha bliain anuas.
Ceard a bhí difriúil? Chuir an scéal

isteach go mór orm ní amháin ar
thaobh na tuairimí dhiúltacha ach
ar easpa smaointeoireacht ar conas
is féidir linn an fhadhb a réiteach?
Ceart go leor bíonn géarchéim ann
ach céard é atá muid ag dul a
dhéanamh faoi? Lig dom a rá ag an
tús –Ní aontaím leis an bpeirspic-
tíocht a bhí luaite faoi meath na
Gaeltachta “ag brath ar mhuintir
na Gaeltachta”. Seafóid atá ann!
Bheadh dualgas ar mhuintir na tíre
uilig a theacht le chéile dá mbeadh
seans leis ár ndeachrachtaí a
éascú. Caitear plé a dhéanamh go
hoscailte le achan páirtithe
leasmhara, tuismitheoirí in san
Ghaeltacht, na scoileanna
Gaeltachta, daoine gnó, an Rialtas
agus níos tábhachtaí na rud ar bith
eile, na daoine óige. An bhfuil
teagmháil fiúntach ag tarlú leo? Ba
iadsan todhchaí na Gaeltachta. 

Caitear bunús an díospóireachta
a bheith ar straitéis a cruthú,
bunaithe ar chosaint agus forbairt
na Gaeilge idir labhartha agus feic-
the fríd phobail na Gaeltachta. I
beagnach céad bliana theip ar an
Rialtas ar seo a dhéanamh agus ní
nach ionadh! 

Bíonn fadhb ag achan páirtí
polaitíochta in san comhthéacs seo
mar tá an Rialtas lonnaithe san
oirthear ag freastal ar phobal atá
faoi draíocht agus tionchar an
Dhomhain Mhóir. Caitear frea-
gracht slánú na nGhaeltacht a
ghlacfadh as an Rialtas. Féach ar
torthaí an Rialtais. 

Ar thaobh Bunreacht Na hÉire-
ann i mo thuarim bíonn na Rialtais
ciontach as neamhaird ar thaobh
na Gaeilge agus na Gaeltachtaí
agus níl muid ag déanamh tada

faoi. Chuaigh mé bliain go léith ó
shin chuig díospóireacht traspháir-
tithe faoi An Straitéis Fiche Bliain a
phlé. Ach nuair a sheas an urlabhra
ó Fhine Gael suas, thosaigh sé “Im
sorry I don’t have the Oirish”; an t-
aon duine amháin gan Ghaeilge a
bhí ansin, maslach agus
drochcleachtas amach is amach.
Déan dearmad ar an Rialtas mar
cheannaire ar an Ghaeilge. Is é
“spin” an cuid is mó den am.
Bíonn ról acu agus freagrach ina
dtuairim féin gan amhras ach ní
mór dúinn an ceannasaíocht a
bhaint uathu. Caithfidh muid
eagraíocht nua a bhunadh, neamh-
spleách agus sprioc amháin air, is é
Athbheochan agus Slánú na
nGhaeltacht. 

Ní féidir linn theip a shamhladh.
Bíonn na hEagraíochtaí atá ansin
faoi láthair faoi iomarca tionchar
ón Rialtas nó iomarca spriocanna
os a gcomhair chun difear a
dhéanadh ar thaobh na Gaeltachta.
Níl aon grúpa éifeachtach in
aghaidh an Rialtas. Tá muid uilig
scoilte nó ina thost! Ba é. Conradh
Na Gaeilge an chéad eagraíocht
amháin a bhí ábalta fórsa náisiúnta
a éagradh riamh ar thaobh na
Gaeilge ach theip orthu an
cumhacht a coimhéad  in aghaidh
na fórsaí pholaitíochta nua. Níl an
lucht ag an gConradh; eagraítear
go leor ranganna  Gaeilge maithe
ach mar fórsa fá choinne athrú ar
thaobh na Gaeltachta an bhfuil a
bport seinnte? Céard é tionchar an
Chonradh in sna Ghaeltachta inniu
fiú amháin?

Luaigh cúpla saineolaí an
tseachtain seo chaite faoi rudaí
dearfacha atá ag tarlú i mBéal

Feirste agus tá ceart acu ach
tháinig an forbairt seo ó mhuintir
na háite a tháinig le chéile in sna
seachtóidí chun an earnáil seo a
fhorbairt , agus ba é gan aitheantas
ón Rialtas. De réir a chéile bhí siad
ábalta dul a teagmháil leis an Rial-
tas ar bhonn níos láidre agus níos
éifeachtach. Is é seo atá de dhíth i
mo thuarim ar thaobh na Gaeltach-
ta-. Eagraíocht a bhunadh ar leib-
héil oileánda, neamhspleách agus
tiomanta don sprioc amháin , is é
Athbheochan agus Slánú na
nGaeltacht a bhaint amach.
Bheadh seans mar seo an cluas
maith den Rialtas a fháil in ionad
an ceann bodhair.

Bíonn go leor rudaí dearfacha
faoi láthair, tá muintir na Tíre an
báúil don Ghaeilge agus féach ar
fhorbairt na nGaelscolaíocht atá ag
tarlú. Bíonn RnaG agus TG4 ag
déanamh sar oibre, chomh maith
le Coimisinéir Teanga agus
aitheantas ón Eoraip. Silim féin go
bhfuil an taoide ag casadh ach is é
an Ghaeltacht an seoid in san
coróin agus caitear é a choinneáil
beo. Nach í an doras chuig ar
nOidhreacht agus saibhreas ár
dteanga agus cultúr. IS FÉIDIR
LINN ach caithfidh muid  obair le
chéile muintir na Gaeltachta agus
muintir na Galltachta agus straitéis
éifeachtach, cuimsitheach ead-
rainn, é a chuir le chéile agus ansin
dul i dteagmháil leis an Rialtas go
leanúnach.. Is é ár nGaeltachtaí ina
bhfuil saibhreas na Gaeilge fós
ann. An bhfuil muid dairíre faoi é a
choinneáil beo?

Is Mise,
Gearóid Ó Conghaile

Marú na dTurcach ar son Féinriail na hÉireann
CHAITH an Teachta Dála Frank
Feighan poipín dearg sa Dáil inné in
ómós na nÉireannach a throid in Arm
na Breataine sa Chéad Chogadh
Domhanda.

In ainneoin an méid a mhaítear arís
is arís eile, ní bhaineann an poipín
dearg leo siúd a fuair bás sa Chéad
Chogadh Domhanda. Tugann sé
ómós do gach duine a fuair bás agus
iad ag troid in Arm na Breataine. Tá
daoine a rinne coireanna cogaidh san

áireamh anseo, coireanna a rinneadh
in Éirinn agus ar fud an domhain. Ní
féidir an méid sin a shéanadh.

Tá rogha acu siúd atá ag iarraidh
ómós a léiriú do na daoine ar fad a
fuair bás nó a d’fhulaing sa Chéad
Chogadh Domhanda, is féidir leo
poipín bán a chaitheamh. Cuireadh
an poipín bán chun cinn mar
chomhartha síochána. Diúltaíonn sé
don chogadh agus don bharbarthacht
a bhaineann leis.

Tá trua ag go leor daoine sa lá atá
inniu ann do dhaoine a d’fhulaing sa
Chéad Chogadh Domhanda. Ba bhaill
d’Óglaigh na hÉireann iad sciar de na
daoine sin. Chreid siad go dtacófaí
leis an bhfeachtas ar son féinrialach
don tír seo dá dtroidfeadh siad ar son
na Breataine. Tuigeann  muid anois
go raibh dul amú iomlán orthu faoi
sin. 

Ní mór ceist a chur freisin. Má tá
muid chun ómós a léiriú do na hÉire-

annaigh a throid in Arm na Breataine
ar son Féinrialach, nár cheart dúinn
ómós a thabhairt do na Gearmánaigh,
na Turcaigh agus eile a mharaigh siad
ar son Féinrialach na hÉireann. 

Is cosúil gur mharaigh na
saighdiúirí Éireannacha seo na mílte
Gearmánach agus Turcach (Turcaigh
a bhí ag troid ina dtír dhúchais ag an
am) ar mhaithe le rud a bhí ina reach-
taíocht cheana féin. Bí ag caint ar
íobairt fola.



An chéad
chás cúirte
faoin Muirear
Teaghlaigh
Scott De Buitléir

IS é Comhairle Contae Mhaigh Eo an
chéad údarás áitiúil sa tír leis an dlí a
chur ar dhaoine nach bhfuil an
Muirear Teaghlaigh íoctha acu go fóill.
Is iad na daoine a tugadh chun cúirte
ar an Déardaoin seo caite ná Peter
Anthony Keegan agus Liam & Barbara
O'Malley, an triúr acu as Cathair na
Mart.

Nuair a chuir an Breithimh Mary
Devins ceist i gCúirt Dúiche Chathair
na Mart, arbh é an cás an chéad

cheann dá leithéid sa tír,  dúirt an
Ward McEllin, dlíodóir atá ag obair ar
son na Comhairle, go mba chosúil
gurbh é. 

Ní raibh an tUasal Keegan i láthair sa
chúirt, ach scríobh sé chuig an Uasal
McEllin lena rá go raibh sé ag fanacht
ar “invitation against proof of claim”.
Dúirt an tUasal McEllin go rabhthas in
ann leanúint ar aghaidh gan Keegan a
bheith i láthair, ach dúirt an Bre-
itheamh Devins nach raibh sí toil-
teanach an cás a éisteacht gan é. 

Dúirt sí chomh maith go raibh sí
fiosrach faoin méid a bhí i gceist ag
Keegan maidir le “proof of claim.”
D'iarr sí ar an Uasal McEllin scríobh ar
ais chuige le cur in iúl dó go raibh an
cás curtha ar athló. 

Maidir le cás Uí Mháille, dúirt an
tUasal McEllin gur tugadh le fios dó go
raibh an muirear íoctha acu ach nach
raibh sé “curtha tríd an gcóras” go fóill.
D'iarr sé ar an mBreitheamh a chás a
chur ar athló freisin, rud a d'aontaigh
an Breitheamh Devins leis. Tá an dá
chás le bheith ar ais sa chúirt ar an 20ú
lá de mhí na Nollag.

Thug urlabhraí Shinn Féin ar Rialtas
Áitiúil agus an Comhshaol, Brian Stan-
ley “beartaíocht thromaíochta” ar
iompar na Comhairle maidir leis an dlí
a chur ar na daoine seo, agus d'iarr sé
ar an gComhairle na toghairmeacha a
tharraingt siar. 

Dar le Rúnaí Chontae Mhaigh Eo,
John Condon, is cosúil go bhfuil triúr
as gach ceathrar i ndiaidh an Muirear
Teaghlaigh a íoc sa cheantar. 

Dar leis, tá 28,641 litir seolta ag an
gComhairle chuig teaghlaigh ar thóir
an mhuirir. Ní foirfe é feachtas na
Comhairle, áfach, mar bhí orthu leith-
scéal a thabhairt do roinnt mhaith
teaghlach a fuair fógra práinneach leis
an muirear a íoc, cé go raibh sé íoctha
acu cheana féin.

Scorach ar
siúl sa 
Taibhdhearc
BEIDH an chéad dráma de chuid na
Taibhdheirce ag dul ar ardán na
hamharclainne athchóirithe ar an
Mháirt seo chugainn, ó dúnadh an
amharclann nach mór cúig bliana ó
shin. 

Is é an dráma Scorach, le Páraic
Breathnach, a bheidh mar chéad léiriú
na Taibhdheirce. Tá baint fhada ag
Páraic leis an Taibhdhearc, ó d’fhreast-
ail sé ar dhrámaí san amharclann le linn
dó a bheith ar scoil i nGaillimh. Tá
blianta caite aige mar thógálaí seite,
dearthóir, aisteoir, léiritheoir, stiúrthóir,
scríbhneoir agus dúirt sé go bhfuil
“ríméad air a bheith ag obair sa Taibhd-
hearc arís”.

Déanann an scéaldráma Scorach ceil-
iúradh ar laoch a sheas in aghaidh Tiar-
na Talún agus in aghaidh na n-údarás in
aimsir an Drochshaoil i gConamara.
Nuair a bhí muintir an cheantair ag fáil
bháis leis an ocras mharaigh an Scorach
tarbh an Tiarna Talún agus thug sé
beatha do na daoine. Is seanscéal é seo
a mhair i mbéal na ndaoine agus sa léir-
iú seo baintear úsáid as gach gné den
drámaíocht le fírinne nó áibhéil an scéil
a aimsiú. 

Scríobh Páraic Breathnach an scéal-
dráma seo d’Acadamh na Gaeilge roinnt
blianta ó shin. Sa léiriú seo de chuid
Thaibhdhearc na Gaillimhe, is é Páraic
féin atá á stiúradh.

Beidh an dráma ar an ardán sa Taib-
hdhearc, 13 – 17 Samhain 2012 ag
8.00in. Cosnóidh ticéid €17/12 agus is
féidir ticéid a chur in áirithe ach glaoch
a chur ar 091 562024. MNT.

Litearthacht agus Scríobh an Ghearrscéil
Cúrsa Eisiach do Mhúinteoirí Bunscoile agus Dara Leibhéal

Cén uair: Satharn, 26ú Eanáir, 2013
Dhá sheisiún, idir 10am – 12.30pm agus idir 2 – 4pm.

Cé leis: Ré Ó Laighléis

Cén áit: An Scríobhlann, áras traenála MÓINÍN, Baile Uí Bheacháin, Co. an
Chláir.

Aidhmeanna an chúrsa: Tuiscint na rannpháirtithe a mhéadú ar leibhéil
litearthachta na léitheoireachta agus a scileanna maidir le scríobh agus
múineadh scríobh an Ghearrscéil sa seomra ranga a threisiú. Is scríbhneoir
aitheanta é Ré Ó Laighléis a scríobhann idir ghearrscéalta agus úrscéalta
agus drámaí srl., idir Ghaeilge agus Bhéarla. Is iarmhúinteoir é a bhfuil a
iarchéimeanna agus a thraenáil sainiúil in Oideachas na Léitheoireachta aige. 

Níl áit ach do ochtar ar an gcúrsa eisiach seo agus ní ghearrfar aon táille
ar iarrthóirí. Glacfar le hiarratais go dtí Déardaoin, 8 Nollaig, 2012.

Tá gach eolas ar fáil ó na hurraitheoirí: 
Ruth Ní Shiadhail, 
Gaeilge Locha Riach, 
Fón: 091 870718 
R-phost: oifig@lochariach.com

Tomás Breathnach, Timire Gaeilge, 
Coiste Gairmoideachais Chontae na Gaillimhe, 
Fón: 091 874524/ 087 6826795 
R-phost: tbreathnach@cogalvec.ie

Féilim Ó hAoláin agus Séamus Ó
hAodha i mbun cleachtaidh don
Scorach, léiriú Thaibhdhearc na
Gaillimhe, a bheidh ar siúl sa
Taibhdhearc 13 – 17 Samhain
2012.

An suíomh idirlín is
fearr ag Futa Fata
Scott De Buitléir

TÁ duais buaite ag an gcomhlacht
foilsitheoireachta Futa Fata, atá
lonnaithe sa Spidéal, don Suíomh
Idirlín Gaeilge is Fearr ag na Web
Awards 2012.

Fógraíodh na buaiteoirí oíche
Déardaoin ag ócáid bhronnta i
dTeach an Ardmhéara i mBaile
Átha Cliath. Seacht suíomh Gaeilge
a bhí san iomaíocht don duais i
mbliana; suímh de chuid TG4,
Óglaigh na hÉireann, Foinse agus
rannóg Oideachas Gaelscéal ina
measc. Bhí Eamon Donovan agus
David Henry i láthair leis an
ngradam a ghlacadh ar son Futa
Fata agus bhí Ruairí Thunder ann ó
Modus, an comhlacht a rinne dear-
adh ar an suíomh.

“Is cinnte go ndéanann sé
difríocht dúinn,” arsa Gemma
Breathnach, oifigeach poiblíochta
Futa Fata le Gaelscéal. “Ó rinne
muid an t-athchóiriú ar an suíomh
le Modus, is féidir linn méadú
cuairteoirí a thabhairt faoi ndeara.
Tá (an suíomh) níos soiléire agus

níos éasca le dul tríd, agus is léir go
mbeadh tionchar aige sin ar an
ngnó.”

D'éirigh le Futa Fata a ainm a
aimsiú ar ghearrliosta don
chatagóir, Suíomh 'e-Commerce' is
Fearr chomh maith, agus cé nár
chroch siad leo an duais sin, tá an-
bhród ar na foilsitheoirí agus ar an
gcomhlacht deartha a bheith ainm-
nithe faoi dhó i gcóir duaise sa bhli-
ain chéanna.

Is foilsitheoirí Gaeilge iad Futa
Fata, a dhíríonn ar litríocht do
pháistí agus do dhaoine óga go
príomha. Ní bhaineann an comh-
lacht foilsitheoireachta le leabhair
amháin, áfach, toisc gur lipéad ceoil
a bhí ann ar dtús faoi stiúir Thaidhg
Mhic Dhonnagáin. Seoltar a gcuid
táirgí ar fud na hÉireann agus go
hidirnáisiúnta chomh maith, agus
foilsítear cuid mhaith teideal i
gcomhar le páirtnéirí thar lear, mar
chomheagráin idirnáisiúnta. 

Oibríonn Futa Fata le comhlach-
taí sa Bheilg, sa Spáinn, i Montréal
Cheanada, sna Stáit Aontaithe, agus
sa Bhreatain don togra seo.

BÁC-Cill Mhantáin
Dumpáil
dramhaíola tí
méadaithe
TÁ méadú tagtha ar an méid
dumpála atá a dhéanamh ar
dhramháil tí le blianta beaga anuas
de réir gníomhaireachta comhshaol
atá i gCill Mhantáin. Deir an Pure
Project go bhfuil ardú tagtha ar líon
na málaí bruscair atá á ndumpáil de
bharr an chúlú eacnamaíochta.

Tháinig laghdú ar mheáchan na
dramhaíola a bhailigh an togra le
roinnt blianta anuas, ach tá méadú
tagtha ar líon na gcásanna dumpála
sa chontae.

De réir an Pure Project, léiríonn sé
seo go bhfuil laghdú ag teacht ar
dhumpáil ar scála mór ach go bhfuil
ardú tagtha ar an méid diúscairte a
dhéantar go mídhleathach  (fly-tip-
ping).

Comhfhiontar de chuid
Chomhairlí Contae Chill Mhantáin,
Chathair Bhaile Átha Cliath, Bhaile
Átha Cliath Theas agus Dhún
Laoghaire-Ráth an Dúin, mar aon le
Coillte agus an tSeirbhís Páirceanna
Náisiúnta agus Fiadhúlra is ea an
Pure Project.

Ó bunaíodh é in 2006, tá 5,200
tuairisc faighte acu ón bpobal faoi
dhumpáil mhídhleathach agus thóg
siad 1,900 tonna bruscar ón gcean-

tar. Is ionann an méid sin agus
270,000 mála bruscair.

“De bharr an chúlú eacna-
maíochta tá méadú feicthe againn i
ndumpáil mhídhleathach ar scála
beag, málaí bruscar tí ach go
háirithe,” arsa Ian Davis, bainisteoir
an togra. “Tá níos lú airgid ag daoine
na laethanta seo agus tá daoine ag
dul i muinín dumpáil mhídhleach-
tach faraor. Tá fadhb ann i gcónaí le
teaghlaigh a thugann dramhaíl chuig
bailitheoirí mídhleathacha,” ar
seisean.

Deimhníonn figiúirí ó Chomhairle
Cathrach Bhaile Átha Cliath an méid
atá á rá ag an Pure Project.
Mhéadaigh líon na málaí a bailíodh ó
2,416 (25 tonna) i mí na Bealtaine
2010 go dtí 2,697 (19 tonna) i mí na
Bealtaine i mbliana.

Laghdaigh an méid dramhaíola a
bhailigh Comhairle Contae Bhaile
Átha Cliath Theas ó 1,237 tonna in
2009 go dtí 969 tonna in 2011. Níl
figiúirí  curtha ar fáil acu do
Ghaelscéal faoi líon na gcásanna.

Dar leis an bPáirtí Sóisialach, a bhí
gníomhach in éadan táillí bruscair i
mBaile Átha Cliath, tá méadú tagtha
ar dhumpáil mídhleathach toisc go
raibh ar dhaoine sa chathair íoc as
bailiúcháin bruscar ó 2003.

“Ní gá duit ach breathnú thart sa
chathair le feiceáil go bhfuil níos mó
dumpála ar bun,” arsa urlabhraí.

Deir Ian Davis nach bhfuil aon fhi-
anaise ann go bhfuil dumpáil ag éirí
níos measa ó chuireadh táillí i bhfei-
dhm i mBaile Átha Cliath. CÓB.

An Iarmhí
Caisleán Bhaile
Átha Luain
athoscailte
ATHOSCLAÍODH Caisleán Bhaile
Átha Luain inné tar éis athchóirithe.
Dúnadh an caisleán i mí na Samhna
anuraidh agus caitheadh na milliúin
ar an obair fhorbartha.

Ba iad daltaí ó Scoil Chorr na
Madadh an chéad ghrúpa a thug
cuairt ar an gcaisleán inné. 

Tá ocht dtaispeántas nua sa
chaisleán faoi stair an fhoirgnimh
agus an bhaile.

Insítear scéal Léigir Bhaile Átha

LAIGHIN
NUACHT

Seoltar scéalta chuig:
nuacht@gaelsceal.ie

Tá diúscairt mhídhleathach níos forleithne le blianta beaga anuas de réir an
Pure Project.

Aisling Ní Cheannabháin ó Charna i gCo. na Gaillimhe a tháinig
sa dara háit sa chomórtas Steip 15-18 mbliana ag féile an
Oireachtais i Leitir Ceanainn i mbliana. GRIANGHRAF: CLIVE WASSON

Breandán Ó hIarnáin ó Roisín na Mainiach i gCarna, Conamara
a bhuaigh an comórtas damhsa ar an sean-nós ‘Steip’ ag féile
an Oireachtais i Leitir Ceanainn i mbliana. GRIANGHRAF: CLIVE WASSON

Ceolchoirm do
bhuaiteoirí an
Oireachtais
Dara Ó Ráinne

AR an hAoine beag seo beidh Ceolchoirm mór ar siúl
ag buaiteoirí agus lucht an Oireachtas thiar in Ionad
Pobail Leitir Móir i gCeantar na nOileán.

Beidh cuireadh faighte roimh ré ag iomaitheoirí
an chomórtais damhsa sean-nóis chomh maith le
siamsóirí agus lucht lúibíní. Beidh fáilte mhór roimh
phobal agus mhuintir na háite freastal ar an oíche
siamsaíocht seo.

I mbliana, thug na sluaite as Gaeltacht Chonamara
aghaidh ar Leitir Ceanainn i nDún na nGall. Bhí
neart ceoil, amhrán agus damhsa á chraoladh ar an
Raidió agus ar an Teilifis i rith na deireadh seach-
taine agus bhí neart iomaitheoirí as Conamara, a
ghlac páirt sna comórtais éagsúla ag tabhairt coirn
agus boinn abhaile leo.

Beidh craoltóir RTÉ Raidió na Gaeltachta, Mairtín
Tom Sheáinín mar fhear an tí ar an oíche thiar san
Ionad. Tá Corn Uí Riada á chur i láthair ag Mairtín
anois le roinnt mhaith blianta anuas ag an Oireach-
tas. Anuraidh thug ceoltóirí, damhsóirí, lucht
lúibíní, agus amhránaithe sean-nóis cuairt ar an
Ionad agus bhí oíche go maidin ann.

Beidh an Cheolchoirm ag tosú ar 8.00in agus buail
siar chun neart spóirt agus spraoi beomhar a feiceáil
ó bhuaiteoirí agus lucht an Oireachtas i Leitir Móir. Is
féidir síntiús a tabhairt ag an doras más mian leat ar
an oíche.

GMIT ag 
coinneáil súil
ghéar ar iompar
na mac léinn
TÁ GMIT ag dul i ngleic le hiompar míshóisialta
mac léinn le patrólú atá á reáchtáil ag ‘gardaí’ nó
‘oifigigh’ atá fosaithe ag an gcoláiste. Tá feachtas
atá dírithe ar mhic léinn nua ar bun chomh maith. 

Fuair lucht cónaithe sna ceantair, ina bhfuil líon
ard mac léinn ag fanacht, bileog faoin bpatról nua
seo agus uimhir teagmhála do lucht an phatróil i
GMIT ionas go dtig leo gearán a dhéanamh faoi
iompar míshóisialta ar bith. Tá an tionscadal seo
maoinithe ag an gcoláiste agus eagraithe ag Aontas
na Mac Léinn.

Le linn na n-oícheanta ina dtéann mic léinn
amach go hiondúil, bíonn dhá charr ar an mbóthar
chun scairteanna a fhreagairt. Glacann na hoifigigh
cuntas scríofa a théann ar aghaidh chuig coiste
smachta an choláiste. Tá sé de chumas ag an gcoiste
pionós airgid a ghearradh, daltaí a chur ar fionraí nó
an ruaig a chur ar daltaí as an gcoláiste. Bíonn an
patról i bhfeidhm idir an Domhnach agus an Déar-
daoin óna 9.30in-3.30in agus faoi láthair cosnaíonn
sé timpeall €370 chun an seirbhís seo a reáchtáil.

Rinne GMIT agus Ollscoil na Gaillimhe Seachtain
na nGiobal a chur ar cheal mar gheall ar drochiom-
par na mac léinn le roinnt blianta anuas. Anuaraidh
gearradh pionós €4,000 ar bheirt dhaltaí de chuid
Ollscoil na Gaillimhe as ‘Donegal Day’, a eagrú, in
áit Sheachtain na nGiobal, ócáid inár chaith mic
léinn an lá ag ól agus a mheall na céadta dalta
chuige.  Tá feachtas faoi lánseoil le daltaí nua a chur
ar an eolas faoin tábhacht a bhaineann le dea-iom-
par i measc an phobail.

“Is léir go bhfuil an feachtas ag oibriú mar tá líon
na ngearán ag laghdú i rith an ama agus tá sé thar a
bheith tábhachtach go dtéann muid i ngleic leis an
bhfadhb seo,” arsa Sam O’Neill, Oifigeach Leasa de
chuid GMIT.

Luain i nDaingean an Chaisleáin
agus beidh taispeántas eile sa chuid
eile den fhoirgneamh ar ghnéithe
eile de stair an bhaile.

Baineann ceann acu le bunú an
bhaile agus an ré Lochlannach.
Déantar cur síos ar stair an bhaile sna
Meánaoiseanna agus stair an bhaile
tar éis an Léigir, ina measc, taispeán-
tas faoin amhránaí John McCorma-
ck. De réir Chomhairle Bhaile Átha
Luain, tá caisleán ar an láthair ón 11ú
hAois. Tá roinnt den chaisleán a
tógadh ag an am sin fós mar chuid
den fhoirgneamh reatha agus
cuireadh codanna eile leis i rith na
mblianta. 

Chuir dreamanna éagsúla fúthu sa
chaisleán ó tógadh é, idir Angla-Nor-
mannaigh agus Clann Uí Dhiolúin,
Clann Uí Cheallaigh agus an ‘Presi-
dent of Connaught’, ceannaire airm
na Breataine sa chúige.

Chuir fórsaí Liam Oráiste an
caisleán faoi léigear in 1690 ach
theip orthu é a ghabháil. Chuir siad
faoi léigear arís é an bhliain dar
gcionn agus d’éirigh leo an ceann is
fearr a fháil ar na cosantóirí. 

Tógadh beairic mórthimpeall ar an
gcaisleán ina dhiaidh sin. Ghlac
Óglaigh na hÉireann seilbh air in
1921 agus bhí siad lonnaithe ann go
dtí 1969. Osclaíodh iarsmalann sa
chaisleán in 1967 agus cuireadh
Ionad Cuairteoirí leis in 1991. Áis
thurasóireachta tábhacht is ea an
caisleán don bhaile.

Beidh sé ar oscailt ó Luan go
Domhnach ó Lá le Pádraig go dtí mí
Dheireadh Fómhair agus ó Mháirt go
Domnhach idir mhí na Samhna agus
16 Márta.

Longfort
Tuilleadh
comhoibrithe
molta idir na
Gardaí agus
póilíní na
Breataine
MOLTAR níos mó comhoibrithe
idir na Gardaí agus na póilíní sa
Bhreatain de réir tuairisce a rin-
neadh tar éis gur ciontaíodh fear ó
Longfort in éigniú agus dúnmharú
mná in Albain.

Ciontaíodh Patrick Rae (42) i

leith cúiseanna faoi ionsaithe
gnéasacha in Éirinn, éigniú ina
measc, sular bhog sé go hAlbain.

D’éignigh agus dhúnmharaigh sé
Mary McLaren (34), máthair triúr
páistí i mí Feabhra 2010. Bhí sé á
lorg ag na Gardaí i dtaca le ionsaí
gnéasach in Éirinn in 2008 nuair a
mharaigh sé an bhean i nDún
Deagh. 

Gearradh téarma príosúin seacht
mbliana air in 1997 i dtaca le héig-
niú, iarracht ar éigniú, tromionsaí
gnéasach, ionsaí agus príosúnú
mídhleathach ar bhean. Scaoileadh
saor é in 2002, áfach. 

Rinne na póilíní in Albain athbre-
ithniú ar an gcás tar éis gur
ciontaíodh é le déanaí. Mhol siad
athbhreithniú ar an gcomhoibriú a
bhíonn idir na Gardaí agus póilíní
sa Bhreatain maidir le ciontóirí
gnéis. D’athraigh an fear, ar Éirean-
nach é, a shloinne ó Rea go Rae
nuair a bhog sé go hAlbain agus
dúirt an tuairisc gur chur sé seo
isteach ar iarracht na bpóilíní é a
aithint. 

Moladh chomh maith go mbeadh
ar chiontóirí gnéis clárú leis na
húdaráis nuair a bhogfadh siad go
dtí an Ríocht Aontaithe, agus go
mbeadh ar chiontóirí Breatnacha
an rud céanna a dhéanamh nuair a
bhogfadh siad go tír eile.

Tá dhá bharántas eisithe ag na
Gardaí in éadan Rae i dtaca le hion-
saí gnéasach a rinneadh ar bhean i
bPort Mearnóg i mBaile Átha Cliath
in 2008 . Cúisíodh é ag an am ach
d’éalaigh sé ón tír tar éis do na Gar-
daí toghairm a eisiúint ina leith. Tá
siad ag iarraidh go ndéanfaí
eiseachadadh air go hÉireann.

Ghearr an breitheamh in Albain
téarma saoil ar Rae, rud a chial-
laíonn go mbeidh sé i bpríosún ar
feadh 20 bliain ar a laghad. Dúirt an
breitheamh nár léirigh Rae aiféala
ar bith maidir leis an méid a rinne
sé.

Baile Átha Cliath

Plean trí bliana ag Aisteoirí Bulfin
TÁ plean trí bliana á réiteach ag an gcompántas drá-
maíochta Aisteoirí Bulfin i láthair na huaire. Cuireadh son-
raí an phlean os comhar bhaill an ghrúpa ag cruinniú cinn
bhliana na heagraíochta i gClub an Chonartha coicís ó shin.

Faoin bplean, tá sé i gceist drámaí a dhéanamh san ear-
rach agus sa samhradh chuile bhliain agus léiriú a chur ar
siúl le linn na Nollag gach dara bliain. 

Déanfaidh an grúpa amaitéarach gearrdhráma an t-ear-
rach seo chugainn agus dráma fada ag na féilte drá-
maíochta ina dhiaidh sin. Faoin bplean, déanfar dhá
ghearrdhráma in 2014 mar aon le himeachtaí ar nós léamh
drámatúil, drámaí aonair, cabaret agus araile ag deireadh
na bliana.

Tá plean níos uaillmhianaí beartaithe do 2015, óir tá sé i
gceist camchuairt náisiúnta a dhéanamh le dráma fada
agus é a léiriú thar lear chomh maith. Beidh dráma nó gea-
maireacht ar siúl ag an Nollaig freisin.

Beidh Aisteoirí Bulfin ag eagrú ócáidí sóisialta i rith na
bliana chun baill nua a mhealladh agus beidh ceardlanna
ar siúl ag an ngrúpa chomh maith. 

Léirigh an compántas an gheamaireacht ‘Gur Eile’ le
hAodh Ó Domhnaill san New Theatre ar Shráid Essex an
Nollaig seo caite. Bhí an-ráth ar an léiriú agus díoladh
amach é ceithre oíche as a chéile, an t-aon uair a tharla a
leithéid ó bunaíodh an grúpa sna 1960í.

Ceapadh cathaoirleach nua ar Aisteoirí Bulfin ag an
gcruinniú chinn bliana, Aoife Ní Ghlaicín Riain, mar aon le
beirt oifigeach caidreamh poiblí, Méabh Ní Loingsigh agus
Sinéad Ní Uallacháin.

“Is mór an onóir a bheith tofa mar chathaoirleach ar Ais-
teoirí Bulfin, agus tá an coiste nua seo ag iarraidh an trai-
disiún drámaíochta ardchaighdeánach atá ag Bulfin a
choimeád suas,” arsa Ní Ghlaicín Riain.

Seoladh leathanach Facebook nua don chompántas
chomh maith. Tá cuntas Facebook le 1,231 cara ag Aisteoirí
Bulfin ach tá leathanach (www.facebook.com/ais-
teoiribulfinBAC) á fhorbairt anois agus os cionn 200 ‘Is
maith liom’ faighte aige go dtí seo. Tá an grúpa ag lorg ball
nua i gcónaí agus is féidir teagmháil a dhéanamh leo ar
Facebook nó trí rphost a sheoladh chuig aoifemc-
gryan@gmail.com.

D'oscail Caisleán Bhaile Átha Luain in athuair inné.

Úna Ní Fhlatharta ó Mhaigh Nuad i gCo. Chill Dara a
tháinig sa dara háit sa chomórtas damhsa ar an sean-nós
‘Steip’ ag féile an Oireachtais i Leitir Ceanainn.
GRIANGHRAF:CLIVE WASSON Patrick Rae

Aoife Ní Ghlaicín Riain agus Méabh Ní Loinsigh in
'Gur Eile', geamaireacht a léirigh Aisteoirí Bulfin anu-
raidh. Grianghraf: Vicky Garnett Photography.

Alex Hijmans as an Isíltír a bheidh i láthair ag an 'Dublin
Book Festival' atá ar siúl ón 13- 17 i mbliana sa Smock
Alley Theatre, i mBarra an Teampaill, Baile Átha Cliath.
Tá clár le réimse leathan d'imeachtaí éagsúla eagraithe,
ar nós seoltaí leabhar, léachtaí, díospóireachtaí agus
ceardlanna atá saor in aisce den chuid is mó. Beidh Alex
Hijmans ag glacadh páirte i seimineár ina bpléifidh
Michael Ó Conghaile, Alex Hijmans, agus Alan Titley ‘an
gearrscéal Gaeilge’. Ionad: Smock Alley Theatre, Satharn
17 Samhain 5:00 – 5:50i.n.



Scéalta Chorca 
Dhuibhne
Le Breandán Mac Gearailt

Leabhar
filíochta
FUAIREAS leabhar dánta de chuid an
fhile Philip Cummins mar bhron-
ntanas, is dócha d’Oíche Shamhna,
ina bhfuil scata tréanna féinchumtha
go mbainfeadh duine an-spórt as a
bhformhór agus dánta cliste fuaim-
intiúla. 

Cinnte ní gá fanacht go hOíche
Shamhna 2013 le cóip do ‘ad delecta-
tionem stultorum’ a cheannach. €10
a luach agus é foilsithe ag ‘Coiscéim’.

Idir an dá linn beidh an file
aitheanta, Pádraig de Buis, atá ina
bhall d’Aosdána, ar an mBuailtín an
deireadh seachtaine seo chugainn i
mbun ceardlainne filíochta Gao-
lainne.

Dualgas eile a bheidh air, ná an
chéad leabhar filíochta ó pheann
Louis ó Maolchatha, a sheoladh
oíche Dé hAoine ar a 8.30 pm. Tá an
leabhar, ‘Clog ar Chlog,’ foilsithe ag
‘An Sagart’. Beidh filí ag baint na gcos
dá chéile thar an deireadh seach-
taine, agus nach breá san.

Oíche
Shamhna i
gCorca 
Dhuibhne
IS minic a chuirtear crot eile ar chuid
do nósanna Oíche Shamhna nó níos
cirte luaitear gur ó thíortha eile a
thángadar. Mar shampla, tá an nós
Meiriceánach againn ’Trick or Treat,’
ach níl ansin ach na focla mar níl sé
thar cuimhne scata go mbíodh leanaí
ag dul ó thigh go tigh i mBaile Átha
Cliath, mar shampla, ag bailiú airgid
nó milseán do ‘Chloisir na Samhna’. 

Tá an nós san tréigthe, nó gar go
maith dhó, mar go raibh sé ag éirí
róbhaolach i saol ‘sibhialta’ na linne
seo. Go deimhin agus go dearfa tá
nós ‘an Tine Chnámh’, fós beo ar fud

na tíre ach is dócha níos bríomhaire
sna cathracha. Uaireanta nó go han-
namh baintear úsáid as na tinte
cnámh sna cathracha le tine a chur le
gluaisteáin agus fiú le tithe. Meastar
gur daoine óga lán de dheoch meis-
ciúil agus de dhrugaí is minice a
théann thar fóir. 

Bhí tinte cnámh le feiscint i gCorca
Dhuibhne, cuid acu ná raibh ach
teaghlach amháin i gceist agus cinn
eile inar mbailigh gasraí do dhaoine
óga timpeall na tine ag amhránaíocht
agus ag bualadh ceoil. 

“Bhíodh tinte ins gach baile fear-
ainn uair,”, arsa fear a bhí i gcomhlu-
adar an oíche sin agus seans níos mó
ná san. “Is dócha”, arsa fear eile ná
bacfaí le aon Tine Cnámh anseo tim-
peall ach gur leithscéal é ag daoine le
sean-nuachtáin, pacaí plaisteacha,
plaisteach feirme agus dramhaíl eile
a dhóh, a lasadh fé scáth sean-nóis
Tine Chnámh na Samhna’. ”Sea,”
arsa fear eile go leamhgháireach, “is
dócha gur ‘sás a dhéanta a chuimh-
nigh air.” 

Bhí smaointe eile ag daoine mar an
t-ealaíontóir/aisteoir Áine Moynihan,
atá i mbun na hamharclainne bige
‘An Lab’ sa Daingean. D’eagraigh sí
ócáid mar a raibh beirt ealaíontóirí ag
obair go cíocrach lena scuaba, cleití
géanna agus péint le cúlra ceoil. 

Bhí gasra ag seinm cheoil dos na
healaíontóirí agus don lucht
féachana. Ar na huirlisí a bhí ann, bhí
dhá veidhlín, óbó, bongó, bodhráin,
cláirnéid, dhá fheadóg mhóra, saxa-
phone, giotár agus dhá uirlis ná féad-
fainn radharc a fháil ortha .Ag leath
ama bhí blaistíní fíor-bhlasta ar fáil.
Cé gur dheineas mo dhícheall ar
fhinne a fháil i mbairín breac, trí
cheithre chanta a ithe, níor éirigh
liom. 

Ní raibh ach €5 le n-íoc ag an doras
agus cinnte fuair gach aon duine
luach a gcuid airgid agus a cheithre
oiread!

Thar aon rud eile, is í Oíche Samh-
na ‘Oíche na bPúcaí’, agus n’fheadar
an bhfuil aon chuid agaibhse, a
léitheoirí, a bhraith nó a chonaic
sprid, púca nó samhailt a chuir scan-
radh oraibh? 

Níor bhuail aon cheann ceart mise
go fóill ach deirtear gur iad na Gui-

thínigh a chloiseann an ‘Bhean Sí’.
Bhíos i gcomhluadar mar a gcuala
fear, Guithíneach, an ‘Bhean Sí nó an
caoineadh, agus fuair duine bás ar an
mbaile an oíche sin. Níorbh í Oíche
Shamhna a bhí i gceist. Measaim gur
fiú an t-eachtra sin a lua, a tharla ní
rófhada ó shin. Fuair an bhean seo
ón gceantar seo bláthanna deasa ar
an mbóthar. Bhíodar séidte amach ar
an mbóthar as reilig atá in aice
láimhe.

Thug sí léi ‘dorn beag’ dos na cinn
a bhí glan ‘ agus cuir sí i
mbláthchuach iad i seomra sa tigh.
Ba ghearr gur thosaigh glór mar a
bheadh ainmhí ag tóch agus ceol
íseal aisteach sa seomra gach oíche,
rud a scanródh aon duine ach is léir
gur bean mhisniúil í seo, “agus cé go
mb’ait liom é agus nár thaitin sé liom
gan dabht, ní ritheas amach an doras
fé sceimhle,” ar sí. 

”Ach lean an torann gránna agus ar
deireadh nár chuimhníos ar na
bláthanna. 

Chaitheas isteach an tine iad agus
b’shin deireadh leis an bhfuaim dhi-
amhair.” Cinnte ní duine áiféise ná
scaothaireachta an bhean seo, ach
bean an-fhírinneach stuama. 

Tá sraith d’eachtraí eile mar seo,
ach ná raibh chomh diamhair tar-
laithe don bhean seo agus do bhaill
dá clann, ag áireamh ‘an Bhean Sí’ a
chlos agus ní Guithínigh iad. Bhíos
féin i láthair nuair a baineadh raith-
neach as fuinneog tosaigh an tí le
dhá chnag dhiamhara i lár na hoíche.
”Ó, Dia linn,” arsa Bean an Tí, “tá
uafás éigin tarlaithe.” Is ag an am sin
a báthadh beirt nia di. 

Anois ní Oíche Shamhna amháin a
bhíonn na ‘púcaí’ i gCiarraí ach
maireann na nósanna i dtigh anseo
agus ansiúd fós, nósanna a bhíodh
ins gach tigh go dtí le deireannas, is é
sin, duine, de ghnáth páistí, nó ógá-
naigh, ag iarraidh manta a bhaint as
úll a bheadh ag crochadh ón síleáil
nó i méis uisce agus cnagadh cnóite
ar an tine, púiríní, agus mar sin dó. 

Agus creid nó na creid, chonac
cúpla grúpa leanaí ag dul go dtí tithe
dar liom go raibh aithne orthu ar an,
‘Trick or Treat’, Oíche na bPúcaí nó
na Marbh’. Is fada ó bhaile a théann
nósanna Mheiriceá.

MUMHAIN
NUACHT

Seoltar scéalta chuig:
nuacht@gaelsceal.ie

Oireachtas na Gaeilge
Breandán Mac Gearailt

IS ardú croí do phobal na Gaolainne
an tOireachtas agus ba amhlaidh
dóibh siúd a chuir an t-aistear ó
thuaidh orthu féin agus muintir
Uladh. Ceann de na comórtais a
chuirfeadh misneach ort ná a fheab-
has is a bhí an óige i mbliana i
gcomórtas an rince Sean-Nóis.

Tá scil, stíl agus cur i gcrích i
gceist, ach tugaim fé ndeara iad
siúd a chuireann giota breise
aclaíochta coirp ina gcur i láthair ná
fuil aon aird mhór air sin. Is dócha
go gcuirtear é sin san áireamh má
deintear go healaíona é, ach an
tuairim atá ann, ná fuil aon fhonn ar
na moltóirí aitheantas a thabhairt
don spleodar. 

Is cuma cé chomh maith atá

moltóir, má tá comórtas ar a
mbíonn áird mhór dírithe mar na
comórtais amhránaíochta sinsir, ba
cheart go mbeadh moltóir os gach
cúige agus moltóirí a thuigeann an
sean-nós. 

Mura mbíonn an scaipeadh sin ar
mholtóirí, is cuma cé chomh maith,
díograiseach iad, beidh ábhar
gearáin ag daoine. Mura raibh na
céadta ó Chorca Dhuibhne ann
bhíodar glórach agus bhaineadar a
gcantam duaiseanna. 

Bhuaigh Antóin Ó Sé, ó Bhéal Bán,
Ard na Caithne, an chéad áit sa
scéalaíocht fé dhá bhliain déag agus
is é Máirtín Ó Cathasaigh ó Pháirc an
Teampaill, Lios Póil a ghnóthaigh an
Comórtas Scéalaíochta 12-15 bliain. 

Bhuaigh Proinsias agus Máirtín ó
Cathasaigh, an comórtas Lúibíní 12-

15 bliain. agus sa Chomórtas Agal-
lamh beirte 15 – 18 bliain, is iad Aoife
Ní Ghrífín agus Eibhlín Nic Ghiolla
Gheimhridh, An Phobalscoil, An
Daingean, a bhuaigh. Fuair an fear
groí, Páidí ‘Mhárthain’ Mac Gearailt,
ón mBóthar Buí, Baile na nGall, an
dara háit i gComórtas Amhrá-
naíochta Seán-Nós na bhFear. N’f-
headar an é an ceathrú nó an cúigiú
huair ag Máire Ní Chéilleachair ó
Chathair Corcaí an dara háit a
ghnóthú i gComórtas Amhrá-
naíochta Chorn an Riadaigh. 

Chaith Máire sealanna i gCorca
Dhuibhne sular thit sí i ngrá le
Múscraí. Lean clann Uí Chéilleachair
na Rinne traidisún láidir a máthar,
Áine, agus na Rinne óir bhain Sor-
cha Ní Chéilleachair an dara duais i
gComórtas Amhránaíochta na

mBan. 
Rug deartháir Shorcha, Ógie, agus

Aodán Ó Ceallaigh, a chomharsa, an
dara háit sa Chomórtas Lúibíní do
daoine fásta. Caithfear comhghaird-
eas a dhéanamh leis an gcoiste
áitiúil agus náisiúnta as ard-ócáid a
eagrú go foirfe agus ba dheas an
beartas bronnadh a dhéanamh ar
dhuine de na daoine is díograisí
saothair ar fhaiche chultúra agus
forbartha pobail sa tír, Máire Nic
Niallais. Chaill Máire an crann taca
ba threise a bhí aici, a fear céile
ionúin, Seán, RIP, le déanaí, fear
uasal dúrachtach sibhialta Gaelach. 

Agus mar bhuille scoir, bhí scata
daoine an-tógtha le ceannasaíocht
‘Gaelscéal’ as a mbeartas blúiríni
blasta den fhéile a chur ar fáil do
chách ar shuíomh idirlín. 

Clár Ní Fhraithile, Doire Loch, Cill Rois, Co. an Chláir agus í i mbun damhsa ar
an Seán-Nós ag Oireachtas na Samhna 2012 i Litir Ceanainn ag an deireacdh
seachtaine. 



An-díol ar
leabhar faoi
chliseadh
Rangers
TÁ leabhar le hiriseoir as Glaschú atá
ina chónaí i nDún na nGall ar an
leabhar sárdhíola is mó in Albain. Is
é sin ‘Downfall: How Rangers FC
Self-Destructed’ le Phil Mac Giolla
Bháin. 

Ní iriseoir spórt é Mac Giolla
Bháin. Ag obair ar bhlag ba mhó a
bhíodh sé. 

“Thart ar ceithre bliain ó shin,
rinne mé píosaí do chúpla nuachtán
Éireannacha ar an dóigh go mbíodh
leantóirí Rangers ag ceoil ‘The
Famine Song’ (amhrán frith-Éirean-
nach),” ar seisean. “Chuir mé ar líne
é. Thosaigh mé ag forbairt foinsí fán
chlub. Dúradh liom ‘en passant’ go
raibh Rangers i dtrioblóid.”

Scríobh sé an chéad phíosa i mí
Eanáir 2009. “Bhí sé bunaithe ar na
cuntais ba dhéanaí a foilsíodh (ag an
am sin) agus thug mé do shaineolaí
gnó é,” arsa Mac Giolla Bháin.

Dar leis nach mbeadh sé ábalta an
leabhar a scríobh dá mbeadh sé ina
chónaí i nGlaschú. Ar an gcéad dul
síos, bheadh sé róchontúirteach. 

Freisin, tá an iomarca cumhachta
ag Rangers ar na meáin in Albain. Tá
dlúthcheangal idir iriseoirí peile

agus an club, iad ag brath an iomarca
ar a gcuid foinsí ann. 

Rinneadh bagairtí ar Mhac Giolla
Bháin mar foilsíodh a sheoladh ar
shuíomh neamhoifigiúil de chuid
leantóirí Rangers. Tugadh comhairle
don lucht léitheoireachta “cuairt a
thabhairt orm i lár na hoíche. Ghlac
na Gardaí an bhagairt i ndáiríre. 

“Thall i nGlaschú, ní dhearna na
póilíní faic faoin scéal. Ní thuigim
sin,” ar seisean, agus é ag gáire. Rin-
neadh bagairtí gránna, leis, ar
Angela Haggerty, a rinne
eagarthóireacht ar an leabhar. D’ain-
mnigh podchraoladh neamhoifigiúil
de chuid leantóirí Rangers í mar
‘Taig of the Day’. B’éigean dí aistriú
amach as an tsráidbhaile mar a raibh
cónaí uirthi. 

In ainneoin ‘Downfall’ a bheith ar
an leabhar sárdhíola is mó in Albain,
ní dhearna oiread agus nuachtán
Albanach amháin léirmheas air. Bhí
an ‘Sun’ le sleachta as an leabhar a
fhoilsiú, ach tharraing siad amach as
an socrú. AMC.

Cead tugtha
d’fhoirgnimh
Letterkenny
Skip Hire
TÁ cead coinneála tugtha ag
Comhairle Baile Leitir Ceanainn do
Letterkenny Skip Hire fá choinne
dhá fhoirgneamh, foirgneamh
réamhdhéanta, comharthaí
bolscaireachta agus ceangal leis an
gcóras séarachais.

Níos luaithe i mbliana, thosaigh an
Chomhairle próiséas forfheidhmithe
in éadán an ghnó. B’sheo ar an
bhonn nár comhlíonadh coinníol-
lacha cead pleanála a bhronn an
Chomhairle in 2001. Dar leis an
gChomhairle go raibh  baol ann go
ndéanfadh an suíomh truailliú ar
Loch Súilí.

De réir choinníollacha an chead
coinneála, tá ar an ghnó táillí
€25,584.68 a dhíol leis an gComhair-
le chun díol as infreastruchtúr, agus
€3,286 ar mhaithe le huisce.

Tá Sidney McDaid cláraithe mar
úinéir ar Letterkenny Skip Hire.
AMC.

ULAIDH
NUACHT

Seoltar scéalta chuig:
nuacht@gaelsceal.ie

‘An Stáisiún’ beartaithe do Thóstal 2013

SEACHTAIN ghnóthach atá amach
romhainn i Múscraí le réimse leathan
imeachtaí le freastal orthu. 

Ar an Aoine, san Ionad Cultúrtha,
osclóidh Oifigeach Sinsearach na
Roinne Gaeltachta i gCúige Mumhan,
Seán Ó Grifín, insealbhú speisialta
ealaíne dar teideal ‘Ciorcal Cultúrtha’
ina mbeidh os cionn 200 íomhá ó
dhaltaí Choláiste Ghobnatan ar théa-
ma an cheoil.  Beidh na híomhánna
seo ar dhioscaí ag damhsa san aer os
cionn an tslua ag an Ionad. 

Ar an 16ú lá de Shamhain, ar ais san

Ionad, beidh Oireachtas dár gcuid
féin i Múscraí nó tá Seán Ó Muimh-
neacháin, fear a bhuaigh go leor
duaiseanna agallaimh beirte,
amhráin saothair, sceitseanna,
amhráin nuachumtha agus lúibíní ag
an Oireachtas roimhe seo, ag reáchtáil
comórtais agallaimh beirte agus
lúibíní d’aos óige na háite agus ó
Ghaeltachtaí eile na Mumhan nach
raibh ábalta taisteal go Leitir
Ceanainn. Boinn Oireachtais a bheidh
á bhronnadh ar na buaiteoirí agus
beidh moltóirí ón Oireachtas i mbun

na mbreithiúnas a thabhairt. 
Agus an oíche sin, ag 7.00in,  beidh

ceirnín nua Chór Chúil Aodha á sheo-
ladh ag Ceolchoirm i Séipéal Chúil
Aodha a bheidh á chraoladh beo ar
RTÉ RnaG agus ar an idirlíon. Is é
‘Naomh Gobnait’ an chéad cheirnín
de cheol eaglasta ón gCór a bhunaigh
Seán Ó Riada agus atá anois faoi stiúir
a mhic, Peadar, ó eisíodh ‘Go mBean-
naithear Duit’ in 1987. Beidh an
ceirnín ar fáil go tráthúil mar go bhfuil
an Cór ag ceiliúradh leathchéad bliain
a bhunaithe le linn 2013. 

An bhfuil 
scéilín agat?

Ba mhaith linn freastal ar
gach Gaeltacht is Gael-

phobal sa tír. Má tá scéilíní
nó nótaí áitiúla agaibh,

cuirigí iad chuig an seoladh
rphoist seo le bhur dtoil,
nuacht@gaelsceal.ie,
agus déanfaidh muid ár

ndícheall iad a chur i gcló. 

Scéalta Mhúscraí

Concubhar Ó Liatháin 

BEIDH An Staisiún á athbheochan i
Múscraí an bhliain seo chugainn mar
chuid d'imeachtaí ‘An Tóstal 2013, atá
tugtha le fios ag Peadar Ó Riada,
príomheagraí Fhéile na Laoch anu-
raidh. 

Is é atá i gceist leis ‘An Staisiún’ ná
ceiliúradh ar thraidisiún nuair a
bhíodh aifrinn á gceiliúradh i dtithe na
ndaoine mar nach raibh go leor eaglaisí
in Éirinn, trath go raibh An
Chaitliceachas faoi chois. Bhíodh tim-
peall dosaen tigh i ngach ceantar
staisiún agus dheintí é dhá uair sa bhli-
ain.

"Táim ag smaoineamh ar ‘An Tóstal’
le tamall agus is é ‘An Staisiún’ an
smaoineamh atá agam agus cé go
mbeidh sé á reáchtáil i gCúil Aodha,
d'fhéadfaí an sampla a leanúint i
bpobail eile ar fuaid na tíre," dúirt
Peadar. 

"Tosnóimid le hAifreann i Séipéal
Chúil Aodha agus beidh béile agus ceil-
iúradh sóisialta againn sa halla áitiúil
ina dhiaidh sin in Áras Éamonn Mac
Suibhne ar an Aoine, 2 Lúnasa. 

"Ar an Satharn, beidh lá na dteagh-
lach againn agus beidh seans ag daoine
féachaint ar ghéaga a nginealaigh i

dtaispeántas a bheidh ar crochadh sa
halla.  An oíche sin beidh ceiliúradh ag
gach teaghlach ina dtigh féin.

"Ar an Domhnach, beidh Aifreann
againn arís agus cuirfear deireadh leis
an gceiliúradh le haeraíocht sa pháirc
peile le ceol agus spórt don teaghlach
ar fad." 

Dúirt Peadar go mbeadh fáilte roimh
dhaoine, cuma cén creideamh a
chleachtann siad ach go mbeadh an
tAifreann ann de bharr go dtugann sé
fócas don fhéile.

Is féidir tuilleadh eolais a fháil faoin
imeacht seo agus imeachtaí eile ar
www.thegatheringireland.com.

Imeachtaí in Ionad Cultúrtha Mhúscraí

Ceoltóirí de chuid Jennikel Andersson, as an tSualáin a bheas ag tabhairt aghaidh ar fhéile ceoil traidisiúnta na hInse,
'Ennis Trad Fest' ag an deireadh seachtaine seo chugainn i gCo. an Chláir. Beidh an fhéile á reáchtáil ón 8-12 Samhain
agus beidh idir cheolchoirmeacha, seisiúin, seoltaí agus ranganna ar siúl ar fud an bhaile.  

Peadar Ó Riada. 

Seicphointí imithe ach an 
teorainn ag láidriú i gcónaí 
TÁ a seicphointí ar an teorainn
imithe le leathghlúin, ach ar bhealaí,
tá deacrachtaí praiticiúla agus síceo-
laíochta ag fás an t-am ar fad.  Is
rudaí beaga iad, a dhéanann an teo-
rainn níos láidre.

Níor scar an punt (mar a bhí roimh
an euro) leis an phunt Sasanach go
dtí 1979. Roimhe sin, bhí an t-airgead
céanna ar dhá thaobh na teorann.
D’fhág sin cúrsaí níos éasca agamsa,
nuair a bhí mé i mBaile Átha Cliath
sna 1970idí. Bhí cúntas bainc amháin
agam, mé ábalta a theacht air ar dhá
thaobh na teorann, nó seiceanna a
dhíol cibé áit a raibh mé. 

Anois, tá orm dhá chuntas banc a
bheith agam. Tá cónaí orm sa Tuais-
ceart ach go bhfuil mé ag obair ó
dheas cuid mhór den am agus is sa
euro a fhaighim íocaíocht as sin. Dá
bharr, tá cúntas euro agus punt
Sasanach agam. 

Tá cás an phostais níos casta.
Bhíodh an ráta céanna poist do
litreacha a sheoladh ó thuaidh nó ó
dheas go dtí na 1980idí. Anois, cos-
naíonn sé 55c litir a chur ón taobh ó
thuaidh ach cosnaíonn sé 87p

(€1.07) litir a chur ón taobh ó dheas -
mar shampla, ón Srath Bán i dTír
Eoghan míle ar shiúil go dtí an
Leifear i nDún na nGall!

Níl an post chomh gasta agus a bhí
ach an oiread. Dhá scór bliain ó shin,
bhí mé ábalta litir a chur sa phost
thart ar a seacht tráthnóna ar
Bhóthar Merrion ar an taobh ó dheas
de Bhaile Átha Cliath agus bheadh sé
ar an Ómaigh an mhaidin dar
gcionn. Anois, tógann sé cúpla lá. 

Malairt dhá scór bliain ó shin, níl
an oiread Tuaisceartach ag teacht
anuas don oideachas tríú leibhéal.
Bhíodh riamh cuid mhór Tuais-
ceartach ag tarraingt ar Choláiste na
Trionóide ach tá laghdú beagnach
50% ann ó dheireadh na 1990idí.

Tá sé anois deacair áit a fháil in
ollscoil. Tugann UCAS (córas na
Ríochta Aontaithe) tairiscint ar an lá
a dtagann na torthaí A Leibhéal
amach. Ach bíonn ar mhic léinn an
Tuaiscirt fanacht seachtain leis an
LárOifig Iontrála ó dheas, mar sin, is
fearr le cuid mhór acu an tairiscint
atá díreach acu a ghlacadh.

Is lú an meascadh a dhéantar san

oideachas dara leibhéal anois freisin.
Cúpla glúin ó shin, bhíodh cuid
mhór as Dún na nGall ag freastal ar
Choláiste Cholmcille i nDoire agus
cuid mhaith as Tír Eoghan agus Fear
Manach ag freastal ar Choláiste Mhic
Carthainn i Muineachán. Nuair a bhí
Tony McKenna ón gClochar i dTír
Eoghan ar an gColáiste sin, thart ar
thrí scór bliain ó shin, b’as an Tuais-
ceart do 20% dá chomhscoláirí. 

Théadh tréan daltaí Protastú-
nacha chuig an Sligo Grammar
School agus an Dundalk Grammar
School freisin. 

Ba i nDún Dealgan a fuair cara
liom scolaíocht mar go raibh uafás ar
a mháthair gur theip air san 11+ agus
ní chuirfeadh sí ar scoil idirmheá-
nach ó Thuaidh leis an ‘ghramasc’ é.
Bhíodh, leis, an Ardscoil i gCluain
Eois ina meánscoil ag go leor den
phobal Protastúnach i ndeisceart
Fhear Manach mar, dar leo, go raibh
an iomarca den ardnósmhaireacht
ag baint le Portora in Inis Ceithleann.

Is ó thaobh cúrsaí cultúir is measa
an scéal ar fad. Níl oifig ag an Irish
Times i mBéal Feirste mar gur

druideadh é agus aistríodh duine de
na hiriseoirí go Baile Átha Cliath. Níl
anois ach tuairisceoir amháin ann.
Siar sna 1970idí, b’é an Irish Times a
bhris go leoir scéalta móra fán Tuais-
ceart ach bheadh sé deacair aige sin
tarlú anois, ceal acmhainní. Maidir
leis an Independent, an nuachtán is
mó léamh, stopann an domhan
s’acu cúpla míle ar an taobh ó
thuaidh de Dhún Dealgan.

Bhí ról tábhachtach ag an Irish
Press agus ag an Sunday Press do
náisiúnaithe an Tuaiscirt. Chonac-
thas dóibh, bíodh siad ceart nó míc-
heart, go raibh féiniúlacht uile-Éire-
annach ag na páipéir sin. Ach dhruid
siad in 1995 agus chruthaigh sin
folús, nár líonadh.

Maidir le RTÉ, is aguisín go
díreach an Tuaisceart ó thaobh
nuachta de.  Sa chaint oifigiúil, is í
‘An Tír’ ná stát an deiscirt.
Labhraítear faoi rudaí atá ag tarlú ‘ar
bhonn náisiúnta’ nuair is sa stát sin
amháin a bhíonn i gceist.

Chonaiceamar an dearcadh anu-
raidh le Martin McGuinness.
Cáineadh é as bheith ag teacht

“anseo”. Le bheith cothrom, níor
chuidigh sé leis féin in amannaí, mar
gur labhair faoi “teacht anuas anseo”
agus na samplaí a thug sé ó thaobh
airgid de, ba sa phunt Sasanach a bhí
iontu.

Ní bhaineann an meoin sin le
duine chomh conspóideach le Sinn
Féineach amháin, áfach. Bhí Mary
McAleese ina hiarrthóir don
uachtarántacht ag Fianna Fáil agus
thug Eoghan Harris ‘tribal time
bomb’ uirthi. Labhraíonn Harris thar
cheann sciar súntasach den mheá-
naicme.

Feictear an meoin críochdeighil-
teach sa pheil Ghaelach freisin. Bhí
sé de dhánacht in Ard Mhacha agus
ansin i dTír Eoghan a theacht adu-
aidh agus an bua a thabhairt leo ar
uaisle Chiarraí. Thug Pat Spillane
‘puke football’ ar an imirt a bhí acu!
Ar ndóigh, bhí cead riamh ag foirne
tuaisceartacha a theacht aduaidh go
Páirc an Chrócaigh, dúshlán áirithe a
thabhairt, agus cailliúint.

Tá sé 90 bliain ó cruthaíodh an
Teorainn in Éirinn. An bhfuil sé
anois láidir in intinn na ndaoine?

Anton Mac Cába ar réaltacht na teorann inniu 

Na buaiteoirí ón gcomórtas Steip le hAire Stáit na Gaeltachta, Donnchadh Mac Fhionnlaoich, TD, ag féile an Oireachtais i Leitir
Ceanainn. GRIANGHRAF: CLIVE WASSON

Bhronn RTÉ Raidió na Gaeltachta gradam speisialta ar Mháire
Mhic Niallais Oíche Dé Sathairn ag Oireachtas na Samhna mar
aitheantas ar an obair mhór atá déanta aici le teanga agus
cultúr na Gaeilge a chur chun cinn le blianta fada anuas.

BEATHA
“Nuair a bhíonn ceol ann bíonn damhsa
ann, téann an dá rud le chéile”
Labhair Méabh Ní Thuathaláin le Caitlín Nic Gabhann, bean an chonsairtín as Co. na Mí faoi
faoin albam aonair úr atá aici agus faoi chúrsaí ceoil agus damhsa. 

Beidh an t-albam úr le Caitlín
Nic Gabhann, dar teideal
‘Caitlín’, á sheoladh ag Féile
na hInse i gCo. an Chláir ar
an Satharn beag seo, ceann

de na féilte is mó a bhfuil tóir uirthi i
measc na gceoltóirí traidisiúnta.
Bheadh aithne ag go leor daoine
amuigh ansin ar Chaitlín, mar cheoltóir
a bhíonn go minic ag seinm ag féilte
ceoil agus seisiúin ar fud na tíre. Cé go
bhfuil sí le cloisteáil ar roinnt albam leis
an ngrúpa Nicgaviskey agus le ceoltóirí
eile, is é seo an chéad taifead aonair atá
déanta aici. 

“Bím ag iarraidh ceol a sheinm a
chuirfidh fonn damhsa ar dhaoine, mar
sin an cineál ceoil a bhíodh timpeall
orm féin agus mé ag fás aníos. Bheadh
ceol leis an Kilfenora Ceilí Band agus an
Tullagh Ceilí Band á sheinm sa teach
againn agus bhí damhsa agus ceol mar
ghnáthchuid dár saol,” arsa Caitlín. 

Is damhsóir í Caitlín chomh maith
agus tá sí le cloisteáil i mbun céimean-
na ar chorr-rian den albam úr, rud a
thugann beocht iontach don cheol. Tá
ceol de chuid Chaitlín fréamhaithe go
láidir sa damhsa agus is ceangal é a
théann i bhfad siar.

“Is rinceoir í mo mháthair agus mo
sheantuismitheoirí chomh maith, ba as
Iarthar an Chláir iad agus bhí siad sáite
i gcúrsaí damhsa. Nuair a bhíonn ceol
ann bíonn damhsa ann, téann an dá
rud le chéile. Tá ceathrar clainne sa
teaghlach agus d’fhoglaim muid uilig
damhsa agus ceol, ní raibh rogha ar
bith againn (le gáire),” a dúirt sí.

“Chaith mo dheartháir in aer é nuair
a bhí sé 13 bliana nó mar sin, ach lean
mo bheirt dheirfiúracha agus mé fhéin
leis an dá rud,” ar sise. 

Le beagnach scór bliain anois tá Céilí
House, clár mór ceoil traidisiúnta de
chuid RTÉ 1, á chraoladh ó theach Uí
Ghabhainn óna 9-10i.n ar an gcéad
Shatharn den bhliain úr. “Tá spás do
suas le 40 – 45 ceoltóir  sa seomra suite,
thóg mo thuismitheoirí an teach agus
an ‘house dance’ seo ar intinn acu.
Bíonn an ceol ag gabháil  ó oíche go
maidin agus tagann tae agus ceapairí
amach le linn na hoíche,” arsa Caitlín.

“Thosaigh aintín mo mháthar, Josie
Murphy, ag reáchtáil ‘house dance’  sna
60í agus ba ghnách leis an dream uilig
a bhog go Baile Átha Claith as Co. an
Chláir a theacht chuige. Lean mo
mháthair ag reáchtáil na hoíche nuair a
fuair m’aintín bás” arsa Caitlín. 

Is fidléir iomráiteach é athair
Chaitlín, Antain Mac Gabhann, agus

bhíodh ceol i gcónaí timpeall uirthi
agus í ag fás aníos.  Mhúin Méabh Ní
Lochlainn an consairtín di, bean arbh
as Baile Átha Cliath ó dhúchas di ach a
bhí ag cur fúithi i gCo. na Mí agus ba
mhúinteoir den scoth í, dar le Caitlín.
Cosúil le cuid mhór daoine óga atá sáite
sa cheol, chuaigh Caitlín chuig na féilte
ceoil agus d’fhreastal sí ar na ranganna
agus bhíodh deis aici tiúineanna agus
cleasanna beaga a phiocfadh suas ó
cheoltóirí móra de chuid an chon-
sairtín, daoine ar nós Michael Ó
Raghallaigh agus Noel Hill. 

“Is dóigh gurb é Micheál Ó Raghal-
laigh an duine is mó a chuaigh i bhfei-
dhm ar mo chuid ceoil. Bhí muintir Uí
Raghallaigh ag teacht chuig ár dteach
agus mé óg agus ag dul chuig ranganna
ceoil le m’athair, mar sin bhí mé ag éis-
teacht le Micheál ó aois óg,” arsa sí.

“Caithim tréimhse ag éisteacht le
ceoltóirí agus ansin bogaim ar aghaidh
chuig ceoltóir eile ar feadh seal. Ach
bíonn ceoltóirí áirithe ann a ndírím
orthu níos minicí is dóiche, ar nós Joe
Cooley, Conall Ó Gráda agus Cathryn
Mac Evoy.”

Chaith Caitlín ceithre bliana san iom-
lán i gCorcaigh agus rinne sí bunchéim
sa cheol agus thug sí faoin MA san eit-
nicheoleolaíocht, a dhíríonn ar cheol
traidisiúnta ó thíortha éagsúla.

“Bhí mé chun an cúrsa a dhéanamh i

scileanna teilifíse san Acadamh i
nGaoth Dobhair ach níor oibrigh sé
amach agus bheartaigh mé sa deireadh
go ndéanfainn an mháistreacht. Is ais-
teach mar a tharla sé. Ní raibh aon
phlean cinnte agam ach tháinig sé le
chéile,” ar sise go réchúiseach.

“Tá mé thar a bheith sásta go ndear-
na mé an mháistreacht. Spreag sé suim
mór ionam i gceol óna Críocha
Lochlannacha, agus ó thíortha eile ar

nós an Airgintín. Tá consairtín cearnó-
gach san Airgintín atá an-chosúil leis an
gconsairtín atá againne anseo, mar
shampla. Tá sé ar intinn agam imeacht
ag taisteal chuig na tíortha sin ina
bhfuil saibhreas ceoil agus damhsa go
mór sa traidisiún mar atá in Éirinn,”
arsa Caitlín. 

Ba mhinic Caitlín ag seinm sna
seisiúin cheoil i gCorcaigh agus is ann a
bhuail sí le Caoimhín Ó Fearghail, fear
as na Déise atá á tionlacan ar an albam

agus a bhuaigh an gradam Ceoltóir Óg
na Bliana ar TG4 in 2012.

“Níl a fhios ag mórán daoine gur
giotáraí é, fiú! Bheadh sé aitheanta mar
phíobaire agus mar fhliúiteadóir. Tá
sean-taithí againn a bheith ag seinm le
chéile i gCorcaigh agus bhí sé iontach é
a bheith liom ar an albam,” arsa Caitlín.

Is aisteach smaoiniú go mbeadh
aithne ar Chaitlín mar dhamhsa i
measc daoine áitrithe. Bhí sí ag damh-
sa le Riverdance ar feadh tamaill agus
tá sí le cloisteáil ag damhsa i gcuid de
na rianta ar an albam nua, mar a dúras
cheana. 

“Chaith mé dhá bhliain leo, sé seach-
tainí san Astráil, cúig seachtainí san
Afraic Theas, tamaill in Dubai, san
Éigipt agus timpeall na hEorpa. Is taithí
ar leith é. Rinneadh gach rud a réiteach
dúinn ó thaobh lóistín de agus d’fhan
muid in óstáin álainne i gcónaí. Bhí sé
iomlán éagsúil ón ngnáth-thaithí a
bheadh ag duine de m’aois-se a bheadh
ag taisteal,” arsa sise. 

“Is dóigh gur thaitin an Astráil liom
go mór mar go raibh deis agam bualadh
le roinnt cairde atá amuigh ansin.
D’éirigh go hiontach leis an seó amuigh
ann chomh maith, mar go bhfuil dúil
mhór ag muintir na hAstráile ionann
agus sa damhsa agus sa cheol. Bhíodh
na sluaite ina seasamh dúinn i ndiaidh
gach seó,” ar sise

“Is breá liom a bheith ar stáitse. Tá sé
deacair iarraidh braon den chinéal
oibre sin (le gáire). Ach bhí sé dian go
leor, bhíodh ocht seó againn sa tseach-
tain, dhá cheann ar an Satharn agus ar
an Domhnach agus seo amháin ón
Máirt go dtí an Aoine agus ansin
bhíodh an Luan saor againn, ach roinnt
den am sin bhíodh muid ag taisteal,” a
dúirt Caitlín. 

“Is deis iontach é ach bhí mé réidh le
críochnú. Fuair mé amach, de réir mar
a d’imigh an t-am agus mé ar an
bhóthar, go bhfuil dúil níos mó agam a
bheith sa bhaile (le gáire).”

Gigs le Caitlín
Nic Gabhann
Ennis Trad Fest, Seoladh an
albaim:  10 Samhain, Óstán
Queens. 
Éigse Dhiarmuidin, Cúil Aodha,
Samhain 30 - 2 Nollaig.
Ionad Paróiste Léim an Bhradáin,
Co. Chill Dara le Ciarán Ó Maon-
aigh, 7 Nollaig. 
Scoil Gheimhridh Frankie
Kennedy, le Caoimhín Ó
Fearghail, trathnóna 30 Nollaig,
Gaoth Dobhair.

Chaith mé dhá bhliain leo,
sé seachtainí san Astráil,
cúig seachtainí san Afraic
Theas, tamaill in Dubai, san
Éigipt agus timpeall na
hEorpa. Is taithí ar leith é.

Caitlín Nic Gabhann, an ceoltóir agus rinceoir as Co.na Mí a bheas
ag seoladh a halbam úr 'Caitlín' le linn Féile na hInse, i gCo. an
Chláir ag an deireadh seachtaine seo chugainn. Caitlín Nic Gabhann agus í ag rince ar ardán. 

Ceacht staire
Dúshláin agus deismireachtaí Gaeilge á bplé ag Antain Mac Lochlainn

AS seo go ceann deich mbliana,
beidh a lán cainte ann faoi
mhóreachtraí staire a thit amach i
dtosach na 1900í; stailc mhór Jim
Larkin, Éirí Amach na Cásca agus

a lán eile. Ar ndóigh, tá díograiseoirí ann atá
chomh tugtha don chomóradh is nach
bhfanann siad leis an chothrom céad bliain. 

Ar 9 Lúnasa, bliain i ndiaidh bliana, lastar
tinte cnámh i gceantair náisiúnacha sna Sé
Chontae, nó ba ar an lá sin sa bhliain 1971 a
tosaíodh ar phoblachtaigh a ‘imtheorannú’.
Tá ‘imtheorannú’ ar cheann de na téarmaí sin
atá cruinn ó thaobh na céille de ach a chuir-
feadh díomá ort ina dhiaidh sin. Ní mhús-
claíonn sé na mothúcháin agus na cuimhní
céanna ionainn agus a mhúsclaítear ar
chluinstin an fhocail internment dúinn.
Maidir le ‘imtheorannú’, is mó is cosúil le
téarma teicniúil eolaíochta é.

Chuaigh rialtais eile, thuaidh agus theas, i
muinín an chleasa chéanna níos luaithe ná
1971 agus bhí ainmneacha eile ag lucht na
Gaeilge air lena linn féin. Sa leabhar An Dá
Thaobh, thug Eoghan Ó Ceallaigh ‘An Locadh

Mór’ ar imtheorannú na bpoblachtach le linn
an Dara Cogadh Domhanda. Is deas an leagan
é, de réir shainmhíniú Uí Dhuinnín: ‘act of
penning, impounding, rounding up’. 

Tá baint ag an bhriathar ‘loc’ le ‘log’ mar

atá i bhfocail mar ‘logainm’ agus ‘logánta’.  Is
dócha gur ón Laidin locus (‘áit’) a tháinig sé
isteach sa Ghaeilge. Is ionann rud a locadh
agus é a thabhairt go háit faoi leith agus é a
fhágáil ann. Sin is brí leis an mhana ‘Ná loc-
tar’ (‘ná páirceáiltear’) atá scríofa ar na cóin
tráchta ar an taobh ó dheas den teorainn.
Níor thuig mé na focail sin ar feadh i bhfad
agus bhíodh faitíos orm go mbínn ‘ag locadh’
i ngan fhios dom féin.

Gan amhras, is le meon polaitiúil a
úsáidtear téarmaí mar ‘imtheorannaí’. Dhiúl-
taigh Tarlach Ó hUid don fhocal sin le linn a
thréimhse féin i bpríosún Bhóthar na
Chroimghlinne: ‘“Braighdeánach” an téarma
Gaeilge a chleachtamarna mar aistriú ar
internee fad is a bhí mé faoi ghlas...’ Bhí luach
polaitiúil ag an fhocal ‘cime’ lenár linn féin.

Ceist a cuireadh orm le déanaí: má tá sean-
leagan Gaeilge ‘reoite’ in ainm ócáid staire, ar
cheart é a chur in oiriúint do litriú agus do
ghramadach na linne seo? An sampla a bhí i
gceist ná ‘Cogadh na Naoi mBlian’, an t-ainm
traidisiúnta ar The Nine Years War. 

B’in an leagan is túisce a gcuimhneoinn

féin air agus bhí iontas orm a fháil amach go
bhfuil sé imithe as úsáid, beagnach. Timpeall
600 amas a fuair mé le cuardach ar líne,
taobh le 30,600 amas le haghaidh an leagain
chaighdeánaithe ‘Cogadh  na Naoi mBliana.’
Is deacair cur ina éadan sin.

Ar an dóú lá dhéag de mhí Iúil a dhéanann
na hOráistigh comóradh ar Chath na Bóinne.
‘Briseadh na Bóinne’ a thugann na Gaeil ar an
chath chéanna, léiriú soiléir ar an dá
dhearcadh atá ann i dtaobh an chatha sin. Is
leor d’fhianaise ar stair mhí-ámharach na
nGael gur féidir ‘cath’ agus ‘briseadh’ a
mhalartú ar a chéile ina oiread sin cásanna:
‘Cath Chionn tSáile’ nó ‘Briseadh Chionn
tSáile’. 

Ach cad é a déarfá le cumas ceaptha téar-
maíochta Eoin Mhic Chathail, cainteoir
dúchais as Luimneach a d’fhág roinnt scríb-
hinní ina dhiaidh faoi shaol an Oileáin Úir
agus a rinne trácht ar ‘Chath na hAdhairce
Bige Móire’. Is ea, ghlac sé tamall ormsa ciall
a bhaint as fosta. ‘Briseadh Custer’ ainm eile
air, b’fhéidir. Tá tuilleadh áiseanna Gaeilge ar
www.aistear.ie 

Máirín Uí Chomáin

Sa deireadh thiar, thall tá fáil
againn ar leabhar breá ar
fhios feamainne, “Irish Sea-
weed Kitchen” leis an údar
agus Dochtúir Teaghlaigh

Prannie Rhatigan. Tá an leabhar seo
corraitheacha agus luachmhar mar
eolas, ar shábháil, ullmhú, agus slí
cócaireachta an bheatha seo, atá le
fáil againn saor in aisce, má tá sé
d’ádh orainn cónaí gar don chósta.

Carraigín, duileasc agus creath-
nach amháin a bhíodh dá ithe againn
ariamh, ach anois tá rogha againn ó
alaria, spaigití fairrge, kombus, nori
agus a lán eile. Tá thart ar 150 oideas
atá an-éasca le déanamh sa leabhar
breá seo agus tá míniú inti ar bhialu-
ach, storáil agus ullmhú na fea-
mainne. Tugann an leabhar eolas
dhúinn freisin ar a thionchar ar ár
sláinte. 

Tá thart ar chúig cinn déag de
chineálacha feamainne inti, idir fea-
mainn dhearg, dhonn agus ghlas. Tá
“Irish Seaweed Kitchen” gléineach,
meabhrach agus níl deireadh leis an
gcuimse eolais agus fios farraige atá
sa leabhar seo. 

Deir Stefan Kraon, ón “Irish Sea-
weed Centre” go bhfuil an fheamainn
déanta téisiúil ag an leabhar seo le
Prannie Rhatigan  agus chreidfinn é.
Seo mo rogha oidis ón leabhar chun
sibh a bhíogadh nó a spreagadh. 

Scónaí duilisc agus cáise 
Seo iad mo scónaí aitheantais faoin
am seo agus bíonn daoine a fhreasta-

laíonn ar mo chúrsaí feamainne ag
súil le baiste acu a bhlaiseadh nó a
dhéanamh.

Comhábhair (22 scóna beaga)
40g (11/2 un) duilisc, tóstáilte agus
meilte (féach leabharmharc)
Ola olóige don bhfriochtán
2 oinniún, mionta go maith
2 chlóbh gairleoige
450g (1lb) de phlúr bán
1 spúnóg boird de phúdar bácála
2 thaespúnóg chothroma de phúdar
mustaird 
¼  taespúnóg de ghealtartar
¼ - ½ taespúnóg de phiobar Chéin
85g (3un) ime, bogtha
225ml (8 un leachta) bainne
1 ubh, buailte
85g (3 un) de cháis láidir caorach nó
gabhair, nó céadar láidir, Mount
Callan mar shampla, grátáilte
25g (1 un) de chéadar láidir, grátáilte,
mar atá thuas, nó cáis dheataithe, nó
Parmesan, le croitheadh air

Treoir
Réamhthéigh an t-oigheann
210°C/410°F/Gás 61/2. Cuir beagán
gréisce ar thráidire mór bácála.

1 Téigh an ola i bhfriochtán, cuir
isteach na hoinniúin agus an ghair-
leog agus frioch go réidh iad ar theas
mheasartha ar feadh 3 nóiméad go
mbeidh siad bog agus trédhearcach.
Cuir isteach an duileasc meilte gar
don deireadh agus measc le chéile go
réidh. Leag i leataobh é le fuarú.

2 Measc an plúr agus an púdar bácála i

mbabhla. Measc isteach an mustard,
an gealtartar agus an piobar Chéin.
Bris an t-im agus measc isteach í le
barr do mhéara go mbeidh an
meascán ar nós bruscar mion aráin.
Déan tobar agus doirt isteach an
bainne agus an ubh, ach coinnigh siar
beagán de. Measc ina chéile iad go
deas réidh. Measc isteach an cháis
agus an meascán fuaraithe d’oinniúin
agus de dhuileasc. 

3 Iompaigh an taos anuas ar dhrom-
chla a bhfuil plúr scaipthe air agus
brúigh é le do lámha nó le crann

fuinte go mbeidh sé beagán os cionn
2.5 cm (1 or) ar tiús.

4 Bain úsáid as gearrthóir cruinn 3.5
cm (1 ½”) chun na scónaí a dhéanamh
agus cuir ar thráidirí bácála iad. Bíonn
na scónaí seo an-bheag ina
dtrastomhas, ach bíonn siad an-ard.

5 Cuimil meascán de bhainne agus
ubh agus croith an cháis ar a bharr.

6 Bácáil san oigheann iad ar feadh 12
nóiméad go mbeidh siad órga. Tóg
amach iad agus fuaraigh de bheagán

ar raca sreinge. Is fearr iad a dháileadh
agus iad te le him orthu.

Moladh an  Chócaire
Chun athrollú an taois a sheachaint,
déan cearnóga de. Cuimil meascán 
de bhainne agus ubh agus croith an
cháis ar a bharr. Bain úsáid as
scoiltire nó scian mhór chun an taos
a ghearradh ina phíosaí 2.5 cm (1 or)
trasna agus ansin anuas chun greille
de scónaí a dhéanamh a bheidh 2.5
cm (1 or) cearnach. Aistrigh na scónaí
chuig trádaire bácála lena mbácáil
mar atá thuas.

Fios Feamainne

Tá díospóireacht faoin tearmaíocht a
bhaineann le Cogadh an Dá Aodh go fóill.

NUACHT Litríochta
Le Meadhbh Ní Eadhra

Amach as an Dorchadas
Dorchadas
Liam Ó Flaithearta - Brian Ó
Conchubhair (Eagarthóir)

Léirmheas le Mícheál Ó hAodha

Dráma eisceachtúil neamhghnách
ab ea an traigéide Dorchadas le
Liam Ó Flaithearta a scríobhadh
agus a léiríodh i mblianta luatha
an tSaorstáit, tréimhse nuair a bhí

an-bhorradh faoi dhrámaíocht na Gaeilge, go
háirithe san ardchathair. Aithnítear Dorchadas
inniu ar an mbundráma Gaeilge ba chonspóidí
dar léiríodh sna blianta cinniúnacha úd.

Ach cérbh é údar an dráma seo, fear a bhfuil
ábhairín den dearmad déanta air le blianta
beaga anuas? Rugadh Liam Ó Flaithearta i
nGort na gCapall, Inis Mór, Cuan na Gaillimhe,
ar an 28 Lúnasa 1896. Dála na cosmhuintire in
iarthar na hÉireann ag an am, ní raibh muintir
Uí Fhlaithearta go rómhaith as. Thuig sé agus é
óg go maith go raibh tallann na scríbh-
neoireachta aige. D’aithin daoine eile an tal-
lann sin go luath freisin, leithéidí David
O’Callaghan, Luimníoch a bhí ina mhúinteoir
ar Oileán Árann agus an tAthair Ó Neachtain,
sagart a thaithíodh an t-oileán agus a thug
tacaíocht don Fhlaitheartach ó thaobh
oideachais de.

Fuair sé scolaíocht mhaith i gColáiste Char-
raig an Tobair, láimh le Caiseal i gContae Thio-
braid Árann agus i gColáiste na Carraige Duib-
he i mBaile Átha Cliath tar éis dó titim amach
le húdaráis na scoile eile. Cé go raibh na bun-
táistí móra sin ag an bhFhlaitheartach i dtús a
shaoil, faoi féin a bhí sé dul ar aghaidh sa saol
ina dhiaidh sin. D’éirigh go han-mhaith leis
agus bhain sé ardstádas amach mar scríbh-
neoir, idir Bhéarla agus Gaeilge cé nach raibh
an saol go héasca aige. 

Ar shlí, d’fhéadfá a rá gur thuig an Flait-
heartach an tábhacht a bhí le “híomhá” agus
“próifíl” i bhfad sular thuig mórán eile dá
chomhthírigh in Éirinn é agus ní caitheamh
anuas ar an bhFlaitheartach é sin. Tar éis an
tsaoil, tá sé le háireamh i measc na scríbhneoirí
is fearr a rugadh in Éirinn riamh – níos fearr ná
a bhformhór eile toisc gur bhain sé ardstádas
amach sa dá theanga. 

Ba chineál caimileoin é an Flaitheartach ó
thaobh cur chuige fealsúnachta agus ealaíne
de. Ní raibh an dara suí sa bhuaile aige. É ag
athrú stíle, cúise agus cur chuige (dála amhrá-
naithe fadmharthanacha na nua-aoise – lei-
théidí an Ghael-Sasanaigh Morrissey nó Bob
Dylan) – de réir mar a d’oir sin dá chás nó dá
chuid riachtanas mar scríbhneoir lánaim-
seartha. 

Ba chasta an duine é an Flaitheartach gan
dabht. Ní hionann agus formhór intleachtaigh
Éireannacha an lae inniu a thograíonn ar
champa idé-eolaíochta agus fealsúnachta
luath go maith sa saol ar mhaithe le féinmhar-
gaíocht agus a bheith i mbéal an phobail,
d’athraigh sé agus d’fhorbair sé i leith na
healaíne agus na fealsúnachta de réir mar a
chuaigh a thaithí saoil i méid. 

Ciallaíonn sé sin go mba dhuine thar a bhei-
th spéisiúil é an Flaitheartach. (An rud is iontaí
ná a laghad staidéir atá déanta ar a shaothar go

nuige seo). Cainteoir dúchais as Árainn
(seachas foghlaimeoir a scríobh as Gaeilge ar
mhaithe le cúinsí Náisiúnachais); údar a raibh
a ainm in airde i saol liteartha an Bhéarla agus
díol maith ar a chuid leabhar Béarla dá réir;
Óglach a throid in arm Shasana freisin agus a
gortaíodh sa Chogadh Mór; poblachtach
tiomanta a throid i gcoinne an Chonartha
Angla-Éireannaigh; trodaí a ghlac páirt i gCo-
gadh na gCarad; sóisialaí a ghabh an Rotunda;
fear a raibh drochthoil aige don Eaglais
Chaitliceach ar feadh na mblianta ach a ghlac
leis an dearcadh fealsúnachta sin i ndeireadh a
shaoil mar sin féin. Fear casta, caimileon ar
deacair é a rangú ar chor ar bith, mar ba
mhaith leis an dream acadúil a dhéanamh leis,
gan amhras. 

Tar éis dó dul le harm na Breataine, mar aon
leis na mílte eile Éireannach, gortaíodh go
dona é le linn bombardaithe mar chuid den
Tríú Cath ag Ypres i Meán Fómhair 1917. Chaith
sé bliain san ospidéal agus d'fhág an eachtra
sin rian buan air le linn a shaoil, faraor.
Scaoileadh Bill Ganly (an caimileon arís, Ganly
sloinne a mháthar) as an arm ar an 7 Bealtaine
1918 ach ba mhinic tréimhsí den lionn dubh ag
cur as dó ina dhiaidh sin. 

Ba tar éis an Chogaidh Mhóir, chuaigh an
Flaitheartach ag taisteal ar feadh cúpla bliain
agus ceaptar gur i Meiriceá Theas agus sna
Stáit Aontaithe a chuir sé spéis sa Chuman-
nachas, sa Sóisialachas agus i ngrúpaí agus i
ngluaiseachtaí dá gcuid, go háirithe, Oibrithe
Tionsclaíocha an Domhain/The Industrial
Workers of the World. Bhí an Flaitheartach
radacach agus d’fhulaing sé ar son a cheirde
mar ealaíontóir. 

Bhí sé beo bocht ar feadh i bhfad agus ag
brath ar chairde leis chun an greim a chur ina
bhéal. B’fhear é a bhí sásta cinneadh crua a
dhéanamh nuair ba ghá sin. Thuig sé go luath
nach mbeadh ar a chumas slí bheatha a bhaint
amach mar scríbhneoir lánaimseartha Gaeilge
agus shocraigh sé scríobh sa Bhéarla go
príomha dá réir. Níor thaitin an cinneadh sin le

ranna áirithe de lucht na Gaeilge, mar a
thuigfeá. 

Ba thréimhse fhíorchinniúnach fhíorchor-
raitheach i saol pearsanta Liam Uí Fhlaithearta
í nuair a scríobhadh agus nuair a stáitsíodh
Dorchadas. Bhí caidreamh aige le bean phósta,
saolaíodh leanbh dóibh agus anuas air sin,
cáineadh go dian go poiblí é as bean
cholscartha a phósadh. I dtaca le Dorchadas
de, bhí an Flaitheartach ag cur i gcoinne an sta-
tus quo mar a mhíníonn Brian Ó Conchubhair
go beacht sa réamhrá cuimsitheach a théann le
buntéacs an dráma. Bhí an tÁrannach ag
snámh in aghaidh easa, eas cultúrtha Gaelach
a linne, ar mhórán slite toisc gur scríobhadh
drámaí Gaeilge roimhe sin níos minice ná a
mhalairt ar mhaithe le tírghrá a spreagadh
agus chun comhfhios náisiúnaíoch a mhús-
cailt. Níorbh amhlaidh sa chás seo é. 

Teannas teaghlaigh (beirt mhac agus cailín
áitiúil, an cailín i gcleamhnas le deartháir
amháin ach i ngrá leis an deartháir eile) agus
críoch thragóideach is ea buntéama Dor-
chadas). I measc na léirmheasanna ar an
dráma atá athfhoilsithe i ndeireadh an leab-
hair, tá eachtra spéisiúil ghreannmhar a
scríobh léirmheastóir Fáinne an Lae ar ógb-
hean a scanraíodh chomh mór sin (marú a
tharla ar an stáitse) gur rug sí greim gualainne
ar an bhfear a bhí in aice léi sa lucht féachana! 

Bhí an léirmheastóir céanna idir dhá
chomhairle i leith dhráma seo an Fhlait-
heartaigh. Go deimhin, bhí na léirmheastóirí
ag easaontú lena chéile. Iad siúd nár thaitin an
dráma leo cháineadar an Flaitheartach toisc go
raibh sé tar éis íomhá dhiúltach de mhuintir na
tuaithe a nochtadh os comhair an tsaoil, íomhá
a raibh an ghruaim agus saoldearcadh duairc
go smior ann. Iad siúd ar thaitin an dráma leo
chuireadar béim ar an gclisteacht lenar
léiríodh paisean (an t-éad) na gcarachtar agus
an tslí ar sheachain an drámadóir friotal bréige
Synge lena chinntiú nach raibh rian rómhór
den mhéaldráma le brath air.

Roinnt de na léirmheastóirí, níor aithin siad
go raibh an Flaitheartach tar éis creathadh mór
a bhaint as drámaíocht na Gaeilge, creathadh a
chiallódh nach mbeadh an drámaíocht sa tean-
ga sin mar an gcéanna riamh arís. Iad siúd a
thuig cad a bhí idir lámha aige, an t-aiféala is
mó a bhí orthu (agus ar roinnt de na haisteoirí
– Leon Ó Broin ina measc) ná nach raibh léirsiú
ann faoi mar a tharla nuair a léiríodh Playboy
Synge. Dá dtarlódh a leithéid, cá bhfios ná go
mbeadh cáil dhomhanda ar Dorchadas faoi
mar atá ar scríbhinní eile de chuid Uí Fhlait-
hearta.

Bhí an Flaitheartach i lár an aonaigh maidir
le gluaiseachtaí litríochta a linne, é i
dteagmháil rialta le scríbhneoirí an avant
garde - sa Bhéarla agus i dteangacha eile - agus
le grúpaí radacacha idirnáisiúnta, le hainri-
alaithe, le sóisialaithe agus grúpaí ealaíne nua-
aoiseacha de chineálacha difriúla, Sasanaigh
an New Coterie, ina measc. Mar a léiríonn
eagarthóir an leabhair seo go beacht, is féidir
scríbhneoirí mar an Flaitheartach agus an
Conaireach a athshamhlú anois i gcomhthéacs
iomlán eile thar mar a rinneadh go nuige seo. 

Cé gurb é tuairim na coitiantachta inniu go
mba thréimhse leamh agus mharbhánta iad
blianta luatha an nuastáit Éireannaigh (muid
go léir faoi dhaoirse ag Dev agus ag an Eaglais

Chaitliceach srl. srl. ), bréagnaíonn an t-eolas
atá ar fáil anois againn i dtaobh Dorchadas
agus drámaí dá leithéid an teoiric sin go mór. 

Tréimhse ilghnéitheach ab ea an tréimhse
1913-1922 nuair a bhí an Flaitheartach ag
saothrú – i saol polaitiúil agus cultúrtha na
hÉireann gan aon agó – agus é seo beag beann
ar an gcogaíocht, an imirce agus an bochtanas
a bhí dár gcrá ag an am. Bunaíodh an Comhar
Drámaíochta sa bhliain 1923 agus do shéasúr
na bliana 1925-1926 léiríodar 37 dráma agus 16
bundráma san ardchathair. Ní raibh aon ghan-
ntanas drámaí i mBéarla ach an oiread – bhí
rogha de thrí dhráma gach oíche idir 8 agus 13
Márta 1926!

Anuas ar an stair, an léiriú agus na
léirmheasanna a lean Dorchadas nuair a
chéadléiríodh an dráma ar stáitse Amharclann
na Mainistreach sa bhliain 1926, pléann Brian
Ó Conchubhair ról na Nua-Chritice sa lá atá
inniu ann i réimse na litríochta agus na drá-
maíochta ach go háirithe agus an ollbhéim a
chuirtear ar an téacs. Tugann sé gnéithe eile de
stair an dráma seo chun solais freisin. Mar
shampla, b’ábhar gearáin don Fhlaitheartach
go raibh an halla lán dhá oíche as a chéile ach
nár íocadh riamh é as an dráma a scríobh, rud
ar thagair sé dó i litir san Irish Statesman mar
chuid de chomhfhreagras faoina shaothar
agus faoina chinneadh scríobh i mBéarla. Cé a
thógfadh ar an bhFlaitheartach é dá
mbeartódh sé gan focal eile a scríobh as
Gaeilge as sin amach? Ní shin a rinne sé, áfach,
agus is cosúil go raibh úrscéal dar teidal Corp
agus Anam idir lámha aige nuair a fuair sé bás i
mí Mheán Fómhair, 1984. 

Tá sé fánach a bheith ag tomhais anois cén
oidhreacht i leith na scríbhneoireachta Gaeilge
a bheadh ar shaothar Uí Fhlatharta dá bhfan-
fadh sé i mbun scríbhneoireachta i nGaeilge ó
lár na bhficheadaí i leith. Cé go mbeidh méid
áirithe daoine ann i gcónaí a déarfaidh gur loic
an Flaitheartach ar a chomhscríbhneoirí
Gaeilge in am an ghátair, beidh tuilleadh a
thuigfidh (go háirithe tar éis dóibh an leabhar
seo a léamh) go bhfuil seans maith ann go
ndearna an Flaitheartach i bhfad níos mó chun
an Ghaeilge a shuíomh go hidirnáisiúnta ná
mar a síleadh roimhe seo. 

Eachtránaí liteartha ab ea é agus níor leasc
leis dul san fhiontar agus nithe nua a thriail.
Chaith sé tamall in Hollywood fiú, agus é ag
plé le scripteanna i bhfad Éireann sular tháinig
RTÉ na TG4 ar an bhfód. Go leor de na ceis-
teanna sóisialta agus cultúrtha a bhí á chrá,
cránn siad scríbhneoirí an lae inniu chomh
maith, nó an chuid sin díobh a dhéanann
machnamh ar staid an domhain agus staid na
tíre faoi láthair.

Tugann scéal Dorchadas spléachadh dúinn
ar shaol na litríochta, ar shaol na polaitíochta
agus ar shaol chultúr na Gaeilge agus na hÉire-
ann i dtúsbhlianta an tSaorstáit. Ní hamháin
sin ach léiríonn sé nach raibh lucht litríochta
na Gaeilge – ná muintir na hÉireann trí chéile)
leath chomh scoite amach ó mhórshruthanna
cultúrtha agus fealsúnachta na linne agus a
mhaítear. 

Táimid faoi chomaoin mhór ag Brian Ó
Conchubhair as ucht an dráma seo a chur os ár
gcomhair arís. Tá sé thar am an dráma
cumhachtach Gaeilge seo a chur ar stáitse
Amharclann na Mainistreach arís.

TEILIFÍS agus RAIDIÓ
Le Méabh Ní Thuathaláin

Raidió Fáilte aitheanta ag Ofcom
Tá Raidió Fáilte roghnaithe

ag Ofcom mar cheann de
chúig staisiún eiseam-
láireach i measc 200
staisiún pobail ó Thuaidh

agus sa Bhreatain. Moladh é ar son ard-
chaighdeán craoltóireachta, seirbhísí
traenalá,  agus an réimse leathan
cláracha.

Is eagraíochtaí seachbhrabúis é
Raidió Fáilte agus na 200 staisiún
pobail eile a bhí san áireamh ag Ofcom.
Bunaíodh Raidió Fáilte seacht mbliana
ó shin agus tá fás ollmhór tagtha ar an
tseirbhís ó shin i leith. Tá sé maoinithe
ag Foras na Gaeilge ach tá sé ag brath ar
an 40 oibrí deonach a bhíonn ag crao-
ladh ar bhonn rialta chun an seirbhís a
chur ar fáil.

“Léiríonn sé an tábhacht a
bhaineann le Raidió Fáilte ó thaobh a
bheith ag freastal ar riachtanais an
phobail Ghaeilge i mBéal Feirste. Tá
súil againn go spreagann seo dreaman-
na eile Gaeilge ó Thuaidh i dtreo na
craoltóireachta,” a dúirt Fergus Ó hÍr,
bainisteoir an stáisiúin.

“Tá oibrithe deonacha dío-
graiseacha taobh thiar den tseirbhís
phobail seo agus tá sé iontach go bhfuil
seo anois aitheanta ag Ofcom,” a dúirt
Fergus Ó hÍr. 

Labhair Ó hÍr amach ag seimineár
‘Dúshlán na Meán Gaeilge’ ag an
Oireachtas ag an deireadh seachtaine
faoin tábhacht a bhaineann le stáisiúin
phobail i gcomhthéacs na meán
Gaeilge. 

“Tá úinéireacht ag baint le staisiún
pobail nach bhfuil ag baint leis na
meáin mhóra. Déanann sé an pobal a
cumhachtú agus tá sé sin thar a bheith
tábhachtach maidir le spreagadh agus
cur chun cinn na Gaeilge,” a dúirt sé.  

Tá Raidió Fáilte ag obair ar bhonn
idirnáisiúnta ar dhá thionscadal
éagsúla. Gach seachtain aontaíonn 23
stáisiún raidió, a bhíonn ag craoladh i
dteangacha éagsúla san Eoraip, ar
scéal ar leith mar chuid den tionscadal
Euranet. Déanann Raidió Fáilte
tuairisciú ar na scéalta i nGaeilge agus
bíonn teacht orthu ag an suíomh
idirlín www.euranet.eu/gle.

“Cinntíonn an obair a dhéanaimid ar
Euranet go bhfuil an Ghaeilge le cluin-
stin i measc teangacha eile san Eoraip,
rud atá thar a bheith tábhachtach,”
arsa Fergus Ó hÍr. 

Anuas ar sin, tá Raidió Fáilte
páirteach i dtionscadail darbh ainm
Grundtvig agus iad ag obair i gcomh-
pháirtíocht le stáisiúin phobail eile ó
Éireann, ón Ostair, ó Thír na mBascach
agus ó thíortha eile chun smaointe a
roinnt agus dea-chleachtais a fhor-
bairt. 

“Is teacht le chéile thar a bheith
úsáideach é seo agus bíonn deis againn
taithí a roinnt agus foghlaim óna
chéile,”  arsa seisean. 

Molann Ofcom go háirithe Raidió

Fáilte mar gheall ar an obair a
dhéanann siad ó thaobh traenalá de.
Tá Dónall Mac Murchaidh ag obair mar
Oifigeach Léiriúcháin agus Traenála le
dhá bliain anuas mar chuid de scéim
traenála raidió atá á reáchtáil i
gcomhar leis an Chiste Craoltóireachta
Gaeilge agus tá toradh na hoibre sin le
feiceáil sna cláir nua atá á gcraoladh ar
Raidió Fáilte i rith an ama dar leis. 

“Déanann muid cúrsaí á reáchtáil a
thugann scileanna do dhaoine
cláracha d’ardchaighdeán a
dhéanamh. Foghlaimíonn na ran-
npháirtithe an dóigh lena gclár raidió
féin a ullmhú, a chur i láthair, a
thaifead agus a chur in eagar. Bogann
siad i dtreo cláracha cainte a chrao-
ladh. Ba mhaith linn go mbeadh an
Ghaeilge mar chuid lárnach de na
cláracha raidió a bhíonn á gcraoladh,”
arsa Mac Murchaidh. 

Beidh Raidió Fáilte ag cur dianchúr-
sa eile i scileanna raidió ar fáil ag
deireadh mhí na Samhna. Seo an tríú
dianchúrsa i Raidió Fáilte i mbliana. Tá
20 duine i ndiaidh an scéim a
dhéanamh i mbliana agus réimse
leathan de chláir raidió léirithe acu. 

“Rinne na hoiliúnaí scoth na gclár i
mbliana. Rinne Damien Ó Dónaill, as
Rann na Feirste ó dhúchas, clár faoi
shaol agus amhráin an scríbhneora,

Seán Bán Mac Grianna, mar shampla.
Clár den scoth atá ann. D’úsáid sé
taifeadtaí a rinne sé féin de cheoltóirí
éagsúla agus iad ag ceol amhrán ‘an

Fhir Bháin’ mar a glaodh air, deartháir
leis na scríbhneoirí Seosamh Mac Gri-
anna agus Séamas Ó Grianna, agus tá
sé curtha i láthair go galánta,” a dúirt
sé. 

Beidh an suíomh úr idirlín ag teacht
ar an bhfód ag tús mhí na Nollag agus
tá sé á dhearadh faoi láthair ag Eoin
Lennon, Gaeilgeoir as an Iúr ó
dhúchas.  Suíomh idirghníomhach a
bheas ann ar féidir le héisteoirí
teagmháil a dhéanamh go furasta le
craoltóirí Raidió Fáilte. Beidh sein-
nteoir inmheánach ar an suíomh inar
féidir leat éisteacht beo agus eolas a
fháil faoin gcraoltóir a bhfuil tú ag éis-
teacht leis. 

Chomh maith leis sin, beidh an
staisiún ag cur podchraoltaí ar fáil ar an
suíomh nua ina mbeidh éisteoirí
Raidió Fáilte ábalta éisteacht le cláir
fhoghlama, chainte, chúrsaí reatha
agus ealaíne. Beidh teacht ar an
suíomh nua idirlín ar www.raidio-
failte.com.

“Tá an suíomh idirlín mar chuid de
mhórfhorbairtí Raidió Fáilte agus
muid ag iarraidh cur lenár lucht éis-
teachta ar bhun náisiúnta agus
idirnáisiúnta. Tá 30,000 amas faighte
ag an suíomh atá againn faoi láthair
agus tá éisteoirí rialta againn i ngach
coirnéal den domhan,” arsa Fergus Ó
hÍr. 

Tá Raidió Fáilte i ndiaidh duine a
fhostú ar mhaoiniú a fuarthas ón
gCiste Craoltóireachta Gaeilge rud a
chuirfidh go mór leis an bhfáil atá ar
an ábhar cartlainne. 

“Tá an staisiún ar an saol le seacht
bliana agus an t-am anois acu leis an
ábhar a cruinníodh i gcaitheamh na
mblianta a chur i dtoll a chéile agus ar
fáil don phobal,” arsa Dairín Ó
Dochartaigh, an fear atá i mbun na
hoibre cartlainne. 

Ba mhaith leis an bhfoireann go
mbeadh gach clár agus agallamh
agus mír ar bith taifeadta curtha le
chéile i gcartlann ionas go mbeidh sé
furasta teacht ar an ábhar.  Beidh an
t-ábhar seo úsáideach dóibh siúd ar
suim leo teagasc na teanga nó
taighde a dhéanamh uirthi, dar le Ó
Dochartaigh.

“Tá Eoghan Ó Néill, mar shampla,
i ndiaidh agallamh a dhéanamh le
cuid mhór Gael thar na blianta agus
ba dheas dá mbeadh teacht ag daoine
ar an méid a dúirt siad. 

Tá daoine nach maireann a raibh
dlúthbhaint acu leis an teanga sa
cheantar seo agus níos faide i gcéin.
Is de réir a chéile a dhéanfar an obair
agus is tionscadal measartha mór atá
ann,” ar sé.

Duine ar bith a bhfuil spéis acu sa
chúrsa traenála is féidir leo
teagmháil a dhéanamh le Dónall Mac
Murchaidh ar
donall@raidiofailte.com nó ar 048
90 310013. 

Cláir Nua ar Raidió Fáilte
Pádraig Mac an Uladh – ‘Oileán an Uafáis’ 
(Dé Domhnaigh 10:00in, Dé Máirt 12:00rn, Déardaoin 6:00in)
Léann Pádraig Mac an Uladh as an úrscéal ‘Oileán an Uafáis’ a d’aistrigh
Proinnsias Ó Brógáin go Gaeilge ón úrscéal Béarla ‘The Island of Terror’ le
Sapper nó Cyril McNeile. 

‘Lig do Scíth le Píosa Craic’ Eoghan Ó Loideáin agus Páraic Scully
(Déardaoin 8:00in, Dé Sathairn 7:00in, Dé Máirt 4:00in) 
Cuireann Eoghan Ó Loideáin agus Páraic Scully ‘Lig do Scíth le Píosa Craic’
in bhur láthair. Is as an gCeathrú Rua i gConamara ó dhúchas d’Eoghan Ó
Loideáin agus is as Contae Loch Garman do Pháraic Scully. Tá ard-
chaighdeán Gaeilge sa chlár mar aon le cuid mhór grinn agus spraoi. 

Rac le Ruairí (Déardaoin 4:00in)
Cuireann Ruairí Mac Donnacha ‘Rac le Ruairí’ in bhur láthair, clár a mbíonn
an chuid is fearr de cheol rac agus den cheol ailtéarnach le cluinstin ann. 

Grá sa Chathair (Dé hAoine 8:00in, Dé Sathairn 7:00in, Dé Máirt 3:00rn)
Pléann Áine Ní Churtáin agus Tara Ní Mhurchú an clár seo faoi chúrsaí grá
agus caidrimh i gcathair Bhéal Feirste. 

Áine Ní Churtain agus Tara Ní Mhurchú, beirt láithreoirí óga atá ag craoladh ar Raidió Fáilte. 

An Bhéaltriail   / Ardleibhéal agus Gnáthleibhéal
Cuid 1 

Páipéar 2 / Ceist 2
Prós Ainmnithe 

Na hÁbhair agus na Ceisteanna is Coitianta (An Garthimpeallacht):

(i) Tú féin/Do mhuintir/D’áit dúchais

(a) Cad is ainm duit?
Róisín Nic Dhonncha is ainm dom.

(b) Cad as duit?
Cá bhfuil cónaí ort?
– As Corcaigh dom.
– Tá cónaí orm i gCorcaigh.

(c) Cé mhéad duine atá i do mhuintir?
Tá seachtar i mo mhuintir – beirt deartháir, beirt deirféar, mé féin agus mo thui
smitheoirí. Is mise an duine is óige sa chlann.

(d) Inis dom faoi do cheantar dúchais.
Is as Corcaigh dom mar a dúirt mé. Tá cónaí orm i dTobar Rí an Domhnaigh sa chathair. 
Áit álainn é. Tá radharc breá ar an gcathair ó Thobar Rí an Domhnaigh mar tá sé suite go 
hard os cionn na cathrach. Tá a lán áiseanna ann. Táimid gar do na siopaí, don scoil 
agus don pháirc peile. Tá Páirc Phoiblí Mhic Ghearailt agus an Mhuirdíog thíos fúinn. Is 
maith liom m’áit dhúchais go mór.

(e) Cén aois thú?
Táim ocht mbliana déag d’aois. Beidh mé naoi mbliana déag ar an séú lá is fiche de 
Dheireadh Fómhair.

(ii) An Scoil

(a) Cá dtéann tú ar scoil?
Táim ag freastal ar Chlochar na Toirbhearta anseo i gCorcaigh. Scoil iontach atá ann, dar
liom féin.

(b) An dtaitníonn an scoil leat?
Taitníonn sí liom anois is arís. Is maith liom ábhair éagsúla ach tá ábhair eile nach 
dtaitníonn liom. Is fuath liom Eagrú Gnó agus Mata, mar shampla.

(c) Cad iad na hábhair atá á ndéanamh agat don Ardteist?
Tá seacht gcinn ar fad i gceist: Gaeilge, Béarla, Stair, Mata, Ceimic, Fraincis agus Eagrú 
Gnó. 

(d) Cad é an t-ábhar is fearr leat?
Is fearr liom an Béarla thar ábhar ar bith eile. Ábhar suimiúil é an Béarla. Níl sé 
leadránach ná tuirsiúil. Is maith liom gach gné den chúrsa Béarla – an fhilíocht, an prós 
agus an drámaíocht. Is aoibhinn liom filíocht Emily Dickinson thar éinne eile. Chomh 
maith le sin tá múinteoir den scoth again. Is cabhair mhór é sin freisin.

(e) An bhfuil a lán áiseanna i do scoil?
Tá a lán áiseanna againn sa scoil seo. Tá leabharlann againn, halla mór, linn snámha, 
bialann agus, ar ndóigh, páirceanna imeartha, cúirt leadóige agus cúirt chispheile.

(iii) Caithimh Aimsire agus Spórt

(a) Cad iad na caithimh aimsire atá agat?
Sin ceist mhór! Tá an t-uafás caitheamh aimsire agam, dáiríre. Is maith liom breathnú ar
an teilifís, is breá liom éisteacht le ceol de gach saghas. Téim go dtí an dioscó ag an 
deireadh seachtaine. Tugaim cuairt ar an bpictiúrlann ó am go chéile. Is maith liom 
bheith ag léamh freisin. Taitníonn leabhair de chuid Eoin Colfer, Ian Banks, J.K. 
Rowling agus Dan Brown liom.

(b) An bhfuil suim agat sa spórt?
Tá suim mhór agam sa spórt. Imrím leadóg, badmantan, cispheil agus camógaíocht. 
Imrím ar fhoireann cispheile na scoile. Táim i mo bhall den chlub leadóige atá anseo i 
dTobar Rí an Domhnaigh. Taitníonn an pheil Ghaelach agus an sacar go mór liom freisin. 
Leanaim Man Utd agus taitníonn Robin Van Persie agus Michael Carrick go mór liom. Is 
aoibhinn liom Wayne Rooney. Bhuail mé leis an bhliain seo caite nuair a bhí mé i Manchain
agus thug sé a shíniú agus póg dom. Is aoibhlinn liom rugbaí chomh maith. Ceapaim go 
bhfuil Ronan O’ Gara agus Johny Sexton ar fheabhas. Leanaim foireann iománaíochta 
Chorcaí chomh maith agus aon uair a bhíonn siad ag imirt i bPáirc Uí Chaoimh bímse ann.

(c) An gceapann tú go mbíonn go leor spórt ar siúl sna scoileanna? 
Ceapaim nach mbíonn. Ba chóir go mbeadh an spórt ina ábhar cosúil le gach ábhar eile. 
Tar éis an tsaoil, tá níos mó post le fáil i gcúrsaí spóirt ná mar atá le fáil in áit ar bith eile. 
Ba chóir, freisin, níos mó ama a chaitheamh leis an spórt sa scoil. Ba chóir go mbeadh 
ranganna aclaíochta agus cleachtadh coirp ar siúl gach uile lá den tseachtain. Tá 
an chuid scoileanna ann agus níl áiseanna spóirt ar bith acu. Is mór an scannal é seo. 
Nach bhfuil Aire Spóirt againn? Ba chóir go mbeadh níos mó á dhéanamh aige chun an 
spórt a fhorbairt agus a chur chun cinn sna scoileanna, dar liom féin.

(d)    Cad faoi na Cluichí Oilimpeacha i Londain?
Chuir mé spéis mhór iontu. Chaith mé an samhradh os comhair na teilifíse ag breathnú 
orthu. Bhí áthas an domhain orm gur éirigh le Katie Taylor bonn óir a bhuacan. Is 
dornálaí den scoth í agus is deashampla í do chailíní óga ar fud an domhain. Tá áthas 
orm freisin go bhfuil cinneadh déanta aici gan a bheith ina dornálaí gairmiúil. Tá sí 
chun a bonn óir a chosaint i Rio de Janeiro sa bhliain 2016 agus táim thar a bheith 
dóchasach go n-éireoidh léi an tarna bonn óir a bhuacan ansin.

Ceist
“Is deacair gan trua a bheith agat don ‘fear beag beathaithe’ sa sliocht as ‘Seal i Neipeal’. An
ráiteas ain a phlé.

Freagra
Tá sé deacair gan trua a bheith agat don ‘fear beag
beathaithe’. Ach ní fhéadfadh duine ar bith a mbeadh
puinn daonnachta ag baint leis gan trua a bheith aige
dó. Tá sé an-soiléir go raibh a shaol curtha amú ag an
bhfear bocht agus nach bhfaca sé bealach ar bith
eile chun a chuid fadhbanna a réiteach.

Ba chaimiléir cam, glic é. Slíomadóir slim
sleamhain a bhí i gcónaí ag iarraidh an dubh a chur
ina gheal ar dhaoine, go háirithe ar thurasóirí saon-
ta, rómhuiníneacha, neamhamhrasacha. Duine gan
puinn scrupaill.Chomh luath agus a leag sé súil ar an
údar, thosaigh sé ag iarraidh a oibriú amach an raibh
caoi ar bith a bhféadfadh sé dallamullóg a chur air
agus greim a fháil ar a chuid airgid. Bréaga ar fad a
d’inis sé dó ach ba thruamhéalach an feic é an fear
bocht chomh maith.

Cé gur duine santach, amplach ba ea é agus
cé gur beag deathréithe a léirigh sé, bhí sé
soiléir go ndearna sé praiseach dá shaol agus
go raibh fadhb mhór óil aige. Ní raibh cara
ar bith aige agus bréaga ar fad a d’inis sé
chun dul i bhfeidhm ar dhaoine.

Faighimid amach ag deireadh an
tsleachta faoi na fadhbanna pearsanta
a bhí aige. Ní raibh meas mhadra ag
einne air. Bhí sé tar éis seal a
chaitheamh i bpríosún mar gheall ar
ghadaíocht. D’éirigh leis an údar
amadán críochnaithe a dhéanamh
as. Bhí an saol ar fad ina choinne. Ar
an ábhar sin bheadh trua agat dó.

Páipéar 2 / Litríocht Bhreise              
Dánta Breise - 40 marc

Gramadach Gan Dua 9              
Ardteist agus Teastas Sóisearach

is féidir íoc as síntiúis go sábhailte trí PayPal ag http://www.oideachas.gaelsceal.ie/sintiuis/ 
nó is féidir leat foirm shíntiúis a íoslódáil ag www.oideachas.gaelsceal.ie agus www.gaelsceal.ie.  

Éiceolaí le Biddy Jenkinson
Cad is téama don dán Éiceolaí agus cén sórt dáin é?

1. Dán faoin timpeallacht is ea 'Éiceolaí'. Feicimid an grá mór atá ag an bhfile don 
timpeallacht agus don dúlra sna tagairtí a dhéanann sí do phlandaí agus d'fheithidí, go 
háirithe sa dara véarsa. Níl am ar bith aici do néatacht na comharsan. Dar leis an bhfile, 
ní léiríonn gairdín na comharsan ach rud amháin dúinn: dúil sa smacht nó dúil sa 
néatacht.

Coimeádann an bhean bhéal dorais smacht maith ar a teach, ar a fear céile agus ar a mac
(línte 1-2) agus déanann sí iarracht an smacht céanna a choimeád ar a gairdín (líne 3) 
chomh maith. Tá an bhean bhéal dorais chomh tógtha sin le cúrsaí néatachta go 
ngearrann sí gach rud roimpi sa ghairdín agus nach bhfeiceann sí an áilleacht atá le 
tabhairt faoi deara i bhfiántas an dúlra:
"Beireann sí deimheas ag an uile rud a fhásann.
Ní maith léi fiántas."

Maidir leis an bhfile féin, tá a lán rudaí fiáine sa ghairdín aici agus luann sí cuid mhaith 
acu sa dara véarsa  rudaí mar: feochadáin, seilidí agus cuileoga glasa. Ní hamháin sin, 
ach tá crainn chaorthainn sa ghairdín aici freisin:
"Is ar an bhféar aici siúd a dhéanann mo chaorthainnse
cuileanna glasa a thál."

2. Aoir is ea an dán seo freisin, mar tá an file ag caitheamh anuas ar an mbean bhéal 
dorais, go háirithe sa chéad véarsa. Deir sí go gcoiníonn an bhean sin 'caoi' ar 'a teach, a 
fear, a mac' agus go mbíonn sí ag iarraidh a gairdín a choimeád díreach cosúil leo, 'go 
baileach'. Caint shearbh is ea é sin gan amhras.

Deir an file go ngearrann an bhean eile gach rud roimpi sa ghairdín agus nach bhfuil 
suim ar bith aici i bhfiántas an dúlra. Ní thuigeann sí fiántas an dúlra!
"Beireann sí deimheas ag an uile ní a fhásann.
Ní maith léi fiántas."

Ní fheiceann an bhean bhéal dorais an áilleacht a bhaineann leis na piotail a thiteann de
na bláthanna:
"Ní maith léi an bláth a ligfeadh a phiotail ar lár."

Feicimid searbhas láidir an fhile sa dá líne dheireanacha nuair a athraíonn sí go dtí an 
modh coinníollach. Tá a fhios againn ón athrú sin go ndéanfaidh an file tréaniarracht 
gach aon deis a ghlacadh chun deireadh a chur le hiompar na mná eile:
"Tá bean béal dorais a choinneodh a gairdín faoi smacht
ach ní fada go mbainfimid deireadh dúil dá misneach."

Na Briathra Neamhrialta

Briathar A. Chaite     A. Láithreach  A. Fháistineach    Modh Coinníollach

Abair     dúirt mé       deirim           déarfaidh mé        déarfainn

Beir       rug mé        beirim           béarfaidh mé         bhéarfainn

Clois     chuala mé   cloisim          cloisfidh mé           chloisfinn

Ith         d’ith mé       ithim              íosfaidh mé           d’íosfainn

Tabhair  thug mé     tugaim           tabharfaidh mé     thabharfainn

Tar        tháinig mé  tagaim           tiocfaidh mé          thiocfainn

Téigh    chuaigh mé   téim            rachaidh mé          rachainn
ní dheachaigh mé 
an ndeachaigh sé?

Feic      chonaic mé   feicim          feicfidh mé           d’fheicfinn
ní fhaca mé
an bhfaca tú?

Déan     rinne mé       déanaim      déanfaidh mé       dhéanfainn
ní dhearna mé
an ndearna tú?

Faigh     fuair mé        faighim        gheobhaidh mé     gheobhainn
ní bhfuair mé                       ní bhfaighidh mé    ní bhfaighinn
an bhfuair sí?                      An bhfaighidh tú?   An bhfaighfeá?

Tá/Bí     bhí mé         táim/bím       beidh mé                bheinn
ní raibh sí       níl sé/bíonn sé 
an raibh tú?    an bhfuil sé?/
an mbíonn siad?

Samplaí
(i) Chonaic mé Síle aréir ach ní fhaca mé Peadar.
(ii) Déarfainn go mbeadh an bua ag Corcaigh sa chluiche sin.
(iii) An bhfuair sí na torthaí fós.? Ní dóigh liom go bhfuair sí.
(iv) Ní dheachaigh Tomás ar scoil inné.
(v) Rachaimis go dtí an Astráil dá mbeadh go leor airgid againn.
(vi) An ndearna sibh an obair bhaile, a bhuachaillí? Ní dhearnamar fós, a mháistir.
(vii) An bhfaighidh tú an nuachtán dom? Gheobhaidh mé cinnte.
(viii) Bíonn sé ar scoil gach lá.
(ix) Rugadh Seán Ó Ríordáin sa bhliain 1916.
(x) Ní dhéanfainn é sin ar ór nó ar airgead.

Cleachtaí
(i) Níor (ith) mé mo lón inné.
(ii) An (déan: tú) an obair bhaile anocht?
(iii) (Tug: mé) cabhair dó gach lá.
(iv) Dá (tá) a lán airgid agam cheannóinn carr nua.
(v) Ní (faigh: mé) an traein anocht ach (faigh: mé) an bus.
(vi) Ar (ith: sibh) bhur ndinnéar fós?  Níor (ith: sinn)
(vii) An (téigh: tú) ar scoil inné?   Ní (téigh: mé)
(viii) An (feic: sibh) an taibhse aréir?  Ní (feic: sinn).
(ix) Dá (tar: tú) liom go dtí an cluiche bheadh athas orm.
(x) An (déan: tú) an obair bhaile aréir?  Ní (déan: mé).

Lean muid ar: Le tacaíocht ó:

Gaeilge – Teastas Sóisearach 2013 Le Mícheál Ó Ruairc

Páipéar 1 / Roinn IV                
Ceapadóireacht - 50 marc

Páipéar 2 / Roinn I                
Prós Liteartha - 30 marc

Ábhair Nua
Ag iarradh go gcuirfear
ríomhp host chugat nuair a
chuirtear  ábhair nua ar an
suíomh? 
Tabhair dúinn do sheoladh 
ríomhphoist ag
www.oideachas.gaelsceal.ie

Ceist 3                  
B.   Scéal/Eachtra
Ceap scéal a mbeadh an giota anseo thíos oiriúnach mar thús leis: 
‘Ní dhéanfaidh mé dearmad go deo ar an Oíche Shamhna sin . . . ‘
Is aoibhinn liomsa Oíche Shamhna ó bhí mé i mo pháiste óg. Tá rud éigin ag baint le hOíche
Shamhna. Oíche iontach, sceitimíneach, dhraíochtúil atá inti. Nuair a bhí mé i mo pháiste óg ba
nós liom dul amach le mo chairde ag imirt bob nó bia ar fud an cheantair. Bhaineamar go léir an-
taitneamh go deo as seo agus ba mhinic a thángamar abhaile le málaí a bhí lomlán le cnónna, le
húlla, le milseáin agus le rudaí deasa eile.

An bhliain seo caite rinne mé féin agus mo chairde cinneadh dul amach ag imirt bob nó bia
arís. Rinneamar é seo i ngan fhios dár dtuismitheoirí mar go rabhamar ró-mhór chun é a
dhéanamh, le bheith macánta faoi. Bhuaileamar le chéile ag an gcrosbhóthar ag a hocht a chlog.
Ag an am sin bheadh formhór mór na bpáistí beaga imithe abhaile. Seo linn agus mála mór ag
duine amháin againn. Bhíomar gléasta suas mar mhná sí, mar thaibhsí, mar phúcaí agus mar
rudaí eile nárbh iad. Chuamar go dtí deich gcinn de thithe agus fuaireamar neart milseán, úll,
cnónna, líreacán, barraí seacláide agus roinnt mhaith airgid, an gcreidfeá é. 

Ní raibh ach teach amháin fágtha thuas ar thaobh an chnoic. Chuamar go dtí an doras agus
chnagamar. Osclaíodh an doras agus sula raibh deis againn focal a rá dúirt an guth os ard ‘tagaigí
isteach!’ Bhuail scanradh sinn. Ní fhacamar éinne ina sheasamh sa doras. Labhair an guth os ard
arís. ‘Fáilte romhaibh go hifreann!’ D’iompaíomar ar ár sála chun teitheadh as an áit ach nach
raibh cruth mór dubh ina sheasamh os ár gcomhair amach ar an gcosán agus corrán cnuasaigh
ina lámha aige. ‘Is mise an Bás,’ ar seisean i nguth ard
scréachach. ‘agus fearaim fíorchaoin fáilte romhaibh go
dtí mo chaisleán.’

Ba bheag nár thiteamar i laige leis an scanradh. Ligea-
mar béic asainn agus as go brách linn ar chosa in airde
anuas an cnoc go dtí an príomhbhóthar agus stop ní
dhearnamar go dtí go rabhamar ag mo dhoras féin.
Tháinig m’athair amach chun sinn a ligint isteach agus
b’amhlaidh a scairt sé amach ag gáire nuair a d’insíomar
an scéal dó. ‘Sin é teach an aisteora Learaí Ó Caoimh,’ ar
seisean agus é sna trithí, ‘imríonn sé an cleas sin ar gach
éinne ar Oíche Shamhna.’ Ná habair gur bhuail sé bob
oraibh, a chailíní!!’

Tá rud amháin cinnte. Baineadh geit uafásach asam
agus ní bheidh mé ag imirt bob nó bia arís le mo bheo,
geallaimse duit. Ní dhéanfaidh mé dearmad go deo ar an
Oíche Shamhna sin.

Ceist 1.     Léigh an sliocht seo agus freagair trí cinn de na ceisteanna a ghabhann leis.

An Ceoltóir
1. Ag dul siar an cnoc dom chuala mé ceol éin. Bhí an fhuaim go hard agus an port go mall 

réidh. Shílfeá gurbh fhuaim bhinn chloig corrnóta den cheol, agus shílfeá gurbh fhead 
bhog bhinn corrnóta eile, agus ní fhéadfá samhail a thabhairt do chuid mhór de na 
nótaí. Bhí na nótaí ar fad ag teacht le chéile agus ardfhuaim fúthu go leir sa chaoi gur 
chuala mé an port thar shéideadh na gaoithe agus thar ghlór na farraige i mbéal na leice 
thíos.

2. Nuair a bhí an port gafa, stad an t-éan agus i gceann tamaill bhig thosaigh arís. Ghabh sé
an port céanna go mall, go binn agus go hard. Níor tháinig na nótaí i ndiaidh a chéile 
díreach mar a tháinig siad sa chéad ghabháil, ach bhí teacht-le-chéile sa phort agus an 
tsásacht chéanna ag an éan á ghabháil, agus agamsa á chloisteáil.

3. Thug mé aghaidh ar an áit a raibh an ceol. Ba ghearr go bhfaca mé an ceoltóir ar bharr 
cuaille aonraic ar thaobh chlaí an chosáin. Smólach a bhí ann, smólach beag nó 
céirseach, mar a thugann muintir Iar-Chonnacht air. Nuair a tháinig mé in aice an 
chuaille d’imigh an t-éan.

4. Shiúil mé liom agus brón orm faoi gur chuir mé ruaig air. Ní raibh sé céad slat ón 
gcuaille nuair a chuala mé an port arís. Bhreathnaigh mé siar agus bhí an ceoltóir 
aoibhinn ar bharr an chuaille arís. Níor chuir mé isteach air an dara huair ach shuigh mé
ar chloch agus d’fhan mé ag éisteacht leis an smólach ba bhinne dár chuala mé riamh 
gur chuir an dorchadas ina thost é.

- as ‘Saol Éanacha’ le Tadhg Ó Ceallaigh

Ceisteanna (ar cómharc)

Buntuiscint
(i)  (a) Cá raibh an fear ag dul nuair a chuala sé an ceol?

(b) Cá bhfios dúinn go raibh ardfhuaim faoi na nótaí? (Alt 1)
(ii) (a) Cad a rinne an t-éan nuair a bhí an post gafa?

(b) Déan cur síos gairid ar an gcaoi a chan an t-éan an port. (pointe amháin)  (Alt 2)
(iii) (a) Cá raibh an ceoltóir?

(b) Cén sórt ceoltóra ba ea é? (Alt 3)

Léirthuiscint Ghinearálta
(i) Cad chuige, dar leat, gur imigh an t-éan? (Alt 3)
(ii) Cén mothúchán a léiríonn an t-údar sa cheathrú halt?
(iii) (a) Cad chuige, dar leat, gur thuig an t-údar ar chloch?

(b) Cén fáth, dar leat, ar stop an t-éan ag canadh? (Alt 4)

GLUAIS
bob nó bia – trick or treating

cinneadh – decision
líreacán – lollipop

teitheadh – flee
cruth – shape

corrán cnuasaigh – long-handled
sickle

scréachach – screeching
fearaim – I offer

as go brách linn – off with us
sna trithí – in stitches laughing

le mo bheo – in my lifetime

Nótaí tacaíochta le Comhar na Múinteoirí Gaeilge

Topaic – An Córas Oideachas Obair Bheil - BÍ ag caint! - An Córas Oideachais

Foclóir

Meaitseáil                                        Béarla                                               Freagraí

A. measúnú leanúnach 1. the points race

B. scrúdú /scrúduithe 2. pressure

C. toradh/ torthaí 3. fair

D. rás na bpointí 4. the Junior Certificate

E. brú 5. continiuos assessment

F. strus 6. result/s

G. fearáilte 7. weakness/es

H. córas nua 8. fair play

I. riachtanas/riachtanais 9. change/s

J. cothrom na féinne 10. facilities

K. an Teastas Sóisearach 11. stress

L. athrú /athruithe 12. exam/s

M. laige/ laigí 13. a new system

N. táillí ollscoile 14. need/s

O. áiseanna 15. univerity fees 

Éist leis an bpodchraoadh agus bain triail as na ceisteanna thíos ansin
Freagra Samplach –Céard í do bharúil faoi Ardteist & córas na bpointí?
Sin cheist mhaith anois. Gan amhras ar bith cuireann an Ardteist go leor brú agus go leor strus
ar dhaltaí, an-iomarca brú scaití! I mo chás féin airím go mór faoi bhrú i mbliana. Tá pointí
arda ag teastáil uaim chun áit a ghnóthú ar mo rogha cúrsa ollscoile. Dá bharr seo caithim
chuile soicind beo beagnach ag staidéar agus ag déanamh mo chuid oibre.  Ní bhíonn
nóiméad le sparáil agam. Cinnte tá an córas atá againn i láthair na
huaire – córas na bpointí dian agus deacair ach mar sin féin tá sé
fearáilte. Sílimse go dtugann córas na bpointí cothrom na féinne do
chuile dhalta. Ach tá gach rud ag brath ar scrúdú mór amháin. Tá
go leor daoine den tuairim go mbeadh measúnú leanúnach níos
fearr agus níos fearáilte mar mhodh measúnaithe agus b’fhéidir go
bhfuil an ceart acu. Tá cloiste agam go bhfuil athruithe móra ar na
bacáin i láthair na huaire maidir leis an Teastas Sóisearach. Cea-
paimse gur rud maith iad na hathruithe seo. Creidim féin go
mbeadh measúnú leanúnach níos fearr mar mhodh measúnaithe
ag leibhéal an Teastais Shóisearaigh. Cuireann scrúduithe móra an-
iomarca brú ar dhéagóirí agus tuigimse go maith na cúrsaí seo i
mbliana, táimse faoi bhrú millteanach leis an Ardteist ach ar a
laghad tá mise níos sine ná dream an Teastais Shóisearaigh!  

An Córas Oideachais – Freagra Samplach

GLUAIS
Ar na bacáin :
being planned

Brú millteanach :
massive pressure

Ag brath ar :
depending on

Modh measúnaithe :
assessemnt method
Scaití : sometimes 

Éist leis sa rang - Tá fáil ar phodchraoladh den fhreagra
samplach seo ar shuíomh ‘Gaelscéal Ar Scoil’

1. Céard a cheapann tusa faoi 
chóras oideachas na tíre seo?

2. An gcuireann an Ardteist an 
iomarca brú ar dhaltaí, dar leat?

3. Dá mbeadh an deis agat athruithe
a dhéanamh ar chóras oideachais na
tíre seo, céard a dhéanfá?

Ceist bheag gramadaí!
Anois léigh an píosa agus aimsigh samplaí  den tuiseal
ginideach (uatha & iolra). Má thagann tú trasna ar fhocail
nó ar fhoclóir nach dtuigeann tú téigh chuig an bhfoclóir.

Freagraí:cothrom na féinne, ag leibhéal an Teastais Shóisearaigh,
dream an Teastais Shóisearaigh, córas na bpointí, cúrsa ollscoile,
córas na bpointí, modh measúnaithe, ag déanamh mo chuid oibre.

Bain Triail as! 

Nuachtán Gaeilge na scoile!

Dear do nuachtán féin.
Is féidir teimpléid iontacha a aimsiú ar an suíomh oideachasúil seo
http://www.cleo.net.uk/index.php?category_id=317 a chuirfidh
ar chumas na ndaltaí nuachtán a dhearadh i nGaeilge. Is féidir na
teimpléid a íoslódáil ón suíomh, athruithe a dhéanamh orthu agus
iad a shábháil gan mórán dua. D’fhéadfaí nuachtán míosúil a
dhearadh do phobal na scoile i nGaeilge. Tionscnamh iontach do
lucht na hidirbhliana. Bainigí triail as!

OSSP - Maoirseacht 

Tá sé tábhachtach go bhfaighidh
corp ógánaigh na cothaithigh
chearta chun fás agus forbairt
cheart a dhéanamh. Tá sé táb-
hachtach bia a roghnú a bhfuil
neart cothaitheach ann dúinn.
Maireann ógánaigh i sochaí atá
gnóthach agus mar sin bíonn sé
deacair an t-am a fháil chun ithe
go sláintiúil. Go minic, itheann
ógánaigh an rud is scioptha is
féidir leo a réiteach agus go minic
is é an bia scioptha sin is lú a
mbíonn cothaithigh ann. B’fhéidir
nach mbeadh éifeacht ag easpa
cothaitheach ar ógánaigh
láithreach ach is féidir
drochéifeacht a bheith orthu níos
déanaí ina saol.

Cailciam agus Iarann
Cuirtear béim faoi leith ar na
cothaithigh cailciam agus iarann
mar go bhfuil ról tábhachtach acu i
bhforbairt déagóra. Tá iarann táb-
hachtach do chailíní go háirithe
mar gur féidir easpa iarainn a bhei-
th orthu de bharr míostraithe. Tá
cailciam tábhachtach freisin le
haghaidh na sláinte sa todhchaí.
Déantar mais chnámh a fhoirmiú i
rith bhlianta an déagóra. Tá sé táb-
hachtach go ndéantar an mhais
chnámh cheart a fhoirmiú chun
oistéapóróis  a sheachaint.

Éifeachtaí Bia Beagmhaitheasa
Seo a leanas cuid de na héifeachtaí
a bhaineann le bheith ag ithe bia

beagmhaitheasa go rialta. Sampla
de bhia beagmhaitheasa is ea
mearbhia, sceallóga agus
deochanna súilíneacha.
• Níos mó riosca go dtiocfaidh
galar croí ort
• Riosca diaibéitis
• Riosca an mhurtaill anois nó níos
déanaí sa saol
• Ailsí atá bainteach le bheith ag
ithe iomarca saille agus siúcra

Céard is aiste bia chothrom ann?
Bíonn déagóirí ag fás go scioptha,
mar sin tá sé tábhachtach go n-íos-
faidh tú go maith ag an am seo. Tá
sé tábhachtach go mbeadh aiste
bia déagóra cothrom. Ciallaíonn sé
seo gur ceart meascán de
chineálacha difriúla bia a ithe ó na
grúpaí difriúla bia ionas go mbei-
dh tú in ann an méid ceart de na
cothaithigh éagsúla a fháil chun a

bheith sláintiúil. Tugann an phir-
imid bhia treoirlínte faoin mbia is
ceart a ithe.

Aclaíocht
Tá a fhios ag gach duine go bhfuil
an aclaíocht riachtanach le
haghaidh saol sláintiúil. Daoine
nach ndéanann aclaíocht ar bhonn
rialta, tagann tinnis éagsúla orthu
agus bíonn fadhbanna lena

meáchan acu. Seo roinnt treoir-
línte chun aclaíocht a dhéanamh
agus coinneáil aclaí.
• Ba cheart aclaíocht a dhéanamh
ar feadh 30 nóiméad sa lá. Ní gá go
ndéanfadh tú an aclaíocht ar fad
ag aon am amháin. D’fhéadfadh tú
é a bhriseadh suas ina dhá chuid 15
nóiméad.
• Ní gá go mbeadh an spórt a
imríonn tú iomaíoch. Is féidir leis
an aclaíocht a bheith i bhfoirm
damhsa, snámha nó siúil.
• Nuair a bhíonn tú ag déanamh
aclaíochta ba cheart bia atá saibhir
ó thaobh carbaihiodráití de a ithe.
Coinneoidh sé seo suas do leibhéal
aclaíochta. Sampla de bhia atá
saibhir ó thaobh carbaihiodráití de
ná bananaí, oráistí agus ceapairí.

GLUAIS

Cothaithigh - nutrients
Aclaíocht - exercise
Cailciam- Calcium

Iarann - Iron 
Míostrú - menstruation

mais chnámh - bone mass
oistéapóróis – Osteoporosis 

bia beagmhaitheasa - junk food
deochanna súilíneacha - fizzy

drinks
aiste bia chothrom - balanced

diet

OSPS - Cothú agus Aclaíocht

Maoirseacht
Tá sé d’fhreagracht orainn aire a thabhairt don
domhan ar son na glúine a thiocfaidh inár ndi-
aidh. Is ionann an timpeallacht agus gach rud
atá timpeall orainn, an t-aer, an talamh agus
an t-uisce. Tá tionchar ollmhór ag ár nósanna
maireachtála ar an timpeallacht. Sa lá atá
inniu ann tá an timpeallacht faoi go leor
bagairtí agus caithfidh muidne, mar shaorá-
naigh ghníomhacha, cúnamh a thabhairt
chun an timpeallacht a fheabhsú agus a
chaomhnú. Is féidir linn mar dhaoine aonair,
mar phobal agus mar náisiún oibriú le chéile
chun céimeanna a thógáil chun aire a thab-
hairt dár dtimpeallacht.

An Téamh Domhanda
Is é an téamh domhanda ceann de na bagairtí
is mó ar ár dtimpeallacht. Tarlaíonn an téamh
domhanda nuair a scaoiltear gáis cheaptha
teasa isteach san atmaisféar. Coinníonn na
gáis teas istigh agus feidhmíonn na gáis
cheaptha teasa mar bhlaincéad timpeall ar an
domhan. Dá mhó an méid gás ceaptha teasa a
tháirgeann muid is amhlaidh is teo a bheidh
an domhan. Tugtar an iarmhairt cheaptha
teasa air seo. Is í dé-ocsaíd charbóin an
príomhghás ceaptha teasa. Tá an téamh
domhanda ag athrú na haeráide ar fud an
domhain.

Cén tionchar atá ag an téamh domhanda ar ár
bpláinéad?
• Leánn na caidhpeanna polacha agus tagann
ardú ar leibhéal na farraige. Bíonn tuilte ann
ansin in áiteanna ina bhfuil talamh íseal.
• Méadú ar stoirmeacha.
• Méadú ar thriomach. Gan uisce ní bheidh
plandaí in ann fás, ní bheidh ainmhithe in ann
maireachtáil agus ní bheidh aon bhia ag daoine
chun maireachtáil.
• Tar éis triomaigh tarlaíonn ocras agus gorta.
• De réir mar a éiríonn an domhan níos teo
tagann méadú ar ghalair. Is dainséar é seo do
dhaoine, d’ainmhithe agus do phlandaí.
• Imeoidh go leor cineálacha ainmhithe agus
plandaí in éag.

GLUAIS

Maoirseacht – Stewardship
Saoránaigh ghníomhacha – active citizens

Gáis cheaptha teasa – greenhouse gases
Dé-ocsaíd charbóin – carbon dioxide

Iarmhairt cheaptha teasa - Greenhouse
effect

Saineolaithe – experts

www.oideachas.gaelsceal.ie
Gaelscéal ar Scoil

Lean muid ar: Le tacaíocht ó:

Comhairle Gairmthreorach

www.oideachas.gaelsceal.ie
Gaelscéal ar Scoil

www.

oideachas.

gaelsceal.ie

Nua an tseachtain seo ag
www.oideachas.gaelsceal.ie
Nua ar líne an tseachtain seo

• Freisin féach ar fhíseán faoi príomhphointí na nótaí OSSP agus OSPS atá sa nuachtán an tseachtain seo.

Tá an t-ábhar seo leanas le fáil ar an suíomh:

• Ábhar tacaíochta do béaltrialacha na hArdteiste agus an Teastas Shóisearaigh
• Ábhar cluastuisceana
• Ábhar léamhthuisceana
• Ábhar teagaisc bunaithe ar na míreanna idirlín “Na Rúin” agus Údar 
• Ábhar tacaíocht d’fhoghlaim na gramadaí
• Ábhar físe agus scríofa bunaithe ar théamaí churaclaim an OSSP agus OSPS.

Tá suíomh CAO oscailte ó bhí an Luan seo
caite, 5 Samhain, ann agus tá siad ag
glacadh le hiarratais cheana féin le
haghaidh cúrsaí tríú leibhéal 2013. Ní mór
d’iarratasóirí an t-eolas is déanaí a bheith
acu faoin méid atá ag tarlú maidir leis an
margadh fostaíochta mar tá an saol oibre ag
athrú an t-am ar fad agus ní mór a bheith
réitithe le haghaidh an athraithe sin.  Bíonn
ar fhostóirí aghaidh a thabhairt ar na dúsh-
láin a bhaineann leis an margadh fos-
taíochta domhanda, áit a bhfuil an
iomaíocht ag dul i méid i gcónaí agus ina
gcaithfear acmhainní a chur in oiriúint de
shíor ionas go mbeidh an gnó in ann
maireachtáil go heacnamaíoch. Ní mór
dóibh siúd a bheas ag obair amach anseo a
bheith ábalta tabhairt faoi dhúshláin nua.
Ag foghlaim ar feadh do shaoil an meon
nua atá de dhíth má tá tú le bheith níos
solúbtha.  Mar dhaoine, táimid in ann don
fhoghlaim leanúnach. De réir mar a fhogh-
laimímid, fásaimid agus athraímid.
Faighimid scileanna nua agus tugann sé sin
tuilleadh féinmhuiníne duinn.

Tosaíonn an rogha gairme go minic le
spéis a bheith ag duine sna seirbhísí atá á
dtairiscint ag earnáil ar leith. Bíonn réimse
leathan deiseanna i ngach earnáil, idir

deiseanna oibre nach n-éilíonn mórán
scileanna agus deiseanna gairmiúla. Chun
an leibhéal is airde a bhaint amach ní mór
na blianta a chaitheamh i mbun staidéir nó
traenála. Caithfidh tú tosnú áit éigin agus
má tá cáilíocht oideachais níos airde agat tá
seans níos fearr agat post a fháil ina mbeidh
níos mó freagrachtaí agat agus, ar ndóigh,
tuarastal nó pá níos áirde.

Tá go leor de na scileanna atá riachtanach
chun fostaíocht a fháil san ionad oibre nua-
aimseartha ag daoine cheana féin.  Ní hiad
na scileanna atá bunaithe ar shaineolas
amháin atá i gceist, mar shampla, scileanna
a fhoghlaimítear san ollscoil, ag an obair,
nó trí phrintíseacht a dhéanamh. Is scilean-
na ar a dtugtar scileanna inaistrithe atá i
gceist anseo – na scileanna a mbainimid ar
fad úsáid astu nuair a bhímid ag obair le
daoine eile ar thionscadail, nó fiú agus
muid ag obair linn féin. Déantar na scilean-
na seo a fhorbairt le linn dúinn a bheith ag
plé le gnáthghníomhaíochtaí an lae. Ní
mhúintear na scileanna seo ar scoil go foir-
miúil, ach bíonn deis againn iad a fhorbairt
ar scoil, b’fhéidir, nó sa bhaile nó trí
chaitheamh aimsire, trí ghníomhaíochtaí
agus leis na cairde atá againn. 

Is scileanna coitianta iad na scileanna

inaistrithe seo, agus is é sin an fáth nach
dtugtar mórán suntais dóibh de ghnáth.
Glactar leo mar ghnáthscileanna. Tá go leor
scileanna ann a dhéantar a fhorbairt i ngan
fhios don duine féin, mar shampla, scilean-
na cumarsáide, scileanna eagrúcháin,
scileanna le déileáil le daoine. 

Nuair a théann daoine faoi agallamh
cuirtear béim mhór ar na scileanna seo
chomh maith leis na cáilíochtaí atá acu don
phost. 

Mar, má tá beirt leis na cáilíochtaí céanna
ag cur isteach ar an bpost céanna, is ag an
iarrthóir leis na scileanna cumarsáide is
fearr atá an bhuntáiste mar go bhfuil siad in
ann níos mó cainte a dhéanamh agus níos
mó eolais a thabhairt. Ní hiad na cáilíochtaí
amháin ach na gnáthscileanna, agus an fhi-
anaise go bhfuil forbairt déanta orthu, a
bhíonn níos tábhachtaí go minic. 

Le cúnamh Dé , má phiocann tú an cúrsa
ceart, is é sin cúrsa atá feiliúnach duit ó
thaobh do phearsantachta agus ó thaobh
d’ábaltachta, tiocfaidh gach rud le chéile
duit thar na blianta a bheas tú i mbun
staidéir. Ní mór duit a bheith ciallmhar
freisin agus súil a choinnéail ar an margadh
fostaíochta i gcónaí. Mar a tharlaíonn i
ngach tír athraíonn sláintiúlacht an mhar-

gaidh fostaíochta le himeacht ama. Suas go
dtí cúig bliana ó shin bhí ceann de na mar-
gaí fostaíochta is láidre ar domhan againn
anseo in Éirinn. 

Anois, tá an geilleagar faoi bhrú, níl an
méid céanna deiseanna fostaíochta ann,
agus tá an éagothroime idir líon na bpost
atá ar fáil agus líon na n-oibrithe leis na
scileanna riachtanacha ag éirí níos mó. I
roinnt cásanna níl dóthain fostaithe ann,
mar shampla, san eolaíocht agus i roinnt
postanna innealtóireachta, agus i gcásanna
eile tá an iomarca ann, mar shampla,
tógálaithe.   

Teastaíonn an saineolas agus an obair a
chuireann daoine ar fáil i rólanna nó i
bpostanna áirithe ó eagraíochtaí chun fei-
dhmiú.  

Is fiú scileanna a fhorbairt in earnáil ina
bhfuil deiseanna maithe fostaíochta mar
gheall ar an gcaoi a bhfuil an saol oibre faoi
láthair anseo in Éirinn agus thar lear.
Freisin, ar ndóigh, cabhróidh sé leat a bhei-
th níos solúbtha. Tá sé an-tábhachtach cur
le do chuid láidreachtaí, agus beidh níos
mó éagsúlachta ag baint leis an obair.  

Patricia Uí Fhlaithearta
Comhairleoir Gairmthreorach

Iarratais CAO do 2013



NODA
TRASNA
1 Roghnaigh; polaiteoir mar shampla (4)
3 Inis do pheacaí don sagart (8)
7 Comhartha feirge ag taispeáint na bhfiacla (8)
8 Adharc (4)
9 Fann, gan neart (3)
11 Cuir uait agus imigh leat (3)
13 Toradh na mbeach (3)
15 Clocha curtha síos ar uaigh (4)
17 Níos mó ná tulach, níos ísle ná sliabh (4)
18 Cuidíonn sé le hinneall a choinneáil ag rith (3)
19 Ceann de na trí dhath atá ar bhrat na Fraince (4)
21 Adhmaid a chuidíonn le tine a thosú (5)
24 Buail leis an gcos (3)
26 Bris amach as príosún (4)
27 Riail sa Ghaeilge téann seo leis féin mar a théann 

leathan le leathan (4)
29 Tabhair móid go dtarlóidh rud éigin ( 5)
30 An duine go bhfuil tú ina éadan (7)

SÍOS
2 Gníomh a dhéanfadh draoi le tú a chur faoina smacht 

(5)
3 Iasc eolach: an bradán _____ (5)
4 Trí faoi thrí móide a haon (4)
5 Gluaiseacht tobann ó ard go híseal (3)
6 Lom, gan éadaí (5)
8 Ball éadaí a chaitear timpeall na guaillí (4)
10 Tóg (4)
11 Bhí seachtar acu ag tarraing sleamhain Santa (3)
12 Stop a chur le rud (3)
14 Éire, Alba, an Spáinn mar shampla (3)
15 An chuid ar chúl agus íseal sa chos (5)
16 Rud nár chóir a dhéanamh nó a bhris (3)
19 Ní mór don té nach bhfuil láidir a bheith mar seo (4)
20 Séimh, gan gruaig (4)
22 Scamall (4)
23 Nite, saor ó shalach (4)
25 Duine arbh fhéidir brath air (4)
28 Luath sa saol (2)

Crosfhocal  07.11.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
12.11.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
31.10.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 
Aodán Fullam
Achadh Úr
Co. Chill Chainnigh

An focal deireanach
Le Sharon Ní Icí

Tabhairt Amach Gan Tathag

Chonaic mé grianghrafanna a
tógadh ag léirsiú de chuid na
múinteoirí scoile i mBaile
Átha Cliath cúpla seachtain ó
shin. Aontaím go huile is go

hiomlán go bhfuil sé de cheart ag aon
ghrúpa nó duine dul i mbun léirsithe má
cheapann siad go bhfuil éagóir á
dhéanamh orthu. 

Cinnte, sna laethanta seo uaireanta
cuireann sé ionadh orm nach bhfuil
daoine i mbun léirsithe gach lá ar chúis
éigin leis an méid atá tarlaithe sa tír seo ó
thaobh cúrsaí eacnamaíochta de le
blianta beaga anuas. 

Ach, as na grianghrafanna ar fad ó léir-
siú na múinteoirí sheas ceann amháin
amach domsa. Sin ceann a luaigh ‘Net
Pay €21,000’. Suimiúil cheapas, mar ar
ndóigh cheap na múinteoirí nach leor san
do mhúinteoirí nua sa lá atá inniu ann.
Níor aontaigh mise leis an méid sin ar
chor ar bith. Níor thuigeas cén fáth gur
cheap múinteoirí nua go bhfuil pá níos
airde mar theidlíocht acu? 

Nach gcaithfimid uilig tosú áit éigin
nuair a bhíonn saol na hollscoile thart?
Nach gcaithfimid obair i dtreo pá níos
airde? Táim fhéin fostaithe go lánaim-
seartha sna meáin, agus tá an t-ádh liom,
mar níl sé fuirist do cheann a choimeád
thar uisce san éarnáil seo uaireanta.
Nuair a thosaíos amach timpeall 2005 nó
mar sin, bhíos ag fáil pá seachtainiúil de
€400 roimh dhealuithe, sin €20,800 in
aghaidh na bliana. 

Bhíos tar éis céim le honóracha a
bhaint amach, chomh maith le hiarchéim
i gcumarsáid. Ach níor cheapas riamh go
mbeinn ábalta siúl isteach i bpost agus go
mbeadh níos mó ná an méid sin ar fáil. 

Tuigim nach bhfuil na meáin craolta
chomh ‘huasal’  i gcomparáid leis an
múinteoireacht, ach ag an am céanna
caithfear meas a thabhairt do gach duine
as an obair a dhéanann siad. 

B’fhéidir go bhfuil na múinteoirí ag
múnlú meoin an todhchaí, ach d’fhéadfá
an rud céanna a rá faoi dhaoine a bhíonn

i mbun iriseoireachta nó ag léiriú
cláracha.  Ar chóir do mhúinteoirí
seasamh siar agus a thuiscint go bhfuil an
fostóir atá acu briste amach is amach? 

Tuigim go bhfuil ciorruithe á fhulaingt
ag státseirbhísigh lá i ndiaidh lae ach
táimid uilig sa bhád céanna na laethanta
seo. Tá ciorruithe agus cáin á ghearradh
ar lucht oibre na tíre an t-am ar fad, ach
níor cheart dúinn a dhearmad go bhfuil
daoine inár measc a bhfuil i bhfad níos lú
acu, iad gan guth agus gan aon dul as
acu. 

Bealach Rochtana ar Ardoideachas

Freagra
Tá sé de chuspóir ag an mBealach
Rochtana ar Ardoideachas (HEAR) feab-
has a chur ar rochtain ar choláiste le
haghaidh lucht fágála na scoile nach
gnách dóibh leanúint orthu a fhad le
hoideachas tríú leibhéal. Faoin scéim
HEAR, leithdháiltear líon áiteanna tríú
leibhéal ar lucht fágála na scoile ar
bhonn pointí laghdaithe.  Mar shampla,
d’fhéadfadh mac léinn HEAR ag a bhfuil
430 pointe áit a fháil ar chúrsa óna

dteastaíonn 460 pointe. Ina theannta
sin, cuireann coláistí rannpháirteacha
tacaíochtaí breise do mhic léinn HEAR. 

Déanann tú iarratas ar an LárOifig
Iontrála (CAO) ar an ngnáthbhealach
agus tugann le fios ar d’iarratas gur
mian leat go ndéanfaí breithniú ort le
haghaidh HEAR.  

Chun cáiliú, ní mór duit roinnt critéir
a chomhlíonadh, lena mbaineann do
chúinsí airgeadais, sóisialta agus
cultúrtha. Ní mór d’ioncam do theagh-
lach bheith faoi bhun teorainn áirithe i
dtaca le méid do theaghlaigh. I measc
roinnt tosca eile a chuirtear san áireamh
tá: cárta leighis a bheith agat, freastal ar
scoil i gclár DEIS (Comhionannas
Deiseanna sna Scoileanna a
Sheachadadh) agus bheith i do chónaí i
gceantar faoi mhíbhuntáiste. Féach
lámhleabhar HEAR (atá ar fáil i
scoileanna) agus ar accesscollege.ie
chun teacht ar bhreis faisnéise ar conas
a dhéantar measúnú orthu seo agus ar
thosca eile.

Ba cheart duit tosú agus d’iarratas
HEAR a réiteach a luaithe is féidir.

Beidh ort cáipéisí tacaíochta a bhailiú,
ar nós, foirmeacha ábhartha ó na
Coimisinéirí Ioncaim, ráiteas ioncaim
ón Roinn Coimirce Sóisialaí agus pé
cáipéisí eile a theastaíonn i do chás.
Osclaítear próiseas iarratais an CAO i
Samhain 2012. Nuair a bhíonn iarratas
CAO á dhéanamh, lean na leideanna
chun HEAR a roghnú chomh maith. Ní
mór duit iarratas a dhéanamh chuig an
CAO faoin 1 Feabhra 2013 agus d’iarratas
HEAR a chomhlánú faoin 1 Márta. Ní
mór don CAO cóipeanna a fháil de do
cháipéisí tacaíochta faoin 1 Aibreán.

Scéim ar leith amach ó scéim HEAR í
an Scéim Deontais do Mhic Léinn, ach
ba cheart duit iarratas a dhéanamh ar an
deontas ionas go bhfaigheann tú faoin
gcinneadh go luath. Reáchtálfar clinicí
comhairle faoi HEAR ar fud na tíre in
Eanáir 2013. Ba cheart go mbeadh do
scoil in ann faisnéis agus tacaíocht a
thabhairt duit chomh maith leis sin. Tá
faisnéis le fáil freisin ar líne ag citi-
zensinformation.ie agus ón tSeirbhís
Teileafóin um Fhaisnéis do Shaorá-
naigh, 0761 07 4000.

Níl múinteoirí nua sásta go mbeidh siad ag tuilleadh €21,000 in aghaidh na bliana.

Ceist
Tá mo theaghlach ar bheagán airgid
agus ní ghabhann formhór na ndaoine
i mo cheantar a fhad leis an ollscoil.
Táim meáite ar staidéar a dhéanamh
ach beidh sé ina dhúshlán é seo a
dhéanamh, fiú le deontas mic léinn.
An bhfuil aon rud eile ann a d’fhéad-
fadh cabhrú le daoine ó chúlraí cosúil
le mo cheann féin chun gabháil chuig
an gcoláiste?

An bhfuil an CLG
ciontach as aoiseachas?
Gráinne McElwain

An deireadh seachtaine seo
caite, ceapadh Mick O’D-
wyer mar bhainisteoir ar
fhoireann peile an Chláir.
Feictear neart ceapacháin

ag an am seo den bhliain le foirne
CLG ag iarraidh bainisteoirí nua a ain-
mniú nó daoine a chur le foirne bain-
istíochta. Le linn an deireadh seach-
taine céanna, ainmníodh Eamon
Burns agus an tOllamh Niall Moyna
mar chuid d’fhoireann bhainistíochta
peile an Dúin. Mí ó shin, fógraíodh go
raibh Jim Gavin ceaptha ina bhainis-
teoir nua ar Bhaile Átha Cliath. 

Ach cad atá spéisiúil faoin méid
sin? I bhformhór na n-altanna a bhí
scríofa, níor déanadh aon tagairt don
aois atá ag na daoine thuasluaite mar
gur cuma faoi. Ach nuair a scríob-
hadh faoi scéal Micko, tá a aois luaite
i ngach aon áit. Tá sé 76 bliana d’aois
agus beidh sé 77 an bhliain seo
chugainn. 

Déan comparáid idir sin agus an
meánaois atá ag na bainisteoirí eile a
bheas i gceannas an bhliain seo
chugainn. 44 bliana an meánaois a
bheas ann, sin 32 bliain idir an meán
aois agus Mick O’Dwyer. Is mór an
méid é 32 bliain ach cén difear a
dhéanfaidh sé?

Tuigeann Micko agus cathaoirleach
an chontae, Michael O’Neill, go bhfuil
daoine sa chontae nach bhfuil sásta
leis an gceapachán seo. D’admhaigh
an bheirt acu “go bhfuil sé tugtha faoi
deara acu go bhfuil roinnt daoine
buartha faoin gceapachán” ach luaigh
Micko “go bhfuil sé ag súil gur féidir
leis cuidiú le cúrsaí peile sa chontae.
Níl ann ach bliain amháin agus feic-
fimid cad é mar a éireoidh linn.”

Tá an cuma ar an scéal go bhfuil
daoine buartha faoina aois agus imní
fúthu faoina ábaltacht ag bainistiú na
foirne. Bhí na hargóintí céanna le
cloisteáil faoi cheapachán Giovanni
Trapattoni ar fhoireann sacar na
hÉireann agus é 73 bliana, nach
mbeadh sé in ann réiteach leis na
himreoirí agus go raibh sé róshean
chun a bheith i gceannas. 

Is cuma cén áit a sheasainn tú san
argóint anois faoi Trapattoni, d’éirigh
leis foireann na hÉireann a thabhairt
chomh fada le Euro 2012, éacht nach
raibh déanta ag aon bhainisteoir eile
le 24 bliain. Tá CV dochreidte ag Trap
ach tá daoine ag déanamh dearmad
ar sin agus an taithí atá aige, an rud
céanna atá ag tarlú do Micko i mo

bharúil féin.
De réir na dtuairiscí, níl mórán

spéise ag Micko i modhanna traenála
nua-aimseartha nó daoine breise a
bheith ceangailte le foirne ar nós
síceolaithe spóirt agus a leithéidí.
Ach féach ar an CV atá aige agus níl
aon duine eile tar éis teacht gar dó
leis an méid atá bainte amach aige.
Bhuaigh sé ocht gCraobh na hÉire-
ann le Ciarraí idir 1974 agus 1989 agus
chaith sé dhá téarma bhainistíochta
le Cill Dara idir 1990-1994 agus 1996-
2002. 

Níor éirigh go maith leis le Cill Dara
sa chéad téarma ach bhuaigh siad
Craobh Laighean faoi dhó in 1998
agus 2000. Níl an t-éacht sin déanta
ag Cill Dara ó shin agus sular bhuaigh
siad in 1998, caithfidh tú dul siar go
dtí 1956 don uair dheireanach a raibh
an lá mór leo.

Faoina stiúir, d’éirigh le Laois
Craobh Laighean a bhaint in 2003
den chéad uair tar éis 57 bliain agus
nuair a chuaigh sé i gceannas ar Chill
Mhantáin in 2006 go dtí anuraidh,
bhuaigh sé Corn Tommy Murphy
agus chuaigh siad chomh fada le bab-
hta 4 de na babhtaí cáilithe den
chéad uair riamh i stair peile an chon-
tae sa chraobh. Tá dul chun cinn
déanta ag Micko le gach foireann a
raibh sé ceangailte leo agus sin an
dúshlán atá amach roimhe leis an
gClár.

Níl an Clár cosúil le Ciarraí nó Tír
Eoghain agus ní hé Craobh na hÉire-
ann an sprioc atá acu an bhliain seo
chugainn. Ardú céime as Roinn a
ceathair, na himreoirí is fearr sa chon-
tae a mhealladh agus é a chur ina luí
orthu gur fiú imirt dá gcontae. Beidh
sé ag iarraidh próifíl na peile sa chon-

tae a ardú, ní amháin i measc na n-
imreoirí ach i measc an phobail
chomh maith. Is í an iomáint an
príomhchluiche sa chontae agus tá
obair le déanamh ag Micko mar sin.
Dúirt sé go bhfuil an aidhm atá aige
leis an gClár cosúil leis an aidhm a bhí
aige le Cill Mhantáin, próifíl na peile
sa chontae a ardú faoi aois agus do
dhaoine fásta.

Tá Bord Peile an Chláir ag súil go
mbeidh an “Micko Factor” in ann
fuinneamh, paisean agus spéis sa
pheil a spreagadh sa chontae  agus go
mbeidh níos mó scéalta dearfacha le
feiceáil i saol an pheileadóra sa Chlár. 

Tá duine mór le rá faighte ag an
Chlár le taithí den scoth aige agus más
féidir le aon duine cúrsaí peile an
chontae a athrú is é Micko an duine
ceart chun an beart sin a dhéanamh
agus is cuma cén aois é.

Mick O’Dwyer 

Bhuaigh sé ocht gCraobh na
hÉireann le Ciarraí idir 1974
agus 1989 agus chaith sé dhá
téarma bhainistíochta le Cill
Dara idir 1990-1994 agus
1996-2002. Níor éirigh go
maith leis le Cill Dara sa
chéad téarma ach bhuaigh
siad Craobh Laighean faoi
dhó in 1998 agus 2000. Níl
an t-éacht sin déanta ag Cill
Dara ó shin agus sular
bhuaigh siad in 1998, caith-
fidh tú dul siar go dtí 1956
don uair dheireanach a raibh
an lá mór leo. 

Ar an gclaí Le John Allen 

Slán le Seán
“Is féidir linn caint faoin Nollag
anois,” a chuala mé duine éigin ag
rá ar an teilifís le déanaí. Tá Oíche
Shamhna thart agus tá na siopaí ag
ullmhú don fhéile. 

Ar ndóigh, tagann ualach mór
leabhar de gach sórt ar an margadh
an t-am seo bliana. Le cúpla bliain
anuas bhí cuid mhaith leabhar nua
gach bliain faoi chúrsaí CLG agus i
measc na leabhar sin i mbliana tá
leabhar nua Lar Corbett “All in my
Head” atá seolta agus sna siopaí
leabhar anois. 

Chuas go dtí an seoladh sin an
Déardaoin seo caite. Rinne an t-iar-
imreoir sacair, Niall Quinn, an seo-
ladh istigh i dteach tábhairne Lar i
mbaile Dhurlais. Bhí an craoltóir
Paul Collins ó Today FM ag stiúrú
rudaí don oíche. Freisin bhí an
dornálaí Matthew Macklin (de bhu-
naidh Thiobraid Árann) ann. Bhí
slua maith i láthair ach bhí sé suim-
iúil nach raibh mórán d’imreoirí
Thiobraid Árann ann. Taobh
amuigh de Phádraig Maher ní fhaca
mé aon imreoir eile ag an ócáid. 

Níl an leabhar léite agam fós agus
nuair a bheidh scríobhfaidh mé
píosa faoi. 

Beidh ar Lar a aigne a casadh ar
ais ar chúrsaí iomána an Domhnach
seo nuair a thagann na Sáirséalaigh
ó Chorcaigh ar cuairt do chluiche
leathcheannais na Mumhan. Beidh
an cluiche leathcheannais eile, idir
Córa Chaitlín agus De La Salle Phort
Láirge, ar siúl i nDroichead Abhann
Ó gCearnaigh an lá céanna.

Anseo i gCorcaigh coicís ó shin,
chríochnaigh an dá chraobh Sóisear
A cothrom agus bhí na cluichí sin ar
siúl arís an Domhnach seo chaite.
Sa pheil an uair seo ní raibh Cill
Mhuire ó Mhúscraí maith go leor do
Charraig an tSéipéil ó Dhúiche Eala.
Agus san iomáint bhí Cill Dairbhre ó
Abhann Dubh rómhaith ag an
deireadh do na Briain Diolunaigh
ón gcathair. 

Is dócha nár tháinig ráiteas Sheán
Óg Ó hAilpín, go raibh sé ag éirí as
an iománaíocht idirchontae, aniar
aduaidh orainn an Aoine seo caite.
Bhí a fhios agam go raibh sé ag
smaoineamh air agus go raibh gach
seans ann nach mbeadh sé mar
chuid de phleananna Jimmy Barry
Murphy agus a roghnóirí don chéad
séasúr eile. Beidh sé thar a bheith
deacair a bhuataisí a líonadh, ar,
agus as, an bpáirc imeartha.

Chuireas aithne ar an laoch Ó
hAilpín tuairim is ceithre bliana
déag ó shin nuair a bhí sé ag obair

leis an mBord Contae ag dul tim-
peall chuig cúpla scoil i gcathair
Chorcaí ag cóitseáil. Bhí sé ina fhear
uasal ansin agus tá sé mar an gcéan-
na fós. 

Duine lách, macánta, béasach,
díograiseach, inspioráideach is ea é.
Bhí an t-ádh orm a bheith mar
bhainisteoir nuair a bhí Seán Óg ina
chaptaen ar iománaithe Chorcaí
agus iad ag tabhairt leo Corn Mhic
Cárthaigh in 2005. I gcónaí, d’oib-
righ sé an-dian ar an bpáirc
imeartha agus thug sé an-aire do
gach ar bhain lena chuid
ullmhúchán. Ó thosnaigh sé ag
imirt, thaispeáin sé go raibh sé lán

dáiríre faoi. 
Níor chaith sé tobac agus níor ól

sé alcól riamh. Bhí eolas aige ar
chúrsaí gym sula raibh mórán
cainte faoi san iomáint. Bhíodh sé
ag ithe bia folláin i gcónaí agus ní
fhaca mé riamh é ag ithe milseán nó
brioscaí agus ar ndóigh théadh
(agus téann fós) sé ag traenáil gach
lá dá shaol. Is chuimhin an mhaidin
Luain i ndiaidh Chraobh na hÉire-
ann 2005 go raibh, mar a bhíonn de
gnáth, tóir ar an gcaptaen ag na
meáin agus ní raibh Séan Óg le fáil
mar go raibh sé imithe ag rith .
Smaoinigh go raibh pócaí folmha
agus cloigeann tinn ag cur isteach

ar chuid maith de na himreoirí an
maidin chéanna. ach bhí Ó hÁilpín
imithe amach ina aonar ag rith. 

Ar ndóigh, lean sé air ag imirt ach
ag tús 2011 thug bainisteoir  Chor-
caí, Denis Walsh, le fios nach
mbeadh sé ag úsáid Sheán Óg a
thuilleadh. 

Níor thuig muintir Chorcaí cén
fáth ar tugadh bata agus bóthar dó.
Is cosúil nár thuig an bainisteoir
nua, Jimmy Barry Murphy, é sin ach
an oiread mar thug sé an
tAilpíneach ar ais ar an bpainéal
don séasúr atá díreach
críochnaithe. Ach ní bhfuair sé a áit
ar ais ar an bhfoireann go dtí gur

thosnaigh an craobhchomórtas.
Thaispeáin sé go raibh sé maith go
leor fós agus bhí sé ar cheann de na
cúlaithe is fearr sa tír i mbliana.

Ach tá a rás idirchontae rite aige
anois agus trí bhonn sinsir Uile-
Éireann buaite aige mar aon le
ceann mionúir agus dhá cheann
faoi 21. Bhí sé ina réalt ó thosnaigh
sé ag imirt idirchontae, bhí, aithne
ag daoine air aon áit a ndeachaigh
sé sa tír, bhí sé an-chneasta lena
chuid ama le páistí agus thar a bhei-
th cairdiúil. 

Guím gach rath agus sláinte air
agus é ag tosnú an chéad chéim eile
dá shaol.

Duine lách, macánta,
béasach, díograiseach, 
inspioráideach is ea é. 

Seán Óg Ó hAilpín le John Allen.

Cathair Dhoire ar ais
ar a seanléim arís
Labhair Cillian Ó Conchúr le bainisteoir Chathair Dhoire, Declan Devine,
tar éis don fhoireann Corn FAI a bhaint ag an deireadh seachtaine.

Nuair a d'ardaigh Cathair
Dhoire an Corn FAI ar an
Domhnach seo caite,
bhí an t-áthas go mór le
haithint ar aghaidh

Declan Devine. Ba mhór an éacht é
don fhear a chaill cluiche ceannais an
Choirn mar imreoir ach a d'fhan agus
a d'fhulaing leis an gclub nuair a
díbríodh iad ón bPríomhroinn in
2009. 

"Is mór an rud dom é; is mór an rud
don chlub é; is mór an rud don lucht
tacaíochta é," a dúirt Devine. "Bhí ár
gclub ar a nglúine cúpla bliain ó shin.
Caitheadh amach as an tsraith muid.
Tháinig grúpa fear áitiúil le chéile,
táimid ar ais ar ár seanléim arís agus
corn buaite againn. Táimid ar ais san
Eoraip, an áit gur chóir don chlub seo
a bheith."

In ainneoin gurb é seo an chéad
bhliain do Devine a bheith i gceannas,
bhí sé lánsásta an moladh ina leith a
dhiúltiú agus a dhíriú ar na himreoirí. 

"Is mothúchán iontach é ach ní
fúmsa a bhí sé. Is faoinár ngrúpa
imreoirí ón Oirthuaisceart atá sé.
Faoin gclub atá sé, a tháinig ar ais ó
bheith ag an mbun chun filleadh ar an
áit gur chóir dó a bheith."

Chuir gortaithe as dá fhoireann i
rith na bliana, agus ba é cluiche cean-
nais an Domhnaigh seo caite an
chéad chluiche, nach mór, a raibh
foireann iomlán le roghnú aige. Dar
leis, ba é sin an difríocht idir an
drochshéasúr ina iomláine agus an
tallann a bhí gortaithe os a chomhair
amach.

"Ba é sin an deacracht a bhí ann an
t-am uile. Mhothaigh muid dá mba
rud é go mbeadh foireann iomlán
againn, nuair a bheadh scuad foirne
againn le roghnú ón scuad go léir, go
mbeadh muid i gcruth níos fearr. Bhí
sé ar mo chumas Rory Patterson,
Ruaidhrí Higgins agus Ryan McBride
a thabhairt chun páirce sa chluiche
ceannais. Ní raibh sé ar mo chumas
imreoirí den chineál sin a thabhairt
chun na páirce mar fhir ionaid an
séasúr iomlán.”

Tá an rath fillte ar Dhoire agus tá

buíochas ag dul do Devine as sin. Ach
tá éacht eile le déanamh aige chun
roinnt imreoirí móra a choimeád le
tabhairt faoin tsraith an bhliain seo
chugainn. Tá leithéidí David McDaid
agus Simon Madden fós le cinneadh a
dhéanamh faoina dtodhchaí agus tá
suim léirithe ag roinnt clubanna i
Barry McNamee agus Stephen
McLoughlin. Ach má tá ionchas ag
Devine an tsraith a bhuachan, beidh
orthu imreoirí ar an gcaighdeán sin a
choimeád. 

"Tá an t-ádh orainn. Tá an-chuid
imreoirí ar conradh dhá bhliain. Ar
an drochuair, maidir le Simon Mad-
den, níl fhios agam cad a tharlóidh.
Ba bhreá linn é a choimeád. Maidir le
David McDaid, tá fhios agam go

bhfuil tairiscintí conarthaí faighte
aige ó áiteanna eile. Tá súil agam go
bhfuilimid sa riocht anois gur féidir
linn é a choimeád."

Más féidir leis na himreoirí
thuasluaite a chóiméad, tá gach
seans go mbeidh Corn na Sraithe Air-
tricity ina seilbh acu an bhliain seo
chugainn. Idir an dá linn tá
réadúlacht ag teacht chun solais, ní
amháin d'imreoirí Dhoire ach d’im-
reoirí eile na sraithe.

"Mothaím (go dona) do na him-
reoirí. Caithfidh siad leanacht orthu
ar feadh 12 sheachtain gan tuarastal.
Breathnú ar an lucht tacaíochta a bhí
ag an gcluiche ceannais san Aviva.
Féach ar an gcaighdeán siamsaíochta
a cuireadh os comhair an tslua ar

bheagán airgid. Caitear anuas ar an
tsraith seo agus cáintear í chomh
maith. Ach tá na himreoirí go léir
anois ar an dól. Tá 12 sheachtain acu
thar an Nollag gan airgead a bheith ag
teacht chucu. Is tragóid é sin."

Beidh Doire ag imirt san Eoraip,
anois go bhfuil an Corn buaite acu.
Tugann sé sin deis do Devine, ní
amháin imreoirí atá aige a choimeád,
ach imreoirí eile a mhealladh chun
na cathrach.  Gan gaiscíocht Devine
gach seans nach mbeadh Doire sa
staid ina bhfuil siad. Thosaigh cúig
imreoir faoi 21 an chraobh do Dhoire. 

Más féidir leis iad a choimeád ag an
Brandywell ba mór an dúshlán a
bheadh ag aon fhoireann iad a bhual-
adh.

Dornálaí
Chonamara
Gráinne McElwain

COMHGHAIRDEAS le Niamh Ní
Chualáin as Cladhnach ar an
gCeathrú Rua a bhfuil bonn cré-
umha buaite aici ag Craobhacha na
hEorpa Faoi 16 sa Pholainn.
Throid sí in aghaidh Delibasi Ayse-
gi as an Tuirc tráthnóna Domh-
naigh i rannóg na sóisear 75kg
agus bhí an bua aici le 12 pointe in
aghaidh a 4.  

“Cailín mór láidir as an Tuirc a
bhí inti,” a deir traenalaí Niamh,
Colmán Ó Flatharta, ó Chumann
Dornálaíochta Chonamara atá sa
Pholainn in agallamh ar Raidió na
Gaeltachta.  Sa chéad bhabhta ní
raibh mórán eatarthu, ach sa dara
ceann tharraing muid uaithi, bhí
Niamh ceithre phointe chun cinn.  

“Bhí a fhios ag bean na Tuirce go
raibh sí taobh thiar sa tríú babhta
agus rinne sí botúin, rug Niamh
uirthi ansin agus bhí sé thart leath-
bealaigh tríd an 3ú babhta.”
Fágann sin go bhfuil seans ag
Niamh anois ar bhonn airgid tráth-
nóna De Máirt tar éis dúinn dul i
gcló.  Beidh sí ag tabhairt aghaidh
ar chailín as an bPolainn a bhuaigh
ar an Domhnach chomh maith
agus deir Ó Flatharta go bhfuil sí ar
an airde céanna le Niamh, go
bhfeilfidh sé sin níos fearr do
Niamh agus tá sí ag troid go maith.  

Go n-éirí leat a
Sheáin!
Gráinne McElwain

AN uair seo, is é Seán Óg é féin a
shocraigh deireadh a chur lena ról ar
fhoireann iománaíochta Chorcaí
agus ní bainisteoir na foirne mar a
tharla cheana.  D’imir sé i ngrád na
sinsear den chéad uair in 1996,
chaith sé an geansaí dearg i 55
cluiche iománaíochta sa chraobh,
bhuaigh sé craobh mionúr na hÉire-
ann, 2 chraobh F21 agus 3 chraobh
sinsir. 

Bhí sé ina chaptaen ar Chorcaigh
in 2005 agus bhuaigh sé 3 ghradam
All-Star.  Ná déanadh muid dearmad
gur imir sé ar an bhfoireann peile do
Chorcaigh idir 1999 agus 2001 agus
gur imir sé ar an bhfoireann
idirnáisiúnta in aghaidh na hAstráile
chomh maith.  Mar a deir Dónal
O’Grady, iarbhainisteoir dá chuid,
“Ní bheidh a leithéid arís ann”.  

Réaltaí Peile
na mBan
Gráinne McElwain

BEIDH ócáid bronnta All-Stars na
mban ar siúl an Satharn beag seo in
Óstán Citywest i mBaile Átha Cliath

áit a bhfeicfidh muid sár-imreoirí ó
ghrád na sóisear, idirmheánach agus
sinsear ag meascadh le chéile agus
ag baint sult as an ócáid bhliantúil
seo. 

Mar a bheifeá ag súil, is iad Cor-
caigh, Seaimpíní na hÉireann, atá
chun cinn ar liosta na n-ainm-
niúchán do na All-Stars agus tá beirt
den fhoireann sin, Briege Corkery

agus Geraldine Flynn, i measc na n-
ainmniúchán d’Imreoir Sinsir na
Bliana. 

Bronnadh an gradam seo den
chéad uair riamh anuraidh agus
bhuaigh Juliet Murphy as Corcaigh
é. Seo gradam speisialta mar gurb
iad na himreoirí féin a roghnaíonn
na himreoirí a bhíonn ar an ngear-
rliosta. Is í Sinéad Goldrick as Baile

Átha Cliath an tríú duine atá ainm-
nithe ar an ghearrliosta i ngrád na
sinsear. 

Sa ghrád idirmheánach, tá duine
as Port Láirge agus Ard Mhacha a
chuaigh chomh fada le Cluiche
Ceannais na hÉireann ar an ngear-
rliosta, beirt a imríonn i lár na páirce:
Elaine Power as Port Láirge agus Car-
oline O’Hanlon ó Ard Mhacha. Is í

Sharon Treacy as Longfort an t-
imreoir eile atá ainmnithe. 

Triúr a d’imir i gCluiche Ceannais
Sóisear na hÉireann atá luaite don
ghradam sóisearach:  Grace Lynch as
Lú agus beirt as Aontroim, Kirsty
McGuinness agus captaen na foirne
Clare Timoney. Fógrófar na
buaiteoirí oíche Shathairn chomh
maith leis na gradaim All Stars.

Bainisteoir Chathair Dhoire, Declan Devine.

Tá na Springboks agus 
na Pumas ag teacht!
Gráinne McElwain

Tá an oiread ceisteanna ag
baint leis na cluichí
idirnáisiúnta a bheas ag
foireann na hÉireann an
mhí seo agus ní maith an

rud é go mbeadh an méid sin éigin-
nteachta ann.  Cén fáth?  Déanfar an
tarraingt do Chorn an Domhain ar an 3
Nollaig i Londain agus faoi láthair tá
muid áirithe sa 7ú háit ar liosta fiúntais
an domhain.  

Má thiteann muid síos go dtí an 9ú
háit nó níos measa, beidh péire de na
foirne móra sa ghrúpa céanna linn do
Chorn an Domhain in áit aon cheann
amháin agus ní bheadh sé sin go maith.
Sin é an fáth go bhfuil na torthaí in
aghaidh na hAfraice Theas ar an
Satharn agus in aghaidh na hAirgintíne
ar an 24ú lá, chomh maith le cluichí eile
a bheas ag Albain agus ag an mBreatain
Bheag chomh tábhachtach agus atá.

Beidh i bhfad níos mó ar eolas againn
nuair a fheicfidh muid an fhoireann a
chuirfear chun páirce ar an Satharn.
Feicfidh muid cén bealach a mbeidh
Declan Kidney in ann a theacht tim-
peall ar na gortuithe ar fad, mar tá
imreoirí tábhachtacha in easnamh.  Ní
bheidh Brian O’Driscoll, Rob Kearney,
Seán O’Brien, Stephen Ferris ná Rory
Best ag imirt.  Ní fios fós an mbeidh
Paul O’Connell ar fáil in aghaidh na
Boks agus tá gortú gualainne ar Chian
Healy.  Ní amháin go bhfuil beirt a
bhíodh mar chaptaen ar fhoireann na
Leon ina measc sin atá in easnamh, tá
beirt a bhuaigh imreoirí na bliana san
Eoraip i gceist freisin.  Ní féidir poill
mar sin a líonadh go héasca.   

Cad iad na ceisteanna mar sin?  An
bhfeicfidh muid Chris Henry nó Peter
O’Mahony ag uimhir a 7?  Cé a bheas
mar lánchúlaí?  An mbeidh tionchar
aige sin ar cé a bheas ar na cliatháin
agus i lár na páirce, go háirithe ag
uimhir a 13? An mbeidh an frapa,
Michael Bent, as an Nua-Shéalainn, nár
leag cos sa tír go dtí an tseachtain seo
caite agus nár imir do Chúige Laighean
fós, ag caitheamh geansaí na hÉireann?
An bhfeicfidh muid Richardt Strauss as
an Afraic Theas ag tosú mar húcálaí?

Agus an cheist is lú a bheas ag
déanamh imní do Kidney ná cé a bheas
ina chaptaen:  Jamie Heaslip nó
Jonathon Sexton? 

Declan Kidney an t-aon duine ar
féidir leis na ceisteanna sin a fhreagairt
agus ní haon iontas é go bhfuil brú
ollmhór air.  Beidh deireadh ag teacht
lena chonradh i lár na bliana seo
chugainn ach tá roinnt ag rá gur cheart
an bóthar a thabhairt dó mura n-
éireoidh go maith leis an bhfoireann an
mhí seo.  Ní shásódh tada na daoine sin
ach cóitseálaí nua a bheith ann do
Chomórtas na Sé Náisiún in áit an fhir
chaomhaigh, chúramaigh atá ann faoi

láthair.  Ach an dtabharfaidh an IRFU
aird ar na daoine sin?  An mbeidh tion-
char ag na torthaí an mhí seo ar an
scéal?

D’éirigh go maith le foireann na
hÉireann in aghaidh na Springboks le
roinnt blianta agus iad ar cuairt anseo
agus ag breathnú ar an méid gortuithe
atá ag cur isteach ar na Boks an uair seo,
ba cheart go mbeadh seans ag Éirinn.
Bryan Habana, Schalk Burger, Frans
Steyn, Andries Bekker, Bismarck du
Plessis, Heinrich Brussow agus tuil-
leadh atá in easnamh orthu agus
fágann sin nach mbeidh an oiread
taithí ar an bpáirc acu agus a bhíonn de

ghnáth.
Feicfidh muid dara foireann na

hÉireann in aghaidh na Fidsí an tseach-
tain dár gcionn i Luimneach agus ní
thuigim cén fáth nach cluiche iomlán
idirnáisiúnta atá ann le caipíní.  Tab-
harfaidh an chéad fhoireann aghaidh ar
an Airgintín san Aviva an tseachtain ina
dhiaidh sin arís.  Sin é an cluiche is táb-
hachtaí agus cluiche a bhfuil daoine ag
cur béime air mar go bhfuil siad san 8ú
áit ar liosta fiúntais an domhain agus
mar nach bhfuil siad chomh maith leis
an Afraic Theas.  Faoin am go dtioc-
faidh an cluiche sin bí cinnte go mbei-
dh tuilleadh ceisteanna tagtha chun

cinn agus má chailltear an cluiche in
aghaidh na Boks go mbeidh tuilleadh
brú arís ar Kidney et al do chluiche na
hAirgintíne.

Cluichí Idirnáisiúnta na 
hÉireann an mhí seo:
Dé Sathairn @ 5.30:  Éire v An
Afraic Theas (Staid Aviva) 
17.11.12 @ 5.30:  Éire XV v Fidsí
(Páirc Thuamhain)
24.11.12 @ 2.00:  Éire v An
Airgintín (Staid Aviva)

Tabharfaidh Éire aghaidh ar an Afraic Theas Dé Sathairn beag seo.


